
	АЛТАН ТАЙЗНЫ ЭЗЭН
(Тэр үүнийг хийж чадсан)

	 

	Улаанбаатар хотноо 2015 онд хэвлүүлсэн “Алтан тайзны эзэн: Сэвжидийн СЭЛЭНГЭ”номоос Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Номыг хамтран бүтээсэн МУАХ

	Номыг бүтээхэд гүн туслалцаа үзүүлсэн Монголын Урлагийн Ажилтны Холбооныхондоо гэр бүлийнхээ өмнөөс гүн талархал илэрхийлье. 

	С. Сэлэнгэ хүүхдүүдээс нь. 


ӨРГӨЛ ҮГ

	 

	Монголчууд бид өвөг дээдэс, гарал угсаагаа ядаж таван үеэр нь мэдэж байх нь чухал юм гэдгийг энэ эрхэм хүний намтар түүх, жүжигчний авьяас хөдөлмөрийн тухай бичиж, танилцаж байхад бодогдлоо. 

	Бурхны бүтээсэн хамгийн том бэлэг бол хүн юм. Энэ ертөнцөд ирсэн хүн болгон өөр өөрийн үүрэг даалгавартайгаар ирдэг гэж би боддог. Харин тэрхүү үүрэг даалгавраа биелүүлсэн эсэх нь түүний туулж өнгөрүүлсэн амьдрал, түүнээс үлдэх дурсамж зэргээс харж болох юм. Жүжигчин С. Сэлэнгэ энэ л хувь заяаг тойролгүй ээж аавдаа элгийг нь дэвтээх үр, эх орондоо мөрөө үлдээсэн жүжигчин, ханийн түшиг, үр ачдаа халамжит сайхан ээж гээд дурдаад байвал дуусашгүй, олон мянган хүнийг баярлуулахаар ирсэн бэлэг гэж хэлж болно. Амьдрал дээрээ даруу төлөв, тусч энэрэнгүй эмэгтэй бол тайзан дээр тэс өөр хүн болж чаддаг, өөрөөсөө гарч болох бүхий л авьяасаа шавхаж, дүрийнхээ судалгааг практик дээр хийж, мэдлэг болгосноор тухайн дүрийг хүний сэтгэлд хоногштол бүтээж чаддаг байв. 

	“... Жүжигчин хүний босгож байгаа дүр бол бүдүүвч загвар биш, хийсвэр томьёолол ч биш, жинхэнэ хүний шинж чанарыг тодорхой томруун гаргадагт оршино” гэж шавь нартаа захиж, өөрөө ч тэр үгнийхээ эзэн нь байж, өмнөх үеийнхээ хайртай шавь, өөрийн үеийнхээ бахархалт нөхөр, хойч үеийнхээ үлгэр жишээ нь байсаар ирсэн. 

	Нийгмийг түүчээлэн, түүнийг хөгжил өөд залдаг чухал салбар бол урлаг юм. Уран бүтээлчийн амьдрал уран бүтээлийн талаар, ном, баримтат бүтээлүүдээс харж, судалж байхад мэргэжилдээ чин сэтгэлээсээ дуртай, түүндээ үнэнч, зарчимч, хамт олноо гэсэн нэгэн сэтгэлийн үзүүрээр ажиллаж, амьдарч явсан нь бахархмаар. С. Сэлэнгэ нь монголын тайз, дэлгэц, утга, уран зохиол гэх мэт үзэгч түмэндээ театрын урлагийг түгээж, ард түмэнд хүргэж болохуйц бүхий л төрөлд ур чадвар, авьяас ухаанаа зориулж ирснийг бодоход, энэ хүнээр монголын театрын урлаг, УДЭТ-ын алтан тайз дүүрч, бас дутаж байжээ. Түүнийг залуу үе, шавь нар нь залгамжлан авч яваа нь монголын театрын урлагийн түүх үргэлжилсээр буйн илэрхийлэл юм. 

	Гурван сайхан хүү нь эцэг эхийнхээ үргэлжлэл болж үр ач нар нь удам залгаж, Г. Буурай, С. Сэлэнгэ хоёрын тарьсан цэцэг үе үедээ өсөж өндийсөөр, ургийн алтан хэлхээ үеийн үедээ үргэлжилсээр л байх болно. 

	 

	Сэтгүүлч Сутай овогтой

	Дарамын Отгончимэг

	2015. 02. 02 



	



	МИНИЙ ХҮМҮҮН ЗАЯА

	 

	Миний өвөг эцэг Дүгэрийн Гажбал нь Говь-Алтай аймгийн Цээл сумын нутагт малчин ард байсан. Эмэг ээж Цэрэндоржийн Дэжээхүү нь Говь-Алтай аймгийн Цээл сумын харьяат, 1957 он хүртэл мал маллаж байгаад нас өндөр болж, хүүхдүүдээ даган Төв аймгийн Баянчандмань суманд шилжин ирж амьдарч байгаад 1970 онд өөд болсон. 

	Хүмүүн заяаг нартад хайрласан ижий, аавыгаа энэхүү номынхоо эхэнд дурдах нь үр нь болж төрсөн миний эрхэм үүрэг болой. Сурч мэдэх хүсэл тэмүүлэл, аливаад нухацтай хандах хүнлэг сэтгэл, эхэлсэн бол дуусгах хичээнгүй ухааныг надад хайрласан чин үнэнч дэмжигч бол миний аав Гажбалын Сэвжид юм. Тэрээр 1915 онд одоогийн Говь-Алтай аймгийн Цээл суманд малчин ардын гэр бүлд төрсөн. 15 нас хүртлээ эцэг эхийн гар дээр хүмүүжиж мал маллаж байгаад өөрийн авьяасаар хуучин монгол бичиг сурч, 1930 оноос эхлэн сумын эвлэлийн үүрийн дарга, сумын захиргааны данс хөтлөгч, нарийн бичгийн даргаар ажиллаж байгаад 1936-1939 онд ардын цэргийн алба хааж 1939 онд Халх голын байлдаанд оролцож явсан. 1939 оноос Дотоод явдлын яамны хэлтэст туслах, жинхэнэ төлөөлөгч, аймгийн намын хорооны хэлтсийн дарга, нарийн бичгийн дарга, сангийн аж ахуйн намын хорооны дарга, Улаанбаатар хотын намын хороонд зааварлагч, зохион байгуулагч, тасгийн дарга, Улаанбаатар хотын нийтийн хоолны удирдах газарт боловсон хүчний тасгийн дарга зэрэг албыг тус тус хашиж улс нийгэмдээ 40 гаруй жил ажиллаж хөдөлмөрлөсөн. МАХН, МҮЭ-ийн гишүүн, Алтан гадас одон, Байлдааны ба Хөдөлмөрийн хүндэт медаль, Ардын хувьсгалын 25, 40, 50 жилийн ойн медаль, Цэргийн 50 жил, Халх голын байлдааны 30 жилийн ойн медаль, Японы милитаризмыг ялсны 40 жилийн ойн медалиар тус тус шагнагдсан. МАХН-ын 11, 12 дугаар их хуралд төлөөлөгчөөр сонгогдож байсан. Хорвоод үрийн зулай үнэрлэх юм сан хэмээх хүслийг нь гүйцээж ээждээ би энгэрт нь асах энхрий үр нь болон ирсэн. Миний ээж намайг төдийгүй миний үргэлжлэл болох гурван сайхан хүүг минь эрийн цээнд хүргэсэн ачтай буянтай хүн юм. Тиймээс би ээжийгээ бурхан ээж гэнэ. Миний ээж Банзрагчийн Цэнд-Аюуш 1914 онд Хөвсгөл аймгийн Арбулаг сумын нутагт ядуу малчин ардын гэрт төрсөн. Нам үйлдвэрчний эвлэлийн гишүүн, аймгийн клубийн хөгжмийн багш, хүүхдийн цэцэрлэгийн эрхлэгч, “Монгол кино” үйлдвэрт эд шалгагч зэрэг албыг хийж байгаад өндөр насны тэтгэвэрт гарсан буянтай буурал байлаа. Ээж аав хоёр минь том хүү Баярааг төрөхөд хачин ихээр баярлаж ээж минь шууд ажлаасаа гарч тэтгэврээ тогтоолгон, хүүхдүүдийг минь өсгөж өндийлгөх их ажилд орсон доо. Жүжигчин миний ар талд ээж аав хоёр минь байж, намайг нэг өдөр нэг цаг чөлөө гуйлгалгүй сэтгэл тэнүүн ажиллуулсан, хоёр бууралтайгаа би бурхны их хувь ерөөлөөр ганц охин нь болж заяасан нь миний хүмүүн заяа юм. 

	Аав Г. Сэвжид, ээж Б. Цэнд-Аюуш



	



	МИНИЙ АМЬДРАЛЫН ЗАМ

	 

	Өөрийгөө би урсгал гол хэмээвэл 

	Цутгах газар нь их урлаг 

	Өөрийгөө би цэцэг хэмээвэл 

	Шингэх хөрс нь алтан тайз билээ. 

	Бурхан намайг хорвоод илгээхдээ яг л миний байх ёстой газар, хийх ёстой үүрэг минь гэлтэй энэ сайхан монгол орны хэвлий Булган аймгийн төвд зуны эхэн сар буюу 1941 оны 5-р сарын 5-нд С. Ёндонжамцын гэр бүлд охин үр нь болон заяаж, хожмоо айлд өргөгдсөн юм. 8 нас хүртлээ эцэг эхийн гар дээр хүмүүжиж 8 настайдаа ерөнхий боловсролын сургуульд элсэн орж Говь-Алтай аймгийн болон Баянхонгор аймгийн төвийн сургуульд тус тус сурч байгаад 1954 оноос Улаанбаатар хотын 3-р сургуульд суралцаж, Соёлын яамнаас дээд мэргэжилтэй жүжигчин бэлтгэн гаргах шийдвэр гарч 1959 онд 9-р ангиасаа амьдралын минь зам УБДС-ийн Кино драмын анги руу хөтлөн оруулсан. Энэ цагаас би урлагийн хүн болсон доо. Манай анги их сонин, олон янзын хүүхдүүдээс бүтсэн, 8-р ангиас Мэндбаяр, Батсүх, МУИС-аас Лхамхүү, Бужгар, 10-р ангиас Зориг, Хайнзан гэх мэт тал бүрээс цугласан 19 хүүхэд байлаа. Бүгд төгсөж гараад театрын урлагт ажилласан. Би “Кино үйлдвэрт” 1963 оны 7 сарын 1-нд мэргэжлийн жүжигчнээр очиж ажиллаж байлаа. Тэнд Л. Ванган багштай тааралдаж, намайг театрт оч гэж зөвлөснөөр 1964 онд Соёлын яамны шийдвэрээр Улсын Драмын Театрт жүжигчнээр ирж ангийнхаа 3 охины хамт ажилласнаар театрын урлагт ажлын гараагаа эхэлсэн түүхтэй. Биднийг театрт ороход алтан үеийнхэн өлгийдөн авсан учраас, тэднийхээ залгамж халаа болсон гэж боддог. Э. Оюун, А. Таяа, Ц. Цэгмид, Н. Цэгмид, Д. Ичинхорлоо, Т. Хандсүрэн, Д. Цэрэндулам, Т. Цэвээнжав, Ж. Лувсанжамц, Л. Лувсан, Б. Пүрэв, З. Пүрэв, Б. Лоовой, Д. Байдий, И. Батжаргал, Г. Гомбосүрэн, Ц. Гантөмөр, Л. Жамсранжав, Д. Цээнямбуу, Ж. Жигжиддулам зэрэг хүмүүсийн гар дээр бид очиж байлаа. Үүнийгээ би их аз, их хувь заяа гэж боддог. Би театрын тайзнаа Д. Нацагдорж, Д. Намдаг, Л. Ванган, С. Удвал, Ч. Чимэд, Д. Мягмар, Ч. Лодойдамба, Э. Оюун зэрэг өөрийн орны зохиолчид болон У. Шекспир, Ж. Б. Мольер, А. Горький, М. Шолохов, Софокл зэрэг гадаадын нэрт зохиолчдын олон бүтээлд гол ба туслах дүрүүдийг амжилттай бүтээн тайзнаа амьдруулсан байна. Биднийг жүжигчнээс гадна мэдлэг боловсролоо дээшлүүлэх тал дээр шахаж шаарддаг, орос хэвлэл захиалуулж уншуулдаг, улс төрийн сонсгол, лекц, марксизм, ленинизмын оройн дээд сургуульд суралцуулах, нам, эвлэл, үйлдвэрчний эвлэл, эмэгтэйчүүд гэх мэт олон нийтийн ажлуудыг хийлгэх гээд бүгд л дор дороо хариуцсан ажилтай завгүй явдаг байсан. Ажил үйл хэргээрээ тэргүүлсэн хүнийг Ардын их хурал, Улаанбаатар хотын, Дүүргүүдийн хурлын депутатаар сонгон ажиллуулж улс нийгмийн ажилд идэвхтэй оролцуулж байжээ. Би Улаанбаатар хотын Сүхбаатарын районы АДХ-ын депутатаар сонгогдож явсан. Депутатаар ажиллаж байхдаа эмч, ажилчин, малчин, сэхээтэн гээд нийгмийн бүхий л салбарын хүмүүстэй уулзаж явсан минь хүн судлалын ажил болох жүжигчний мэргэжилд их тус болж байж дээ. Аав ээж минь намайг ажлаа сайн хий, хүнд тустай яв гэж сургасан учраас хамт олон, найз нөхөд, ах дүү, хэнд ч гэсэн бага ч гэсэн тустай явахыг чин сэтгэлээсээ бодож, чадлынхаа хэрээр тус болохыг хичээж явлаа. 1990-1995 онд хань Буурай минь ОХУ-ын Москва хотноо Монголын худалдааны төлөөлөгчийн газар ажиллахаар болж, би Доржсамбуу дарга дээр орж тэтгэврээ тогтоолгон театраа орхиод явсан даа. Доржсамбуу даргад би “Удахгүй эргээд ирнэ ээ” гээд явсан боловч эргэж театртаа очоогүй. “Орчин үе” театрт Б. Тунгалаг дээр очсон юм. Би театраараа ороход Н. Сувдаа, Д. Мэндбаяр, Ж. Лхамхүү, Г. Мягмарнаран, Л. Нямсүрэн, О. Норолхоо бүгд гараад явчихсан нэг л эл хуль, сэтгэл хоосроод эвгүй байсан. “Орчин үе” театрт Д. Дамдинсүрэн (Амбаа), Д. Цэрэндарьзав, Д. Баатархүү, Н. Дугарсанжаа, Д. Лхамхүү, Я. Оюунцэцэг, Г. Равдан, найруулагч Б. Мөнхдорж, Ч. Найдандорж гээд хамт ажиллаж байсан мэддэг хүмүүс байсан. “Орчин үе” театр их хөгжилтэй, ажил өрнөсөн газар байсан. Энд ч юм оёод л тэнд ч тайз хийгээд л СТӨ-ний фойед жүжигчид нь сургууль хийгээд их л халуун дулаан уур амьсгалтай театр байлаа. Би ч дуртай ажилласан. 1997 онд Шинэ театрын 10 жилийн ой болж энэ хамт олон Цэрэндарьзав бид хоёрыг Монгол улсын гавьяат жүжигчинд нэр дэвшүүлж би энэ эрхэм цолыг 1999 оны 11 сард хүртсэн. Тунгалаг тэгэхэд хөдөө ажлаар явж байсан. Би утсаар ярьж баярласнаа хэлэхэд “Та төрөлх театртаа бүх юмаа хийчихсэн хүн шүү дээ, би зөвхөн дэмжсэн” гэж хэлж билээ. Тэгэхэд театр маань нүдэнд харагдаж, нулимс цийлгэнэж байлаа. Би Таяа даргатайгаа Төрийн ордонд орж шагналаа авсандаа их баяртай явдаг. Энэ хүн театрыг 32 жил удирдаж бидний сайн, муу, жаргал зовлон, ааш араншин, баярлах гомдох сэтгэл бүгдийг мэддэг бидний хүндэтгэл хайрыг хүлээсэн дарга байлаа. Миний театрын урлагт оруулсан хувь нэмэр, зүтгэл сэтгэлийг минь үнэлж 1981 онд Алтан гадас одон, 1971 онд Ардын хувьсгалын 50 жилийн ойн медаль, 1985 онд “Соёлын тэргүүний ажилтан” цолоор, МХЗЭ-ийн Төв Хорооны “Хүндэт үнэмлэх”-ээр, 1966 онд ЗСБН Буриад улсын “Хүндэт жуух”-аар, 1978 онд ЗСБН Халимаг улсын “Хүндэт жуух”-аар, IV, V, VI дугаар таван жилийн гавшгайч, 1999 оны 11-р сард МУГЖ цол тэмдгээр тус тус шагнаж урам зориг, урагш тэмүүлэх хүсэл тэмүүллийг минь урамшуулж байлаа. 

МИНИЙ ҮНЭНЧ ХАНЬ Г. БУУРАЙ МИНЬ

	Бүсгүй хүний хувь заяа гэдэг их сонин. Ямар хүнтэй сууснаас бидний хувь тавилан шалтгаалдаг. Миний хань хүн чанартай гүдэсхэн зантай, ухаантай сайн хүн, тийм ч учраас би өөрийгөө азтай эмэгтэйд тооцдог. Хань минь 1938 онд Төв аймгийн Эрдэнэ сумын нутагт ядуу ард Гомбын гэрт төрж, бага дунд сургуулийг Улаанбаатар хотод төгсөж, ЗХУ-ын Ленинград хотод Барилгын инженерийн мэргэжлээр суралцаж төгссөн. МАХН-ын гишүүн, ҮЭ-ийн гишүүн. ОМАА Яаманд Их барилга хөрөнгө оруулалтын хэлтсийн дарга, 1970 оноос ЗХУ-аас БНМАУ-д тусламжийн бэлэглэсэн 3-4 дүгээр хорооллын зураг төсөл, барилга байгууламжийн тоног төхөөрөмж, угсралт бүтээн байгуулалтын ажилд биечлэн оролцож эхлүүлж байсан. 1990-1995 онуудад ОХУ-ын Москва хотноо Монголын худалдааны төлөөлөгчийн газарт ажиллаж, мөн Комплекс Импорт компанид мэргэжилтэн, барилгын асуудал эрхэлсэн фирмийн дарга, худалдааны төлөөлөгч зэргээр ажиллаж явлаа. 1961 онд бид гэр бүл болж 3 хүүгийн зулай үнэрлэж, өнөр гэр бүл болж билээ. Манайх их баян айл байсан, гэхдээ эд хөрөнгөөр бус хайраар дүүрэн, өөдрөг сэтгэлгээ, өмнөө тавьсан зорилгодоо хүрэх дэврүүн хүсэл мөрөөдлөөр баян айл байлаа. Урлагийн хүний ар талд байна гэдэг асар их сэтгэлийн тэвчээр шаарддаг, миний хань Буурай миний сайн хань, түшиг тулгуур, тулах багана минь байсан. Бидний том хүү Б. Баяраа ЗХУ-ын Эрхүү хотод эдийн засгийн мэргэжлээр суралцаж төгссөн. Дунд хүү Б. Баясгалан 2-р 10 жилийн 10-р ангийг төгсөж одоо Унгар улсад ажиллаж амьдардаг, Бага хүү Б. Баатар 2-р 10 жилийн 10-р ангид суралцаж төгссөн. Техникийн Их Сургуулийг инженер мэргэжлээр төгссөн. Буурай 1998 онд тэтгэвэрт гарч 2000 онд биднийгээ орхин ёстой л тэнгэр унаж, газар цөмрөх шиг болсон. 

	 

	Хүүхдүүд маань бүгд өөрийн гэсэн амьдралын зорилготой өнөр гэр бүл болон одоо ач зээ нийт арвуулаа болж өргөжин тэлсээр байна. 

	Б. Буурай, С. Сэлэнгэ хүүхдүүдийн хамт

	Б. Буурай, С. Сэлэнгэ

	Б. Буурай, С. Сэлэнгэ хүүхдүүдийн хамт

	Хүү Б. Баяраа, Б. Баясгалан, Б. Баатар



	




	ХАЙР ДҮҮРЭН АМЬДРАЛ

	Бидний аав Буурай, ээж Сэлэнгэ нар маань 3 хүү төрүүлж өсгөсөн ба би энэ айлын том хүү нь болж аав ээж, эмээ өвөөдөө баяр баясгаланг бэлгэлсэн гэдэг. 

	Ээж Сэлэнгэ маань энэ хорвоод амьдрах хугацаандаа азтай жаргалтай хувь тавилангаар амьдарч, өөрийнхөө хүссэн бүхнийг хүртэж амьдарсан хүн, энэ нь эд баялаг, хөрөнгөндөө биш, харин хүний амьдралын гол утга учир төрүүлсэн болон өргөж авч өсгөсөн хоёр аав, хоёр ээж, сайн хань, 3 хөвгүүд, 8 ач нар болон халуун дулаан сэтгэлтэй, ах дүү хамаатан саднууд, Монгол улсын урлагийн хамт олон, Монголын ард түмэн гээд олноороо хүрээлүүлэн, хайрлагдаж, хүндлэгдэж амьдарснаараа баялаг байсан. 

	Намайг төрөх үед ээж маань дөнгөж жүжигчний мэргэжлээр төгсөөд "Кино үйлдвэрт жүжигчнээр ажиллаж эхэлж байсан тул, намайг цонхны завсар өлгийтэй нь үлдээгээд завсарлагаагаар ирж хөхүүлчхээд, эргээд ажилдаа ордог тийм завгүй байсан"- гэж ярьдаг байж билээ. Тэгэхээр урлагийн хүний амьдрал маш завгүй, ард түмэндээ баяр баясал өгөхийн тулд жүжигчин хүн эр гэргээ тэр бүр анхаарал тавих цаг хомс байдаг. Хөгшин аав, хөгшин ээж, залуу аав аль аль нь сайхан сэтгэлтэй, үр хүүхдүүддээ энэрэлтэй, ачлалтай, улсдаа ихийг хийж бүтээсэн хөдөлмөрч сайхан хүмүүс байсан нь ээжийн маань жүжигчин хүний амьдралын ар талын хүнд хэцүүг давахад хамгийн их тус дэм болсон болов уу. Тиймдээ ч аавыг маань хүмүүс “Бурхан” Буурай гэж нэрлэдэг байсан. 

	Ээж маань жүжигчин болохоос өмнө урлаг, спорт аль алинд нь дуртай байсан төдийгүй спортын хувьд хөнгөн атлетик, сур харвалтаар хичээллэдэг байсан ба, улсын болон олон улсын тэмцээнүүдэд амжилттай оролцож байсан гэдэг. 

	Бид гурав багаасаа л ээжийгээ даган театрын тайзны ард цагийг өнгөрөөж, ажилд нь өөрсдийн чадах чинээгээр тусалдаг байсан ба сүүлд 9-р ангид орсон хойноо зуны амралтаараа театрын тайзны гэрэлтүүлгийн туслах ажилтнаар ажиллаж байсан нь миний хувьд ээжийнхээ ажлын хүнд хэцүү боловч ажилдаа хэчнээн дуртай гэдгийг тэр л үеэс илүү их мэддэг болсон юм уу даа. Мөн шинээр тоглох жүжгийг алгасалгүй үзэж, Монголын сор болсон ахмад жүжигчдийг ойроос харж, тэдэнтэй ойр дотно өссөн нь бидний бага насны маань хамгийн сайхан дурсамж болон үлджээ. 

	Ээж маань хүнийг их бага гэж ялгадаггүй, хүүхэд шиг дэврүүн оргилуун, цайлган цагаан сэтгэлтэй, байнга л олонтойгоо ойр дотно байж, хүнд тусархаг, нээлттэй тийм л хүн байсан. Манайх гэж айлаар хөдөө, хот ялгаагүй зочид ихтэй, ах дүүсийн оюутан залуус бужигнасан айл байж билээ. Тэр бүрийд ээж маань өөриймсөг ээж шиг нь, эгч шиг нь, тустай дэмтэй байснаар амьдралд хөлөө олоход нь олон ч хүнд тусалсан. Энэ нь бидний өдий зэрэгтэй сайхан амьдарч байгаагийн үр шим гэж боддог. 

	Ээж минь өргөж авсан аав ээждээ айлын ганц охин гэгддэг байсан тул багаасаа эрх дураараа өссөн ч, өвөө эмээ маань ээжийг минь эцэг эхийн халамж хайраар дутаалгүй, гэр бүлийн зөв хүмүүжил, үзэл бодолтой болгон төлөвшүүлсэн нь үр хүүхдүүд бидэндээ одоо ч үлгэр дуурайлал болсоор байна. 

	Ээж маань насаараа урлагийн “гал тогоонд” амьдарч, урлагт бие сэтгэлээ зориулж, амьдралынхаа сүүлчийн мөчид ч урлагийн алтан тайзнаа жүжигт тоглож дуусаад амьсгал хураасан юм. Энэ үед бидэнд маш хүнд байсан ба би ээжийгээ үргэлжийн мөнх амьдрах юм шиг санаж ачийг нь ч хариулж чадаагүйдээ одоо ч харамсдаг. 

	Үр хүүхдүүд бид нар ээжийнхээ театрын урлагт өөрийн орон зайгаа үлдээж чадсан жүжигчний хөдөлмөрийн тухай болон олон түмэндээ хүргэсэн ач тус гээд бүхий л зүйлсийг нь үргэлж сайхнаар дурсан амьдарч, үр хойчдоо ярих, үлгэрлэх, бахархах зүйл ихтэй билээ. 

	 

	Дурсамж бичсэн том хүү

	Б. Баяраа

	Том хүү Б. Баяраа гэр бүлийн хамт

	Ач охин Б. Амармэнд

	Бага ач охин Б. Гоодаль

	Бага ач хүү Б. Эрхэс



	



	ЭНЭРЭЛТ ЭМЭЭ МИНЬ

	 

	[image: Image]

	 

	Хэдий би балчир байсан ч эмээгийн тухай сайхан дурсамжууд сэтгэлд тодхон үлдсэн байдаг. Хамгийн тод үлдсэн он жилүүд ОХУ-ын Москва хотод өнгөрүүлсэн тэр жилүүд юм. Эмээ маань өвөөг дагаад очсон байсан. Олон давхар, олон орцтой цагаан байшин одоо ч нүдэнд харагддаг. Тэр нь одоогийнхоор Дипломатуудын байр юм уу даа. Тэнд л бид анх удаа гадаад хүмүүстэй харьцаж, найзлан нөхөрлөж үзэж байлаа. Миний сайн санадаг нэг зүйл байдаг юм, эмээ маань бид нарыг авах гэж ирсэн чинь бид гэрээ дотроосоо цоожилчихсон онгойлгож чаддаггүй, жоохон хүүхдүүд сандрах айх зэрэгцэж байхад эмээ бодож байгаад “амархаан” гээд л хажуу айлын ахыг дуудаж тагтаар нь дамжаад ороод ирж байсан юм даг. Мөн залуу эмээ, хөгшин эмээ хоёртой байнга канастр тоглоно, зав л гарвал хажуу айл, дотнын найз нөхөд рүүгээ утасдаад л “Хүрээд ир тоглоё” гэдэг байсан. Тэгээд л хүмүүс цуглуулж жаал тоглоод хэрэлдэнэ, зодолдохоо шахна, бүгд л ахиж тоглохгүй гэцгээгээд явцгаадаг. Маргааш нь ахиж орж ирээд л тоглоод сууж байдаг сан. 

	Бид эмээгээ алдартай сайн жүжигчин гэж мэддэггүй байсан. Бидний сайн эмээ л гэж боддог байлаа, харин том болоод л нэр хүндтэй жүжигчин хүн гэж ухаарсан юм. Үүнийг нь эртхэн мэдэж байсан бол олон ч тоглолтод нь хамт явах байсан. Даанч би жаахан байж дээ. Эмээ маань бидний хувьд энэрэлт сайхан бурхан эмээ байсан юм. 

	 

	Ач хүү: Б. Ариунбат

	Ач хүү Б. Ариунбат гэр бүлийн хамт



	



	АМЬДРАЛЫН ЭХ УНДАРГА

	Миний ээж Монгол Улсын Гавьяат жүжигчин Сэвжидийн Сэлэнгэ бол нэртэй сайн жүжигчин төдийгүй аав, ээж, хань, үр ач нартаа хайртай, халамжтай, нөр их хөдөлмөрч сайхан монгол бүсгүй байлаа. 

	Багшийн дээд сургуулийн кино драмын ангид сурч байхдаа “Согоо” Сэлэнгэ гэж дуудагддаг байсан гэдэг. Хожим үеийнхэн нь сургуулиа төгссөнөөс нь хойно ч ийнхүү дууддаг байлаа. Ээж маань миний аав Гомбын Буурайтай гэрлээд 3 хүү төрүүлсний том хүү Буурайн Баяраа, дунд хүү би Баясгалан, дүү Баатар бид 3 тэрсхэн. 

	Ээж маань шинэ залуу жүжигчин болохоор (Улсын драмын театрт) бид 3-ыг төрүүлээд 45 хоногийн дараа л ажилдаа ордог байлаа. Энэ үед эмээ минь биднийг өсгөсөн. Гэхдээ ээж минь хэчнээн мэргэжилдээ хайртай, ажилдаа шаргуу зүтгэлтэй байсан ч, биднийг хүүхэд ахуй цагт минь ч, насанд хүрч, эцэг болж өрх толгойлсон үед ч үргэлж л биднийг хайрлаж, түшиж тулж, тус дэмээ харамгүй өгсөөр байсан юм. 

	Би эхнэр Гэрэлчулууны Гэрэлтэй Унгарт оюутан байхдаа ханилж, 1983 онд том охин Алтанцэцэг минь мэндэлсэн юм. Эхнэр маань Унгарт дээд сургуульд сурч, хувцасны загвар зохион бүтээгч мэргэжлээр 1986 онд төгсөн иртэл нь охиныг минь ээж, аав, эмээ, өвөө минь өсгөсөн. Төгсөөд ирсний дараа ч охин минь өвөө, эмээ рүүгээ гүйгээд бид 2-т ирдэггүй байсаар 1990 онд аав маань Москвад Монгол улсын Худалдааны төлөөлөгчөөр томилогдон ажиллахаар явахад охин хүү хоёр минь хамт явж байлаа. 

	Хүү Б. Баясгалан гэргий Г. Гэрэлийн хамт

	 

	Охин маань бид 2 дээр 1999 онд ирсэн дээ. Хүү Амартайван 1988 онд төрөхөд мөн л эмээгийнхээ гарын хоолыг идэж 3 нас хүртлээ өвөө, эмээ дээрээ байсан. Эхнэр маань 1990 онд Унгар улсад 2 улсын хоорондын гэрээгээр оёдлын үйлдвэрийн орчуулагчаар ирснээс хойш бид 2 хүүхдийн хамт одоог хүртэл Унгар улсад ажиллаж амьдарч байна. 

	Охин минь одоо хаанаас нь ч харсан ээжтэй минь адилхан, орос, англи, унгар хэлтэй боловсролтой сайхан бүсгүй болсон. Хүү маань хааяа хичээлийнхээ хажуугаар Унгарт зураг авалт хийж буй гадаадын кинонууд, рекламд оролцон тоглодог ба энэ нь эмээгийнхээ авьяасыг өвлөсөн юм уу даа. 

	Хүү маань 2005 оноос одоог хүртэл Унгар улсын заалны хоккейн шигшээ багийн тамирчнаар тоглож ирсэн ба 2005, 2007, 2011, 2012 оны Унгар улсын аварга шалгаруулах тэмцээний алт, мөнгө, хүрэл медаль, “гоолын хаан”, шилдэг тоглогч зэрэг цомуудтай. 

	Манай гэр бүлийн бүрэн бүтэн аз жаргалтай амьдралыг цогцлоход аав ээж минь их үүрэг гүйцэтгэсэн дээ. 

	Ээж маань их гарын ур дүйтэй байсан ба цэцэрлэгт байхад би шинэ жилээр алиалагч болоход хувцсыг нь оёж өгч байсан нь мартагдахгүй сайхан санагддаг юм. 

	10 жилийн 2-р дунд сургуульд сурч байхад минь кино үйлдвэрээс найруулагч Н. Нямдаваа гуай сургууль дээр ирж “Дэгдээхэй нас” киноны Хишигтийн дүрд намайг сонгож, эцэг эхтэйгээ Кино үйлдвэрт ирж уулзаарай гэлээ. Намайг ээжтэйгээ очиход найруулагч нь Согоо Сэлэнгээг хараад, би ч энэ хүүхдийг жүжигчний хүүхэд байж магадгүй гэж бодсон юмаа гэж билээ. Тэгээд ахин шалгалт авч, асуулт тавьж, шүлэг уншуулаад, ДУУ ДУУлУУлж, бүр уйлууллаа. Хэдийгээр би тэнцсэн ч, хамт тоглох охиноос 20 гаруй см өндөр байна гээд миний оронд дүү Баатарыг оруулж шалгуулж, тэнцээд дүү минь Хишигтийн дүрд, би туслах дүрд тоглосон доо. 

	Баатар маань ч багадаа Драмын театрт “Оролмаа”, “Арын албаныхан” зэрэг жүжгүүдэд хүүхдийн дүр бүтээдэг бяцхан жүжигчин байсан болохоор дороо л тэнцсэн. 

	Би хэдийгээр туслах дүрд тоглосон ч ээж шигээ жүжигчин болсон юм шиг л дотроо баяртай байж билээ. Энэ “Дэгдээхэй нас” кино маань Чехословакт болсон хүүхдийн киноны тусгай шагналыг хүртсэн юм. 

	Ээж маань бас хамт олон ч найрсаг хүн байж, 1990-1995 оны Москвад амьдарч байх үед нь манайхаар аав ээжийн хамаатнууд ажлын газрынхан бид 3-н хадам талынхан, найз нар бүгд л гадаад явахдаа дайрч хонож явдаг байлаа. Хожим нь хадам ээж Төмөрхуяг маань Буурай, Сэлэнгэ 2 минь зан сайтай сайхан хүмүүс учраас бид ийш тийш явахдаа дайлуулж, цайлуулаад сайхан байсан шүү. Мөн ч их хөлд дарагдаж байлаа гэж дурсдаг байсан сан. Найз нөхөд нь одоог хүртэл аав ээж хоёрыг маань сайхан сэтгэлтэй хүмүүс гэж ярьдагт нь би бахархаж явдаг юм. 

	Аав, ээж минь Унгар улсад олон удаа ирж, амарч байсан ба Унгар улсын үзэсгэлэнт, байгаль, хөшөө дурсгалт талбай, театр, зоопарк үзэхээс гадна, бидний амьдралыг өөрсдийн нүдээр харж бас хайртай 2 ачаа эрхлүүлэхээс гадна хамгийн сүүлд 90 настай эмээтэй маань ирж бидэндээ зочилж сэтгэл өндөр буцацгаадаг байсан. 

	Ээжээ дурссан Буурайн Баясгалан. 

	2014. 11. 13

	Хүү Б. Баясгалан гэр бүлийн хамт

	Ач хүү Б. Амартайван

	Ач охин Б. Алтанцэцэг

	 


ЭЭЖИЙН ЦАЙ АМТТАЙ

	Миний бие Буурай Сэлэнгэ нарын 3 дахь хүү, ээжийнхээ дархан бэрийн “болзлын” хүү болон мэндэлсэн. Дунд сургууль төгсөөд дээд сургуульд орж инженер мэргэжил эзэмшсэн. Миний ээж намайг болон ах нарыг маань төрүүлчхээд 45 хоног болоод л ажилдаа орж бригадаар явна, тэр үед цаг хатуу шаардлага өндөр байж дээ. Миний бага нас драмын театртай салшгүй холбоотой байв. Намайг бага өлгийтэй байхад эмээ өвөө хоёр маань театрын гадаа ээжийн ажлын завсар чөлөөгөөр мөөмийг нь өгөх санаатай эргэж тойроод л, жаахан том болсон үед ээж дагуулж ажил дээрээ очно, бэлтгэл сургуулилалт хийж байхад бүх гэрэл унтраад зөвхөн тайз л гэрэлтэй байх тэр агшин жаахан надад хамгийн сайхан мэдрэмж төрүүлдэг байж билээ. Тэгээд хүүхэд юм болохоор театрын тайзны ар өврөөр гүйнэ, зарим газраар явахаас айна, Батсүх эгчид их загнуулсандаа. Гэрэлтүүлэг, шум-ны өрөөнд сууж байгаад жүжиг үзнэ, 2-3 давхраар явж өрөө өрөөгөөр шагайгаад янз бүрийн хувцастай, зүс царайгаа, танигдахгүй болтлоо хувиргасан жүжигчид, алтан үеийн тэр мастеруудыг дэргэдээс нь харж яриаг нь сонсож, жүжгийг нь үзэж байлаа. Би 6 настайдаа “Оролмаа” жүжгийн хүүхдийн дүрд тоглож Оюунаа эгчтэй (жүж. Д. Оюунцэцэг) хөтлөлцөн олон удаа тайзан дээр гарсан даа. Тэр үед хүүхдийн дүрд жүжигчдийнхээ хүүхдүүдээс авч тоглуулдаг байсан. Тэгээд л нэг том ширээний ард суугаад л тавагтай идээ, боов (тэр нь хиймэл) түүний хажууд жижиг таваг дээр хиам зүсээд тавьчихсан, түүнийг нь идээд л суудаг, бодвол тэр хиамыг надад зориулж тавьсан байх гэж боддог юм. Тэгэхээр театр бол агуу, тэр жижигхэн хэсэгт анхаарлаа хандуулж нөгөө тоглож байгаа хүүхдээ босоод явуулахгүйн тулд жаахан суулгах гэж зориуд бэлдсэн байх. Ээж маань тэр үед байнга надтай хамт байж хувцсыг минь өмсүүлээд, нүүрэнд тайзны будалт хийгээд, тайзан дээр гарахдаа зритель рүү харахгүй шүү, сууж байгаад хуруу гаргаж тоглохдоо тэр хуруугаа гаргаарай гэж захиж байдаг сан. Ээж бид 2 ийн хамжиж босгосон дүр маань амжилттай болж байлаа. 

	Хүү Б. Баатар “Оролмаа” жүжигт тоглож байгаа нь

	 

	Шинэ жил, хүүхдийн баяраар байнга бэлэгтэй ирнэ. Өөрөө ч орж гарсан айлын хүүхдүүдийн гарыг хоосон гаргаж байгаагүй. Бид 3 ээжийгээ ийш тийшээ явах, бүр бригадаар яваад ирэхэд нь ч гэсэн аль хэдийн чемодан савыг нь барьчихсан зогсож байдаг сан. Монгол улсаа бүрэн тойрчихсон очиж үзээгүй сум байхгүй гэж ярьдаг, арга ч үгүй биз дээ хавар, намар 45-60 хоног заавал бригадаар явна. 

	Бид дунд сургуульд ороод ч театраас салаагүй ямар л шинэ жүжиг байна тэрийг бүгдийг нь ээж заавал үзүүлнэ. Шинэ жүжгийн нээлт хийхэд заавал гэр бүлээрээ л очно ш дээ. Хүүхэлдэйн театр хамт болохоор бас дагуулж оруулан жүжиг үзүүлнэ, гадаад их явна Халимаг, Буриад, Москвагийн МХАТ-ын театрт очиж тоглож байсан. Ээж маань хоол хийхдээ гаргууд сайн гоё гоё сав суулга гадаад явахдаа авчирч янз бүрийн хоол, салат, хачир хийнэ. Хагас бүтэн сайнд жаахан орой явна, нэг дэх өдөр амардаг байсан. Хагас бүтэн сайнаар, будаатай цайг салахын аргагүй хийдэг, одоо ч тэр амт үгүйлэгдэж, би санахаараа будаатай цай чанана даа, гэх дээ л ЭЭЖИЙН ЦАЙГ яаж гүйцэх вэ дээ. 1978 оны намар ээж намайг дуудаад, миний хүү энэ кинонд шалгуулаадах ах нь тэнцсэн боловч жаахан өндөр байна гээд кино үйлдвэр дээр дагуулж очин пробод оруулан, Монголд анх Хүүхдийн жилд зориулан хийсэн, 2 хэсэгт хүүхдийн “Дэгдээхэй нас” киноны нэг хэсгийн гол дүр Хишигтийн дүрд, ах нар маань ч бусад хүүхдүүдийн дүрд тоглосон. Тус кино нь “Алтан загас”, “Алтан зул” гэсэн хоёр хэсэгтэй найруулагчаар нь Н. Нямдаваа, зураглаачаар нь Б. Балжинням гуай нар ажиллаж Чехословак улсад болсон Олон улсын хүүхдийн кино наадмаас тусгай байрын шагнал авч байлаа. Дунд сургууль төгсөөд би аавынхаа мэргэжлийг өвлөн инженер болсон доо. 

	Москва хот. 1990-1996 онуудад миний аав Г. Буурай нь Монгол улсаас ОХУ-д суух худалдааны төлөөлөгчөөр томилогдсон тэр мөчид ээж маань хайртай театраасаа өндөр насны тэтгэвэрт гарахаар хүсэлтээ өгөөд Москва явсан билээ. Өндөр насны тэтгэвэрт гарахын тул 55 нас хүрсэн эсвэл 4 буюу түүнээс дээш хүүхэдтэй байх ёстой. Ээж маань аавыг Москвад төвхнүүлчхээд ирж тэтгэврээ тогтоолгоод буцаж байсан. Москва бол соёл урлагийн өлгий хот бөгөөд маш олон алдартай театр, концертын заал, стадионуудаар, ээж биднийг дагуулан явж, энд ч шинэ тоглолт болох нь, тэнд ч Большой, Малый театрт, Никулины циркт, Москва төв циркт, Кремлийн ордны концертын танхимд, Лужникийн стадионд шинэ концерт, жүжиг, цирк гарлаа гээд хамт үзэж байлаа. Нэг яваад очиход энэ театрт тийм жүжиг тавьж, аавтай нь ийм концерт үзлээ гэнэ. Та нарыг ирвэл билет авчих уу гээд байнга ярина. Москва хотод зочилсон болон дайран өнгөрч яваа найз нөхөд, урлаг соёлын ажилтан, зочдод уг хотын хамгийн сайхан цогцолборуудыг үзүүлж явах дуртай байсан. Тэгээд орос монгол толь эргүүлэн, судалж уншиж байдаг сан. Эндээс би урлагийн хүн хэзээ ч тэтгэвэрт гардаггүй насан туршдаа сурч, судалдгийг гадарлах болсон. Би Москвад байнга очиж, олон хонох дуртай. Москвад аав ээжийнхээр хүний хөл тасарна гэж байхгүй, театрын жүжигчид, соёл урлагийн хүмүүс манайхаар байнга ирнэ, аавтай1 ганц нэг юм “мултлаад” монголынхоо соёл урлаг, театрын тухай санаа бодлоо чилээн ярилцаж суудаг сан. Аав маань урлагийн хүний гэр бүл гэсэндээ тэдгээр хүмүүст, Оросын урлагийн туршлагаас хэлж зөвлөдөг байсан нь аав ээжийн найдвартай ар тал, дэмжигч нь байж дээ гэж бидний сэтгэлд хоногшсон билээ. Мөн Буриад, Халимагийн театрын зарим жүжигчид Москвад мэргэжил дээшлүүлэхээр ирэхдээ, манайд хоёр хонох үед, би тэнд байж таарч, монгол туургатнуудын сор болсон авьяастнуудын сонирхолтой яриа хөөрөөг сонсож байсан минь одоо ч хамгийн сайхан дурсамжуудын маань нэг болсон билээ. Москвад манай гэрээс хоёр гудамжны цаана байх Варшавский шоссе-н “Таганский” театрт ээж жүжиг үзэн, тоглолтын хуваарь байнга сонирхож байдаг байсан. 

	Аавын томилолт дуусаж Улаанбаатарт эргэн ирээд ээж маань, “Орчин үе” театрт жүжигчнээр орж залуу үе, шинэ уран бүтээлчдийг дэмжин ажиллан, зарим урлагийн дээд сургуулиудад Тайзны ярианы хичээл орж олон арван шавь төрүүлэн гаргаж, ажил амьдралын замд хөтлөн оруулсан. Үүний хажуугаар тайз дэлгэцийн шинэ бүтээлүүдэд дүрээ мөнхөлж байнга шинийг эрэлхийлж суудаг сан. Бид ээж минь одоо жаахан амраач гэхэд урлагийн хүнд амрах эрх байхгүй гэдэг сэн. Миний ээжийн энэ амьдралаа урлагт зориулахад бидний аав Г. Буурай, ээжийн минь аав ээж нь болох хөгшин аав Г. Сэвжид, хөгшин ээж Б. Цэнд Аюуш нар нь бат бэх ар тал болж байсан. Хэдийгээр миний ээж айлын ганц охин ч гэлээ өсөхийн жаргалд ташууралгүйгээр хүнд тусархуу, хүнийг алагчилж харьцдаггүй, цагаан цайлган сэтгэлтэй нэгэн болон хүмүүжин, халамжтай хань, үр хүүхэд, ач нарынхаа хайртай ээж, зөвлөгч, эмээ нь олон шавь нарынхаа хайртай багш нь, үзэгч түмний хайртай жүжигчний дүрээр бидний сэтгэлд мөнхрөн үлдсэн билээ. 

	Отгон хүү Буурайн Баатар ээжийнхээ тухай дурсахад

	Хүү Б. Баатар Ээж С. Сэлэнгийн хамт

	Отгон хүү Б. Баатарын хурим дээр

	Хүү Б. Баатар гэр бүлийн хамт

	Ач охид Б. Ариунсанаа, Б. Урансанаа



	



	УРГИЙН МОД

	 

	Төрсөн төөрөг 

	Төрсөн аав ээж минь 

	 

	Хүмүүн заяаг олж төрнө гэдэг зүүний үзүүр дээр будаа тогтоохтой ижил амаргүй замыг туулж бий болдог нандин хувь заяа. Дээр дурдсанчлан би айлын өргөмөл ганц охин бөгөөд өөрийн төрсөн ижий аав, ах эгчээ дурсахыг хүслээ. Би чинь ямар баян, ямар өнөр өтгөн, ямар хайр дүүрэн төрж, өсөж, өнөөдөр энэхүү түүхийг бичиж суухдаа гэр бүлээрээ бахархан суулаа. Миний төрсөн аав Ёндонжамц маань 1902 оны зун Түшээт хан аймгийн Эрдэнэ Чин Ван Ханддоржийн хошууны (Булган аймгийн Хантай сум) Халхын хойд хязгаарын “Төмрөн харуул” гэдэг газар эцэг Сономжав эх Баяр нарын гэр бүлд мэндэлсэн гэдэг. Бидний өвөг эцэг Сономжав эх Баяр нар нь нутаг хошуундаа харуул харж, тав гурван малтай, саах үнээ, унах унаатай эгэл жирийн амьдардаг хүмүүс байсан гэлцдэг юм. Харуул харна гэдэг нь одоогоор бол эх орныхоо хил хязгаар нутгийн аюулгүй байдлын талаар хяналт тавьж засаг захиргаандаа мэдээлэл хүргэж байна гэсэн үг юм даа. 

	Аав Ёндонжамц маань 1921 оны Ардын хувьсгалын партизан хүн байсан. Тэрээр 1921 оны хаврын эхэн сард Ардын журамт цэрэг элсүүлэх Ардын намын уриаг эн түрүүн талархан хүлээн авч, журамт цэрэг элсүүлэхээр Хиагтын баруун хойд харуулуудын зангид илгээсэн Д. Сүхбаатар жанжны захиаг гардуулах даалгаврыг амь өрссөн хүнд ширүүн цаг үед амжилттай гүйцэтгэсэн түүхт хүний нэг юм. Их жанжин Д. Сүхбаатарын баруун замын цэргийн ангийн штабаас илгээсэн нууц албан захиаг 1921 оны 5-р сарын эхээр гардуулж жанжинтай нүүр учран золгож, ерөөлийн сайхан үгийг сонссон нь аавд минь их нэр төрийн хэрэг болсон гэж бахархан дурсдаг байлаа. Аав маань баруун замын байлдаанд цагаантны эсрэг тулалдаж бүтэн таван сар шахам ганц шөнө хувцсаа тайлж, тав тухтай бүтэн нойртой хоноогүй, өлсөж цангаж, өвдөж зовохын бэрхийг үзсэн цөөн хүний нэг билээ. Аав цэргүүдийнхээ дунд бичиг үсэг мэддэг, нас бага, цэл залуу, эрэлхэг зоригтой, авхаалж самбаатай, үлэмж итгэлтэй хүн байсан бөгөөд хүнд хэцүү үүргийг нь удаа дараа нэр төртэй биелүүлсэн олон жишээ байдгийн нэгийг дурдахад: Тэрээр ямар ч хамгаалалтгүй голын эрэг дээр дайсны хүнд, хөнгөн пулемётын суман мөндөр дунд арван нөхрийнхөө хамт шургааг холбож сал хийн журамт цэргүүдийг гол гаргаж дайсанд цохилт өгч, байлдааны нэн чухал үүргийг нэр төртэй биелүүлснээ эгч ахад минь дурсан ярьсныг хожмоо тэд надад ч ийнхүү ярьсан юм. 

	Аав С. Ёндонжамц маань ардын хувьсгалын дараа журамт цэргээс чөлөөлөгдөн нутагтаа ирээд 1924 оноос Богд хан уулын Тамгын газар бичээчээр, 1933 онд Хантай сумын дарга, 1936 оноос 1938 онуудад Сэлэнгэ, Булган аймгийн Намын хороонд, 1941 оноос Дорноговь аймгийн Намын хороонд хэлтсийн эрхлэгч, II нарийн бичгийн дарга, 1948 оны Засгийн газар зааварлагч зэрэг алба ажил хашиж төр засгийнхаа бодлого шийдвэрийг зах хязгаар нутгийн ард олны дунд хэрэгжүүлэх үйлсэд хүчин зүтгэн олон түмнийхээ хайр хүндэтгэлийг хүлээж явжээ. Монгол Ардын намын IX, XI, XVIII их хурлуудад төлөөлөгчөөр оролцон намын илгээлтээр Булган аймгийн Бугат, Тэшиг, Хантай сумдын Партизан, шинэ амьдрал, “Гэрэлт зам” нэгдлийн даргаар он удаан жил идэвх зүтгэлтэй ажиллан, нэгдлийнхээ мал сүргийг өсгөх, ард түмний ахуй амьдралыг дээшлүүлэх, нэгдлийн аж ахуй зохион байгуулалтыг бэхжүүлэх, ашиг орлоготой болгоход сэтгэл зүтгэл гарган ажиллаж явжээ. Тэрээр улсын VII, VIII их хурлуудад төлөөлөгч, 1953 онд улсын хоёр дахь удаагийн сонгуулиар Ардын Их Хурлын депутатаар дахин сонгогдож өргөн олон түмнийхээ итгэл хүлээн, төрийн эрхийг барих дээд байгууллагын үйл ажиллагаанд оролцон явжээ. Аав маань амьдралынхаа сүүлийн жилүүдийг Сэлэнгэ аймгийн Алтанбулаг суманд өнгөрөөсөн дөө. Тэрээр Алтанбулаг сум дахь Ардын хувьсгалын музейн эрхлэгчээр ажилласан билээ. Аав Сүхбаатарын одонгоос бусад бүхий л одон медалиар төр засгаасаа шагнуулсан даа. Миний төрсөн ээж Гэрэлийн Долгорсүрэн 1914 онд төрсөн. Одоогийн Булган аймгийн Хантай сумын харьяат, хүн эмнэлгийн эх баригч, сувилагч, эм найруулагчаар он удаан жил ажиллан, түмэн олондоо хайрлагдан явсан юм. 

	С. Сэлэнгэ төрсөн аав С. Ёндонжамц, аав Г. Сэвжид нарын хамт 

	 

	 

	Ээж ааваас 12 насаар дүү байсан. Ээж залуудаа их царайлаг, өндөр нуруутай, дуу сайхан дуулдаг, мандолин хөгжим сайн тоглодог, жүжигт тоглодог, уран сайханд дуртай хүн байсан. Ээж маань эгч дүү наймуулаа. Аав Гэрэл нь харуул хашиж, мал ахуйтай, арвай будаа тарьж ахуй амьдралдаа хэрэглэдэг хүн байсан гэсэн. Ээж биднийг төрүүлж, өсгөн, ажил амьдралын замд оруулж, айлын дайтай айл болгон төвхнүүлж, гал голомтоо бадраахад ээжийн ач үлэмж их байсан юм. Ээж японы дайны үеэр шархадсан цэргүүд Дорноговь аймагт ирж эмчлүүлж сувилуулдаг байх үед эмнэлэгт эм найруулагч хийж, цэргүүдийг сувилдаг байсан төдийгүй, ээжид сүүлд “Бид ялав” медаль явуулж шагнаж байсан гэдэг. 

	Ар эгнээнд “Улаан малгайт. ” хэмээн алдаршсан жүж. Ж. Лувсанжамц, УГЖ. С. Сэлэнгэ, жүж. Д. Байдий, УГЖ. Б. Мижиддорж, 

	Голд нь: Төрсөн аав Ёндонжамц, АЖ Д. Цэрэндулам, АЖ Д. Дамдинсүрэн, төрсөн ээж Г. Долгорсүрэн, АЖ Т. Хандсүрэн



	




	ЭРГЭЖ УЧРАХ ХОРВОО

	Төрсөн ах Ё. Цэнддорж

	 

	Нэгэн эхийн хэвлийгээс цуван, зулай зулайгаа гишгэн гарсан гурван хүүхдийн нэг нь төрсөн ах Ё. Цэнддорж минь билээ. Хувь заяаны эрхээр айлд өргөгдөн явсан хэдий ч, төрсөн ах эгч нартайгаа үргэлжид холбоотой байж, тэдэнтэйгээ ойр дотно өссөн. Төрсөн ах Ё. Цэнддорж ах маань 1961 онд Хөдөө аж ахуйн дээд сургуулийг зоотехник мэргэжлээр төгсөж, 1961-1963 онд Сэлэнгэ аймгийн Алтанбулагт зоотехник, 1963-1966 онд Алтанбулагийн техникумд багшилж, 1966-1969 онд Сэлэнгэ аймгийн намын хорооны хөдөө аж ахуйн зааварлагч, Дарханд намын хороонд намын хорооны даргаар ажиллаж, 1970 аад оноос өндөр насныхаа тэтгэвэрт гартлаа Сэлэнгэ аймгийн Алтанбулаг суманд зоотехник, намын хорооны дарга зэрэг ажил хийж байв. Ханьтайгаа 2 хүү 2 охин өсгөж хүмүүжүүлж, том охин, том хүү хоёр нь хүний их эмч, бага охин нь зоотехникч, загвар зохион бүтээгч, бага хүү нь математикч зэрэг мэргэжил эзэмшиж аав шигээ улс эх орондоо хувь нэмрээ оруулсаар явна. 


ДҮҮГИЙН ТУХАЙ ДУРСАМЖ

	 

	Амьдрал үнэхээр баялаг, сайхан аав ээж, хань ижил, үр хүүхдүүд, эгч дүү нарынхаа буянд хайр хүндлэл, халамж дүүрэн амьдарч байна. Миний дүү Сэлэнгэ маань 1941 онд Булган аймгийн төвд төрсөн. Сэлэнгийг маань өргөж авсан аав Сэвжид ээж Цэнд-Аюуш нар манай аав ээжтэй үй зайгүй найзууд байсан гэж ярьдаг. Тэднийх манайх хоёр Булган аймгийн төвд нэг хашаанд амьдардаг. Сэвжид ах тэр үед Дотоод яамны хэлтсийн төлөөлөгчөөр Булган аймагт томилогдон ажиллаж байлаа. Сэлэнгээг маань өлгийтэй байхад нь хөхнөөс нь гаргаад Сэвжид ахынд өргүүлсэн гэдэг. Сэвжид ахынх өөр тийшээ томилогдон, манайх ч өөр тийшээ томилогдон амьдралын зам салан явсан. 1949 онд дүүгээ яг 8 настай байхад бид дахин учирч билээ. Сэвжид ах, Цэнд-Аюуш эгч хоёр Сэлэнгэ дүүд минь амьдралаа зориулж, сайн хүн болгон хүмүүжүүлж, хүүхдүүдийг нь өсгөж, сургууль боловсролыг нь төгсгөж, айл орон болгон өрх тусгаарлуулж байлаа. Би хөдөө аж ахуйн дээдэд оюутан болж ирээд Сэвжид ахынхаар ирж хоол унд иддэг, орж гардаг болж дүүтэйгээ ах дүүсээ мэдэлцсэн юм. Сэлэнгэ маань урлагийн бригадаар хөдөө орон нутгаар явахдаа манайхаар, эгчийнхээр жүжигчидтэйгээ ирж бид их л сайхан хөгжилтэй байдаг байсан сан. Манай хүүхдүүд, эгчийн хүүхдүүд Улаанбаатарт суралцахаар оюутан болцгоож ирэх үед Сэлэнгэ маань тэдэнд анхаарал халамж тавьж, ээжийнх нь оронд ээж болж, сургамжлан хүмүүжүүлдэг байж билээ. Дүүгийн маань хань Буурай ч бас хөдөө орон нутгаар ажлаар явахдаа манайхаар, эгчийнхээр ирж бид бөөн хөөр баяр болж дуулж хуурддаг дурсамжууд олон бий. Буурай маань төлөв түвшин, ноён нуруутай, гэр бүлдээ халамжтай сайн хүн. Аав сэрүүн тунгалаг байхдаа "Гурван хүүхэд маань сайн хань ижилтэй учирсан байна” гээд л ихэд сэтгэл хангалуун байдаг байж билээ. Ер нь тэгээд нэр төртэй, шулуун шударга зөв амьдарна гэдэг өөрөө эцэг эхийнхээ ач тусыг хариулж байгаагийн нэг хэлбэр юм байна гэж би боддог. Түүний мөн чанарыг бид гурав гаргасан гэж бодож явдаг юм. 

	Сэлэнгэ маань 1999 онд Монгол улсын гавьяат жүжигчин гэсэн төрийн дээд шагнал авах үед эгч бид хоёр баярлаад уйлж билээ. Дүүгийнхээ тоглосон киног үзэхэд дүүтэйгээ уулзаж байгаа юм шиг сайхан байдаг. Жүжигчин хүн болохоор олон сайхан кинонд дүрээ мөнхлөн үлдээж дээ гэж би бахархан боддог. Сэлэнгэ маань ээжтэй дэндүү адилхан, царай төрх, зан чанар нь хүртэл яг адилхан, их сайхан цайлган цагаан сэтгэлтэй, өрөвч энэрэнгүй, тусархаг хүн байсан даа. 

	Энэхүү дурсамжийнхаа төгсгөлд Сэлэнгээгийнхээ ач нарт болон гурван хүүд нь аз жаргал, сайн сайхан бүхнийг хүсэн ерөөе. 

	С. Сэлэнгэ ээж Б. Цэнд-Аюуш болон ах Ё. Цэнддорж түүний хүүхдүүдийн хамт



	



	МИНИЙ ХӨДӨЛМӨРЧ ЭГЧ Ё. ПЭЛШИН

	Том эгчийг маань Пэлшин гэдэг. Эгч их багаасаа хэрсүү, хөдөлмөрч, амьдралд эрт биеэ даасан гэдэг. Эгч маань дөнгөж 13 настайгаасаа 16 нас хүртлээ ард олныг бичиг үсэгт таниулах үйлсэд зүтгэж, хөдөөгүүр морьтой явж ард олонд бичиг үсэг зааж, дэлхийн 2-р дайны үеэр Оросын армид тусламж цуглуулах ухуулга сурталчилгаа хийдэг байсан хөдөлмөрч эмэгтэй юм. 

	16 настайдаа Улаанбаатар хотод ирж Багшийн сургуульд орж бага ангийн багш мэргэжил эзэмшиж, 44 жил бага ангийн багш, гэр ахуйн багшаар ажиллаж “Ардын боловсролын тэргүүний ажилтан” цол тэмдэг болон олон одон медалиар шагнагдаж байлаа. Эгч маань дуу сайхан дуулдаг, үйлэнд уран, ажилсаг, авьяаслаг хүн байсан. Бригадаар явах бүрдээ эгчийнхээр орж дайлуулж, цайлуулдаг, үнэтэй сайхан сургаал үгсийг нь сонсож авдаг байлаа. 

	Эгчийн маань хань Б. Жамсранжав математикийн багш мэргэжилтэй бөгөөд 46 жил тасралтгүй ажиллаж, олон сайхан шавь нарыг төрүүлэн гаргасан. Тэд маань 2 сайхан охины ээж аав болцгоож, өөрсдийнхөө амьдралын модны, мөчир салаа бүхнийг тордон тэнхрүүлсэн ачтай буянтай хүмүүс юм. 

	Эгч Ё. Пэлшин болон түүний охин Ж. Чимгээгийн хамт



	



	МИНИЙ БАХАРХАЛ ЭГЧ МИНЬ

	 

	Жаргал дүүгийн дурсамж

	Эгчийнхээ талаар дурсамж бичих завшаан олдож байгаад маш их баяртай байна. Бага байхдаа эгчээрээ маш их бахархдаг байлаа. Сэлэнгэ эгч тоглолтоор ирэх үед бөөн баяр хөөрөөр бялхдаг байж билээ. Их сургуулиа төгсөөд магистрт сурч байхдаа би найз залуутайгаа эгчийндээ амьдрахаар очсон. Тун удалгүй эгч, Буурай ах, Эмээ бид нар нэгэн гэр бүл болж дотносож, бид хоёр тэд нартаа дасаж эхэлсэн. Бид хоёр хөгшчүүлтэйгээ хоёр жил гаруй хамт амьдарч айл болон тусдаа гарч байлаа. Дорж амралтын өдрүүдээр Буурай ахтай хүнсээ цуглуулж, эмээтэй боорцог хайрч, бас хөзөр тоглоно. Эгч бид хоёр зурагтаар гардаг дасгалыг байнга дуурайн хийдэг байж билээ. Эгч маань надад өөрийнхөө төрсөн охин шиг халуун дотноор хандаж, намайг маш их хайрладаг, ээжийг минь оролдог байсан. Эмээ Буурай ах хоёр, Доржийг байнга магтдаг, түүнд маань их л дотно ханддаг байсан. Энэ хугацаанд эгчээсээ олон сайхан зүйлийг сурч, амьдралд хандах хандлага маань маш өөдрөг болж, хүмүүсийг хайрлах чанар маань улам баяжиж, гоо сайхны мэдрэмж ихтэй болсон гэж боддог. Эгчтэйгээ хамт өнгөрүүлсэн он жилүүд миний хувьд дурсамж дүүрэн сайхан цаг хугацаа байсан. Түүнээс гадна Сэлэнгэ эгч бэрүүддээ маш их хайртай, хүүхдүүдээ зөв сайн хүн болгож хүмүүжүүлсэн болохоор тэдний амьдралд оролцоод байх шаардлагагүй амар тайван сайхан амьдардаг байсан. Ядарч гундуу байгаа найз нөхдөдөө байнга тусалдаг, ямар ч хүнийг ялгалгүй сайхан харьцдаг, залуу жүжигчдээ маш их дэмждэг байсан нь намайг бишрүүлдэг байлаа. Тийм болохоор би ч бас хүмүүстэй сайхан харьцаж, чин сэтгэлээсээ тусалж, ядарсан нэгнийхээ зовлонг хуваалцаж, аз жаргалтай байгаа нэгнийхээ баяр баяслыг хуваалцаж амьдрах юм сан гэж хичээдэг. Эгч маань хүнээс эерэг сайхан чанарыг нь хамгийн түрүүнд олж харж чаддаг. Сэлэнгэ эгчтэйгээ хамт наадам, кино, жүжгийн нээлтэд хамт явж, инээлдэж ярилцаж байсан сайхан цаг үе сэтгэлд минь дандаа л тодхон байдаг юм. 

	Хойд талын зүүнээс Б. Жамсранжав (Пэлшин эгчийн нөхөр) С. Сэлэнгэ, Ё. Цэнддорж

	Доод эгнээний зүүнээс Ж. Жаргал, Ё. Пэлшин 



	



	МИНИЙ БУРХАН БУУРАЙ АХ МИНЬ

	Миний ахын намтар түүх, ажил үйлсийн талаар бичсэн нь олонтой тул давтан дурдах нь илүүц биз ээ. Бидний ээж арван нэгэн хүүхэд төрүүлсэн боловч эрэгтэй хүүхэд нь тогтвор муутай байснаас зургаан хүүхэд нь өсөн торниж ганц хүү таван охинтой байжээ. Ахыг анх төрөхөд орос эмч Боря гэж нэр өгсөн нь хожим Буурай болон өөрчлөгдсөн гэж аав ээж минь ярьдаг юм. Буурай ах маань төлөв түвшин зантай, сайхан сэтгэлтэй эгэл даруу нэгэн билээ. Манай гэр бүлд аав ээж, ахан дүүс цөм ахыг хайрлан хүндэтгэж, ах ч хүндэтгэлийг нь хүлээж чаддаг эрхэм хүн байсан. Ах маань бидэнд захихдаа: Алив зүйлийн учрыг тунгааж, үнэн зөвийг олж байж дугарч байх нь зөв шүү гэж ярьдаг байв. Ах, бэргэн эгч Сэлэнгэ нар маань гурван хүүгээ сайн боловсрол, хүмүүжилтэй болгон хүмүүжүүлж, ах дүүс бидэнтэй эвсэг найрсаг, халуун ам бүл байж, зовлон жаргалаа ч хуваалцаж байсанд үргэлж баярлан дурсаж, ах бэргэн эгч нарынхаа ажил үйлс, авьяас билэг, сайхан сэтгэлээр бахархаж байдаг. Ах маань дуу дуулах дуртай, түүний сүлд дуу нь:

	 

	Навчин тамгатай хээрийгээ

	Наймаалж битгий солиорой

	Намайг гэсэн сэтгэлээ 

	Насандаа ч битгий мартаарай

	 

	гэж дуулна. 


НАГАЦ АХЫГАА ЭРГЭН ДУРСАХУЙ

	Дүү Л. Туул

	Буурай ах маань эрдэм боловсролтой, даруу төлөв, нөхөрсөг, алхах гишгэх нь амгалан дөлгөөн, сайхан сэтгэлтэй, хүний мөс жудаг сайтай, сайхан дуулчихдаг байсныг дурсахад бахархалтай сайхан санагддаг. Бид ахыгаа их хүндэлдэг, бас цаанаа айж эмээдэг байсан. Ах маань хоёр эгчтэй, гурван эмэгтэй дүүтэй айлыг ганц хүү билээ. Сайн ханьтай (МУГЖ С. Сэлэнгэ) гурван хүүтэй ба тэд нараараа их бахархдаг байв. Хүүхдүүд нь бүгд дээд боловсролтой өөр өөрсдийн амьдралаа боломжийн сайхан авч яваа. Дунд хүү Баясгалан нь олон жил гадаадад ажиллаж, амьдарч буй. Эгч ах хоёр ойр ойрхон ач нар дээрээ очиж амьдардаг байв. Ах хүүгийндээ амраад ирсний дараахан юм сан. 

	Нэг удаа ажлаа тараад гэртээ ирсэн чинь ээж ах хоёр том өрөөнд хууч хөөрөн сууна. Юу хийж, яаж амьдарснаа эгчдээ тайлагнаж буй бололтой. Тэр үед ах тэтгэвэрт гарчихсан зав чөлөөтэй байсан тул манайхаар ойр ойрхон ирдэг байв. Тэгээд л удалгүй харих болоод явчихлаа. 

	Үүдний өрөөнд эгчдээ хүүгийнхээ бэлэглэсэн каракуль малгай, өвлийн гутлаа жоохон хүүхэд шиг гайхуулсан маягтай үзүүлээд л, хоёулаа баяр баясгалантайгаар хийц, чанарыг нь шинжиж гарав. Жар нэлээд гарсан эгч дүү хоёр, хүүхэд шиг баярлаж буй дүр төрх нь одоо болтол миний нүдэнд харагддаг. Ээж маань дүүгийнхээ шинэ хувцсыг мялааж орос “барбарис” чихэр атгыг өгч билээ. Ах хатуу чихэр идэх их дуртай, бүүр тас тас хазаж идэхийг нь яана. Ямар сайндаа Сэлэнгэ эгч манайд ирэхээрээ: “Мама (манай ээжийг бүгд ингэж авгайлан дууддаг) энэ тавагтай чихрээ аваарай, Буурай идэж дууслаа” гэж бидний инээдийг хүргэдэг байв. Ийм жоохон юманд баярлаж, аз жаргалыг авч чаддаг буянтай буурлууд байсан юм даа. 

	Намрын нэгэн налгар сайхан өдөр бид бүгд хамаатан саднаараа ээж, ахын нутаг (Төв аймгийн Эрдэнэ сумын Харзтай сэрүүн булаг) орохоор том автобусаар явлаа. Замд тохиолдсон овоо, уул, усанд бууж, хүндэтгэл үзүүлэн идээ, будаа сүүгээ уул хангайдаа өргөж ёс үйлдэв. Зорьсон газраа очиход Дамдинжав (манай хамгийн өндөр настай хамаатан) ахын удирдлагын дор майхан саваа барьж, айл болгон идээ будаагаа гаргаж элбэг дэлбэг нижгэр сайхан наргиж наадсан. Орой нь түүдэг гал тойрон сууж, ахмад буурлуудын дурсамж яриаг сонсож, дуу хуур болов. Сайхан дуулж буй хүмүүсийн дундаас ахын маань хоолой онцгой тод, тэр хөндийгөөр нэг цуурайтаж байлаа. 

	Одоо болтол ахын маань дуулсан дуу нь гэгээн сайхан дурсамж, ухаарал бэлэглэн сэтгэлд хоногшин үлдсэн. Ахынх манайтай ойрхон байсан болохоор аливаа баяр, аливаа үйл явдал болоход бөөнөөрөө цуглан, хооллож ундалж бас дуулж, хөзөр тоглон баярладаг байв. Сэлэнгэ эгч маань хошин шогийн үзүүлбэр үзүүлж биднийг баясгадаг байв. 

	Бид нарын дунд халуун дотно харьцааг бүрдүүлж өгдөг хүн бол яах аргагүй ах маань юм сан. Ахын маань нэг гайхамшигтай сайхан зан чанар нь бол хэзээ ч нэг л янзаараа байдаг. 

	Бидний хайртай ах санаандгүй гэнэт тэнгэрт халин одсон хэдий ч, түүний сайхан сэтгэл, үргэлж баяр мишээлээр дүүрэн явдаг дүр төрх, үнэт сургамж нь бидний сэтгэл зүрхэнд ямагт оршсоор байх болно. 

	Ах маань бор дарсыг үе үе балгадаг боловч төлөв түвшин зан чанараа үргэлж хадгалж, илүү дутуу үггүй, дуулж инээж суудаг сан. Бурхан шиг амарлингуй хүн байлаа. Нэг удаа танил нь хүүд нь утасдаж: Аав чинь жаахан юм хүртсэн бололтой, дуулаад суугаад байна, ирээд аваарай гэсэн наргиа байдаг сан. 

	 

	Бурхан ахын төрсөн дүү

	Боржигон овогтой Нэргүй

	Арын эгнээнд зүүнээс Н. Нэргүй, Г. Буурай, Г. Сэлэнгэ, А. Тойвгоо, Ч. Цэнд-Аюуш, 

	Урд эгнээнд зүүнээс Г. Нямаа, Ц. Гомбо, Г. Янжмаа, Ж. Лхагвасүрэн

	Г. Буурайгийн гэр бүл эгч Г. Нямаагийн хамт

	Баруунаас Л. Хадбаатар, Д. Лувсанбалдан, Г. Буурай нар

	 


НАЙЗАА ДУРСАХУЙ

	 

	[image: Image]

	 

	С. Сэлэнгийн тухай дурсамжаа бичих боломж тохиож, найзыгаа эргэн дурсахад сэтгэл минь маш их хөдөллөө. 

	Сэлэнгэ түүний хань Г. Буурай бид нар гэр бүлийн унаган найзууд байсан. Манай Сэлэнгийн аав Сэвжид, ээж Цэнд-Аюуш гэсэн хоёр сайхан буурайнууд байлаа. Бид тэднийг төрсөн эцэг, эх шигээ л хайрлаж хүндэлдэг байсан юм. 

	Миний ганц охин Б. Отгончимэг маань эднийд нялх багаасаа өсөж өндийсөн эдний л охин, надад хэлэхгүй зүйлээ залуу ээждээ, ах нартаа, эмээ өвөөдөө хэлнэ. Тийм ч учраас Сэлэнгийн мэргэжлийг эзэмшин СУИ Сургуулийг төгсөж жүжигчин болсон. 

	Би энэхүү дурсамждаа олон зүйлийг багтаан тэрлээгүй ч, бичиж байх үед минь толгойд бодогдож, сэтгэлд буусан хэдэн мөрөө сийрүүлбээс:

	 

	Явсан ажилласан газартаа нэртэй, мөртэй

	Ясны хөдөлмөрч жүжигчин байсан

	Бодолдоо тээсэн зорилготой ажилласнаараа ч

	Босгож бүтээсэн нь үлдэж хоцорсон, 

	Хайртай хүүхдүүд, ач, зээ нартаа халамжтай түшигтэй, 

	Хүний хайлан сайхан ээж, эмээ байсан. 

	Хамт олондоо итгэгдсэн хүндлэгдсэн


Хангай шиг түшигтэй хүний дээд анд минь байсан. 

	Бүтээж хийхийн төлөө зүтгэж тэмцэж явахдаа 

	Богинохон заяаны эрхээр тэнгэрийн оронд одсон ч 

	Дотно байсан анд чинь чамайгаа хэзээ ч мартахгүй дурсана. 

	Сайн нөхрийн дурсамж сэтгэлээс үл мартагдана. 

	 

	Найз Т. Чулуунхүү. 

	2014 оны 12-р сарын 04

	Б. Отгончимэг

	МУГЖ С. Сэлэнгэ охин Б. Отгончимэгийн хамт. 


АЛСАД ГЯЛАЛЗАХ ҮҮРИЙН ЦОЛМОН

	Хүүхэд, бага насны дурсамж сэтгэлд их тод хоногшин үлдэх юм даа. Миний хүүхэд нас Сэлэнгэ эгчтэй салшгүй холбоотой. Энэ нь их ойр дотно хөрш зэргэлдээ байсных юм. Би цэцэрлэгт явдаг байж. С. Сэлэнгэ эгч намайг цэцэрлэгээс орой авна, өглөө хүргэж өгдөг. Учир нь С. Сэлэнгэ эгч манай хоёр айл аймаг олон жил амьдарсан бөгөөд манай аав, ээжүүд ойр дотно нөхөрлөж байсных юм. 

	Сэлэнгэ эгч намайг цэцэрлэгт хүргэж өгнө, би хариуд нь чихэр нэхнэ. Чихэр тэр бүр элбэг байсан эсэхийг мэдэхгүй. Эгч хааяа ёотон өгнө. Миний баярлах гэж жигтэйхэн, дуулгавартай хүн болж хэлсэн үгнээс нь зөрнө гэж үгүй. Ингэж миний бага нас гэр, цэцэрлэг хоёрын хооронд С. Сэлэнгэ эгчтэй хамт өнгөрсөн юм. Үүгээр бидний ажил амьдрал хязгаарлагдаагүй. 

	Миний төрсөн эгч В. Сурмаатай С. Сэлэнгэ эгч үе тэнгийн болоод ч тэр үү их ойр дотно байлаа. Хоёр эгч маань хаашаа л явна хамт явцгаана. Би энэ хоёрыгоо дагана. Сүүлдээ энэ хоёр маань надаас зугтдаг болсон. Аргагүй шүү дээ, хоёр эгч маань том болж байгаа юм чинь. 

	Сэлэнгэ эгч хэзээний авьяастай нь мэдрэгдсэн. Тэр хоёр байсхийгээд л, гэртээ концерт тоглоно. Үзэгч нь би. В. Сурмаа эгч хөтөлнө, С. Сэлэнгэ эгч дуулна. Их л зугаатай сайхан байж дээ, одоо бодоход. Хоёр эгчийг 10-р анги төгсөх жил Улсын багшийн дээд сургууль дээр кино драмын анги нээгдэж билээ. Тэгэхэд С. Сэлэнгэ эгч шалгалт өгч тэнцсэнээр жүжигчин болох замаа нээсэн юм. Харин эгч В. Сурмаа маань ЗХУ-ын Ленинград (хуучнаар) хотод суралцахаар алсыг зорьсон юм. Ингэлээ гээд төрсөн, тэлсэн хоёр эгчтэйгээ ажил, амьдралын байнгын холбоотой улам ойр дотно байлаа. С. Сэлэнгэ эгч сургуулиа дүүргээд драмын театрт жүжигчин болов. Ажил, амьдралын гараа нь ч эндээс эхэлсэн. 

	Олон сайхан дүр бүтээсэн. Түүний бүтээсэн киноны болон тайз дэлгэцийн олон дүрийг Монголын үзэгчид шимтэн биширч байдагт миний бие бахархаад барамгүй сэтгэгдэл төрдөг. Энэ үнэлэлтийг ганц би ч биш Монголын ард түмэн хэлнэ гэдэгт итгэлтэй байна. Хожим эгч маань Буурай гэдэг хүнтэй ханилан сууж гурван хүүхэд төрүүлсэн. Тэд өнөөдөр өнөр олуулаа сайн сайхан амьдарч буй нь хайрт ээж аавынх нь буян биз гэдэгт итгэлтэй байна. Хүний ааш араншин төрөлхийн байдаг гэдэгт би итгэдэг. Харин жүжигчин хүн, олон янзын ааш араншинтай дүр бүтээдэг. Үүнийг олдмол дүр эсгэх гэдэг дээ. С. Сэлэнгэ эгчийн бүтээсэн зарим уран сайхны дүрийг нь харж, ургуулан бодож суухад “Үгүй” энэ чинь юу вэ. Миний Сэлэнгэ эгч мөн үү биш үү гэх бодолд автуулдаг. Тийм ээ С. Сэлэнгэ эгч аливаа дүрийг бүтээхдээ миний мэдэх Сэлэнгэ эгч биш болчихсон байхыг яана. Хүн дүрдээ итгэж өөр ертөнцийг нээнэ гэдэг энэ байх. Үнэн гайхамшиг гэх бодлыг араасаа дагуулж чаддаг чадварлаг, авьяаслаг тайз, дэлгэцийн жүжигчин байсныг энд хэлэхэд илүүц болохгүй, энэ бол миний сэтгэлийн дуудлага юм шүү. 

	Бидний нөхөрлөл олон жил үргэлжилсэн юм. Цагаан сар, баяр ёслол, хагас, бүтэн сайн өдрөөр бие биеийндээ зочилж, хууч яриа дэлгэж сууцгаадаг сан. Эдгээр цаг мөчийг мартна гэж үү? Үгүй, харин ч сэтгэлд үл мартагдах нандин дурсамж болон үлдсэн. 1987 онд юм даг. “Илүү сартай зун” уран сайхны киноны ээжийн дүрд С. Сэлэнгэ эгч тоглож билээ. Миний бие зургийн даргаар нь ажилласан юм. Киноны зураг авалтыг Хөвсгөл аймгийн Ханх суманд хийх болсон тул гурван сар ой тайгад ажилласан. Уран бүтээлчид бид цаг хожих гэж, хоёр нарны хооронд зогсолтгүй хөдөлмөрлөсөн. С. Сэлэнгэ эгчийн бүтээсэн олон сайхан дүр хэзээ ч давтагдашгүй мөнхийн юм. Бид ингэж боддог. Бидний бодол олон хүний санаатай нийлнэ гэдэгт огтхон ч эргэлзэх юм алга. 

	Энэ хүний урлагийн ертөнцөд аялсан түүх нь мөнх. Алсад гялалзах үүрийн цолмон шиг тод харагднам. 

	МУ-ын гавьяат жүжигчин С. Сэлэнгэ эгчийнхээ тухай чадан ядан өөрсдийн санаагаа буулгалаа. Таныг хүндэтгэж мэхийсэн

	В. Мандах, В. Сурмаа

	2015 он Улаанбаатар хот

	ТЕАТРЫН АНД НӨХДИЙН ДУРСАМЖ 

	 

	“СОГОО СЭЛЭНГЭ”... 

	1959 онд УБДС-ийн Кино Драмын ангийн анхны оюутан болж орцгооход Сэлэнгэ өндөр нуруутай, шулуун хөлтэй, өргөн духтай, зэгзгэр охин орж байсан билээ. Бид дөрвөн жил хамт сурч Булыгина Клара Намсраевна, Ардын жүжигчин Нямын Цэгмид, Гавьяат жүжигчин Ө. Рэнцэнноров багш нараар жүжигчний уран чадвар заалгасан юм. 1963 онд жүжигчин мэргэжлээр төгсөөд С. Сэлэнгэ маань Кино үйлдвэрт жүжигчнээр хуваарилагдаж очоод нэг жил ажиллаад Улсын Драмын Театрт ирж ажилласан юм. Айлын ганц, эрх дураар охин байсан ч хоол унд хийх, гэр орны ажилд сайн байсан. С. Сэлэнгийн аав нь Сэвжид, ээж нь Цэнд-Аюуш гэдэг хүмүүс байсан. Бид нар үргэлж тэднийд зочилж гарынх нь хоолыг амтархан идэцгээдэг байлаа. Гэр нь Засгийн газрын ордны арын садны хойд талын орон сууцуудын нэг давхарт амьдардаг. Түүнийг хар үнэгэн захтай, хар ногоон даавуун пальтотой явж байхад нь, залуучууд театрын “Согоо” Сэлэнгэ явж байна гэцгээдэг байсан сан. Г. Буурай гэдэг хүнтэй ханилж гурван хүү дараалан төрүүлж “би айлын дархан бэр” болсон гэж ярьдаг байж билээ. Бид нөхрийг нь “Бурхан” Буурай гэдэг сэн. С. Сэлэнгэ маань олон жүжиг, киноны дүрд тоглосон, театрын урьдаа барьдаг нэртэй эмэгтэй жүжигчдийн нэг юм. Мөн тайзнаас их сайхан харагддаг жүжигчин байсан. Л. Ванганы “Эзэд” жүжгийн Борхүүгийн дүрд тоглож байгааг нь харахад аргагүй л “Согоо” Сэлэнгэ байдаг байсан даа. Хүний залуу нас гэж мөн ч сайхан шүү. С. Сэлэнгэ маань өөрийнхөө тоглож байгаа ролио дүр болгох талаас нь бодож нүүр хувиргалтаа сайн хийж чаддаг жүжигчин байв. Судалгаа эрэл хайгуулаа сайн хийдэг нь Д. Мягмарын “Нандин эрдэнэ” жүжгийн эмч Цэвэлмаагийн дүрийн судалгааг хийж байхдаа эмнэлэг дээр жижүүр эмчийг дагаж ажиглалт, судалгаа хийж байж тоглосноо ярьдаг байсан. Тэр ч чанараараа олон сайхан дүрүүдийг бүтээсний нэг нь А. Папаяны “Цаг өөр болжээ” жүжгийн Викториягийн дүрийг характер талаас нь хөөж, хурц, хөдөлгөөн сайтай, эрчтэй, инээдтэй дүрийг бүтээсэн юм. Ц. Гантөмөр Шмавон сайдын дүрд нөхөр нь болж тоглоход нь: би, Сэлэнгэ дээ “чи Гантөмөртэй үзэлцэж тоглодог юм шүү. Тэгэхгүй бол хол хаяна шүү” гэж хэлэхэд “би чиний хэлснийг биелүүлж байгаа шүү” гэж хэлж билээ. Би тэхэд охин Вардуйгийн дүрд нь тоглосон. “Чи бид хоёр ямар ч байсан ээж охин хоёр болчихсон байгаа юм даа” гэж Сэлэнгэ маань ярина. Викториягийн дүр сайн дүр болсон. С. Маршакийн “Муурын байшин” жүжгийн эм гахай, А. П. Чеховын “Интоорын цэцэрлэг” жүжгийн Шарлотта зэрэг дүрүүд нь дүр болж чадсан гэж би үздэг. С. Сэлэнгэ бид хоёр Д. Нацагдоржийн “Хи хи хи” хошин шүлгийг хамтарч уншиж үзэгчдээс их үнэлгээ авдаг байлаа. Уран бүтээлээ хийсээр л урлагийн тайзаа орхисон доо найз минь... 

	Монгол улсын Ардын жүжигчин Ж. Лхамхүү

	2014-04-04. 

	 

	[image: Image]



	



	МУГЖ С. СЭЛЭНГИЙН ТУХАЙ ДУРСАМЖ... 

	С. Сэлэнгэ бид хоёр УБДС-ийн Кино драмын ангид дөрвөн жил сурч, театрт 40 гаруй жил хамтран ажиллаж олон арван жүжгийн дүрүүдэд ажиллахдаа, театрын тайз, хот хөдөө, орон нутгийн үзэгчдэд өвөл зун, хавар намар, цастай бороотой салхи шуургатай, байгалийн хүнд хэцүүг үл тоож, зөвхөн жүжгээрээ үзэгчдийн оюун сэтгэхүйд шинэ бүхнийг мэдрүүлэх, зан төлөв араншинд нь сайнаар нөлөөлж ухааруулахыг хичээн зүтгэж, уйлж, дуулж, инээж, өлсөж, цангаж бас тунирхаж гомдож байсан ч, залуу насны эрч хүчээр нэгэн хамт олон болон явж байсан он цагууд бидэнд бий. 

	Миний бодоход С. Сэлэнгэ дүр дээр ажиллахдаа өөртөө их анхаарал тавьдаг, нүүр будгийн талаар үеийнхэн дотроо их сайн, сайхан будна, будахаараа их сайхан хүүхэн болно. Хамар буюу харц, хацраа өөрчилж будахаараа танихгүй хүн шиг болчихно. Тэгээд өөрийгөө хараад инээж гарна. За ингэвэл ямар байна гээд л... Хувцсандаа янз бүрийн чимэг гоёл их хийнэ ээ. Д. Мягмарыг “Найрын ширээний ууц” жүжгийн олны хэсэгт тоглохдоо этгээд хувцас өмсөж, бөгс мөөм нь том, уруул нь дарвагар байх жишээтэй. Б. Брехтийн “Кавказын цэрдэн дугуй” жүжигт Гүржид ордны эргэлт болж хотын захирагчийн амь насыг хороож, эхнэр үе залгах хүүхдийн нь хороох болж захирагчийн эхнэр хөрөнгө мөнгөнийхөө төлөө амь тэмцэн төрсөн хүүхдээ хаяж явдаг. Жүжгийн төгсгөлд өлгийтэй хүүг олж 6 нас хүртэл нь өсгөсөн зарц эмэгтэй, хүүг төрүүлсэн эх 2-ын хэн нь жинхэнэ эх нь вэ гэдгийг мэргэн шүүгч Аздак (Ардын жүжигчин Ц. Гантөмөр) маш энгийнээр цэрдэн дугуй зурж голд нь хүүг зогсоож хүүгийн хоёр гараас 2 эх барьж “хэн хүчтэй татаж чадсан нь жинхэнэ эх нь болно” гэдэг хэсэг дээр, Сэлэнгэ (хүүгээ хаячхаад) хэргэм зэрэг ахих болохоор хүү хэрэг болно гэж бодож, хүүхдээ авахаар зарга үүсгэж байгаа Наталия Абашвили эхэд тоглодог. Зарц эмэгтэй Грушед тоглосон Мэндбаяр би, Сэлэнгээгийн яахаас ч буцахгүй хүчээр татаж буй нүдийг хараад... яав ч ингэж болохгүй ээ, энэ хүүхэд чинь нялх шүү дээ, хөл гараас нь салгаад яах юм, бүрэн бүтэн байхыг нь харж явъя, өсгөсөн хүүгээ зүрх сэтгэлдээ хайрлаж явъя гээд орхиод явдаг хэсэгт Сэлэнгэ маань шуналтай хэрцгий, ухаангүй дураараа ааштай хатны дүрийг сайн гаргаж тоглосондоо. 

	Ч. Чимэдийн “Арын албаныхан” жүжгийн Буниа эхэд Сэлэнгэ тоглосон юм. Төгсгөлийн хэсэгт хүүгээ амь алдсаныг сонсоод “Төр улсын төлөө амь алдсан хэний ч хүүхэд ялгаа байхгүй. Эх бид чинь элээний сүүдэр дайрчих бий гэж өсгөөд, түмний хэрэгт зүтгүүлдэг ээ гэсэн монологоор тэр эхийн сайхан сэтгэлээр нулимс дуслуулан байж үзэгчдийг уяруулж байгаа хэсгийн тоглолтыг нь хараад”, манай Сэлэнгэ ч сайн жүжигчин болжээ... аргагүй л ” Гавьяат жүжигчин” юм гэж бахархаж байлаа... 

	С. Сэлэнгэ маань дурсах дурсамж ихтэй сайн жүжигчин, сайхан хань, сайн ээж байлаа. 

	Ардын жүжигчин Д. Мэндбаяр

	2014 02 09

	МИНИЙ ПАРТНЁР (ХАМТРАН ТОГЛОГЧ)

	Сэлэнгэ бол миний үнэнч партнёр, хамтран зүтгэгч минь байсан. Түүнтэй олон арван жүжигт хамтран тоглосон. Театрт кино драмын анги төгсөж ирээд орсон юм. Сэлэнгэ бол шулуун шударга зантай их авьяастай хүн. Жүжигт хамтран тоглож байхдаа би түүнээс сурч байсан зүйл ч олон бий, надаас сурсан юм ч олон буй биз. Хөдөө бригад явахад нэг гал болж хийсэн хоолыг нь амтархан иддэг байв. Жүжигчний хувьд Сэлэнгэ маань зүрх сэтгэлээрээ, авьяасаараа түрж дүрүүдээ бүтээдэг, хүнлэг сайхан сэтгэлтэй, нандин хүн байсан. Бусдаас илүү гэж өөрийгөө боддоггүй, гүндүүгүй эрс шулуун зантай, эмэгтэй хүнд баймааргүй эршүүд хүн байв. Сэлэнгэ маань амьд сэрүүн байсан бол улам ихийг бүтээж, ард түмнийхээ хүндэтгэлийг хүлээсэн авьяас чадвартай Ардын жүжигчин байх байлаа. Тэрээр авьяас чадвартай төдийгүй, найз нөхөд, уран бүтээлчдэдээ сайн түшиг тулгуур нь болж байсан юм. Сэлэнгэ маань их нямбай, худал хуурмаг зангүй, илэн далангүй харьцдаг, эрэмгий зоригтой уран бүтээлч байлаа. 

	Хөдөлмөрийн баатар, Төрийн соёрхолт, 

	АЖ Ц. Гантөмөр 2014-10-27

	С. СЭЛЭНГЭ БУЮУ ЦЭВЭЭНЖАВЫН ҮРГЭЛЖЛЭЛ... 

	Монгол улсад анхны дээд мэргэжлийн боловсрол эзэмшсэн жүжигчдийн уран бүтээлийн зам мөр УДЭТ-т эхэлсэн он жилүүд бол 1963 он билээ. Энэ он цаг бол жүжигчин Сэвжидийн Сэлэнгийн уран бүтээлийн намтрын товчоо эхэлсэн үе юм. Сэлэнгэ бол дотоод сэтгэлийн хүч бяд тэнхээтэй, жүжигчний дүрд хувирах ур чадварыг чадмаг эзэмшсэн жүжигчин билээ. Тэр ч утгаараа түүний бүтээсэн дүрүүд театрын түүхийн хуудаснаа тод томруун үлдэж чадсан юм. Төрийн шагналт Ч. Чимидийн “Арын албаныхан” жүжгийн Буниагийн дүр бол Ардын журамт цэргийн ар гэрийн хүний сэтгэлийн тэнхээ хайр харууслыг хослуулан гаргасан эх хүний дүр билээ. Ардын төр, шинэ засгийг эмхлэн байгуулах хүнд хэцүү үед, амь хайргүй явж амьдралаа зориулсан хүүгийнхээ үхлийн тухай сонсоод хэлж буй сэтгэлийн өчил нь монгол эхийн тайван уужуу сэтгэл, холыг харсан холч мэргэн ухаан, дотоод сэтгэлийн тэнхээ бодлыг хүүгээ алдсан харууслын нулимс, хувьсгалын үйл хэрэгт өөрийгөө зориулсан хүүгийнхээ эрэлхэг зоригийг бахархаж байгаа дотоод сэтгэлийн агуу зөрчлийг хослуулан гаргаж илэрхийлж чадсан нь жүжигчний ур чадварын оргил нэгэн цэг байлаа. Армены жүжгийн зохиолч А. Папаяны “Цаг өөр болжээ” жүжгийн Викториа Назаровнагийн дүр бол түүний урын санд тодорхой мөрөө үлдээсэн шилдэг дүрүүдийнх нь нэг билээ. Виктория хэмээх дүрийн гол хэв шинж нь биеийн амрыг харж нэр төр хөөцөлдсөн өөрийн ганц охиноо өндөр албан тушаалын хүнтэй суулгаж, нөхрөө тушаал ахихад ашиглах зорилгоор элдэв бусармаг үйлдлүүд хийж буй инээдэмт, шинж чанарыг агуулсан дүр юм. Жүжигчин Сэлэнгэ энэ дүр дээрээ маш их идэвх чармайлттай, өдөр бүхэн өөрөөр хийхийг бодож их бүтээлчээр сургуулилж байсныг тодхон санаж байна. Сэлэнгэ бол өөрөө дүр дээрээ ажиллахаас гадна өрөөлөөс ихийг мэдэж сурахын төлөө чармайж, тэдний заавар зөвлөмжийг тусган ажилладаг бүтээлч чанартай жүжигчин билээ. Энэ чанар нь ч түүний бичиж үлдээсэн дурсамжаас илхэн байдаг юм. 

	Викторияд сургууль хийж байх үедээ “Миний 2-р үзэгдлийн худуудтайгаа харьцаж байгаа хэсэг уурламаар бодогдовч ер болж өгөхгүй байлаа. Ингээд би Цэвээнжав багшаасаа асуухаар очлоо. Цэвээнжав багш надад

	Миний хүү инээдмийн жүжиг гэхээрээ л инээлгэх тухай түрүүлж бодоод байж болдоггүй юм. Чи өөрөө болж байгаа үйл явдалдаа ороод өг. Гэхдээ дүрийнхээ дотоод сэтгэлийн учир зүйн шалтгааныг зөв мэдэрч дургүй хүндээ дургүйцлээ л илэрхийл. Тэгэхээр чиний тэр бүтэхгүй байгаа зүйл чинь аяндаа инээдэм болоод явчихна, өөр юм байхгүй гэлээ. Үүнийхээ дагуу бодож боловсруулж байгаад хийж үзүүлсэн чинь найруулагч “Молодец” гэж зөвшөөрлөө. Ингээд Цэвээнжав багш бид хоёрын багш шавийн барилдлага эхэлсэн дээ гэж дурссан байдаг юм. 

	Энэ дүрийг нь, театр судлаач С. Дашдондог тухайн жилийн шилдэг дүрээр өргөмжилж “Сэлэнгээг мэргэжилдээ суга өслөө” гэж тодотгон бичсэн байдаг юм. Ер нь бол Сэлэнгэ энгийн өгүүлэмжээс дүрийг ургуулан бодож инээдэм, драм, утга уянгын аль ч дүрд өөрийгөө хувилж чаддаг “хөрвөх” чадвар сайтай онцгой жүжигчин байсан юм. Монголын театрын урлагт Цэвээнжав хэмээх аль ч дүрд хувирах, хөрвөх чадвартай гайхамшигт жүжигчний орон зайг нөхөн орж ирсэн жүжигчин бол яахын аргагүй С. Сэлэyгэ билээ. Тэр ч утгаараа багшийнхаа тоглож байсан А. П. Чеховын “Интоорын цэцэрлэг” жүжгийн Шарлотта, Ф. Шиллерийн “Хар санаа, хайр сэтгэл” жүжгийн София, Ч. Чимэдийн “Арын албаныхан” жүжгийн Буниа гээд л олон арван дүрийг нь өвлөн авч урлан бүтээсэн жүжигчин бол С. Сэлэнгэ юм. Ийм ч учраас С. Сэлэнгэ буюу Цэвээнжавын үргэлжлэл... хэмээн дурсамжаа нэрлэсэн учир нь энэ билээ. 

	АЖ, УГЗ, Найруулагч Б. Мөнхдорж

	2014-11-14

	 


СЭТГЭЛД ХОНОГШИН ҮЛДСЭН АНД МИНЬ

	Сэвжидийн Сэлэнгэ бол ярих, дурсах зүйл ихтэй хүн юм. Бид 40 гаруй жил үерхэж нөхөрлөж явсан улс. Намайг 1965 онд театрт дагалдан жүжигчнээр орж ирж байхад манай Сэлэнгэ кино үйлдвэрээс театрт ирчихсэн байлаа. Бид хоёрын хамгийн анхны жүжиг бол Д. Намдаг гуайн “Шинэ байшинд” жүжиг юм. Энэ жүжигт Сэлэнгэ маань Мядагмаагийн рольд тоглож, би Балдан гэж залуугийн рольд тоглосон, энэ мөчөөс хойш Сэлэнгээгийн уран бүтээлийн намтар түүх, уран бүтээлийн урын сан янз янзын жанр төрөл, хүний бүх л зан араншныг гаргасан дүрүүдээр баяжигдсаар, олон сайхан дүрийг бүтээсэн хүн билээ. Жүжигчин хүн, аль нэг төрөл жанраар мэргэшин дагнаж тоглодог бол, Сэлэнгэ бүх жанрт хувиран тоглох чадвартай жүжигчин байсан. 

	Мядагмаагийн дүр их сонин сайхан дүр, хөдөө араншинтай, эгэл жирийн бор амьдрал туулсан, боловсрол нимгэн ч гэлээ, хүний халамжит сайхан хань, ханьдаа гомдож, салж сарниад, буцаж эргэж ойлголцож байгаа эмэгтэй хүний уян нарийн зан чанарыг маш сайн гаргаж чадсан дүр болсон. Энэхүү дүр нь тухайн үеийн уран сайхны зөвлөлөөс “Сэлэнгэ энэхүү дүрийг сайн гаргасан байна” гэдэг үнэлгээ авч байсан. Театр судлаач С. Дашдондог, Хо. Нацагдорж нарын олон шүүмжид “Сэлэнгээгийн бүтээлч чанар, ур чадвар”-ыг магтан, өсөж яваа сайн жүжигчин гэж үнэлсэн байдаг. Сэлэнгэ маань амьдрал дээр “Би” гэж онгирдоггүй сайхан зантай, эгэл жирийн, энгийн хүн. Харин жүжигчний хувьд жинхэнэ уран бүтээлч байсан. “Зөв төлөвшсөн хүнээс сайн бүтээл гардаг” гэсэн үг байдаг, тэрний үлгэр жишээ бол яахын аргагүй Сэлэнгэ байлаа. 

	Би Сэлэнгэтэйгээ олон жүжигт хамтарч тоглосон. Түүнээсээ онцлон дурдахад “Цэргийн бэлэвсэн гэргий” жүжигт бид хоёр нэг гэр бүл болж, Сэлэнгэ Клавдия, би нөхөр Вороховын дүрд тоглосон. Клавдия бол нөхөр нь дайнд яваад ард нь үлдсэн ч, хувиа хичээсэн, амьжиргаатай, бэртэгчин авгайн дүр. Сэлэнгэ энэ дүрийг маш сайн гаргасан. Тухайн үед Сэлэнгийн энэхүү дүрийг судлаач шүүмжлэгчид их магтаж байсныг тодхон санадаг. Энэ дүр бол дайнд нас барсан цэргүүдийн хувцаснуудыг хувин төмс, шил спиртээр худалдаж авч, нөхөртөө өгөх гэж цуглуулсан байдаг. Нөхөр нь дайнаас эсэн мэнд ирэхэд авдар дүүрэн хувцас хадгалснаа гаргаж өгдөг. Нөхөр нь тэр бүгдийг үзээд бүгд хамт байлдаж яваад нас барсан нөхдийнх нь хувцас болохыг таньж, Вороховын гэр бүлд том драм, эмгэнэл, зөрчил үүсэх хэсгүүдэд Сэлэнгэ маш сайн тоглож, партнёртоо түшиг тулгуур болж байсан. Ер нь дүрд хувирах, ролийг дүр болгон босгон гаргаж ирэх ур чадвараар бусдаас илүү байсандаа. 1967 онд театрын бригадаар явахдаа Сэлэнгийнхээ “галд” орж хоол ундаа даатгаж, халамжлуулж явдаг байсан. Манай Сэлэнгэ хүнийхээ хувьд олон сайхан чанартай, үүгээрээ ч театрын хамт олны сэтгэлд хоногшин үлдсэн жүжигчин юм. 2005 онд найруулагч Ч. Найдандоржийн урилгаар “Х-түц” хамтлагийн “Хориотой жүжиг”-т хамтран тоглосон. Жүжгийн хамгийн анхны үзэгчид шүүмжлэгчид нь мэргэжлийн уран бүтээлч, найруулагч: зохиолчид, урлаг судлаач, театр судлаачид байсан. Энэ л мөчид хорвоог орхиж, тэнгэрт “дэвшиж”, биднийхээ сэтгэлд мөнхийн дүрээ дархалсан нь харамсалтай ч, нэг талдаа бахархалтай ч гэмээр... 

	Ардын жүжигчин Мягмарнаран, 

	2014-11-07



	



	МИНИЙ МЭДЭХ СЭЛЭНГЭ

	Манай театрын нэгэн үеийн уран бүтээлийн ноён нуруу болж явсан авьяаслаг, ажилсаг жүжигчдийн нэг бол яахын аргагүй Сэвжид овогтой Сэлэнгэ мөнөөсөө мөн. Аав ээжийн алган дээр эрхэлж өссөн айлын ганц охин, айл гэрийн эзэгтэй болж, гурван хүү төрүүлж дөрвөн эр хүний тулгуур түшиг нь болж явахдаа тэр дөрвөн эрчүүдээс дутахгүй эр хүн шиг хүчтэй, зоригтой, шийдэмгий байсан гэхэд итгэмгүй. Зөвхөн тэр айлд ч биш, театр дотроо, үеийнхэн дундаа ажлыг хийвэл хийсэн шиг хийж, хүнд хэлэх үгээ хэлбэл хэлсэн шиг хэлчихдэг эр хүн шиг шулуухан зантай бүсгүй байж билээ. 

	Би С. Сэлэнгэтэй хамт "Нандин эрдэнэ" жүжиг, Цаг өөр болжээ" жүжгүүдэд хамтран тоглож байсан. Тайзан дээр ч, амьдралд ч хамт байгаа хүндээ маш их халамжтай, хоол унднаас авхуулаад яг хүүхдээ бөөцийлж байгаа юм шиг анхаарч халамжилж байдаг хүн байсан юм. Тийм болохоор нь түүнд хандаж туслалцаа хүсэх хүн мундахгүй. Театртаа, мэргэжилдээ ухаангүй хайртай болохоороо энэ салбарт ажиллаж байгаа хүн болгоныг хайрлаж ээжийн, эгчийн сэтгэлээр ханддаг. ОХУ-д гэр бүлээрээ амьдарч байх үед нь манай театр урлагийнхан гэр орондоо байгаа юм шиг л тэднийхээр байдаг байсан тухайгаа ирээд ярьцгааж байдаг сан. Тэтгэвэрт гараад ч урлагаасаа холдоогүй. Уран бүтээлээ туурвисаар л байсан. Хамгийн сүүлчийн амьсгалаа хүртэл урлагтаа, театртаа л зориулсан гайхамшигтай эмэгтэй. С. Сэлэнгэ маань одоо ч гэсэн тэр өөр ертөнцөөс театр урлагийнхаа амьдралыг тольдон харж, сэтгэл оюунаараа бидэнтэй хамт байгаа. Бид, ийм хүмүүсийнхээ санаж бодож, хүсч мөрөөдөж байсныг гүйцэлдүүлэх үүргийг хүлээснээ л биелүүлж яваа юм. 

	АЖ, ТШ Н. Сувд

	 


ХҮН БҮХЭНД ҮГҮЙЛЭГДДЭГ ХҮНИЙ НЭГ

	 

	[image: Image]

	 

	Намайг анх 1980 онд театрт ороход хийгдсэн жүжиг бол Мөнхдорж багшийн найруулга “Чи хэн бэ?” жүжиг байсан. Энэ жүжигт Сэлэнгэ эгч, Цээнямбуу эгч, Жигжиддулам эгч, Жамсранжав ах, Цэрэндагва ах бид бүгдээрээ нэг баг болон ажиллаж байлаа. 

	Тэгэхэд дөнгөж сургуулиа төгсөөд ирсэн миний хувьд ямар ч туршлагагүй, ажлын гараагаа эхлэхэд бариад авах зүйлгүй ахмадуудыгаа харж, тэднийхээ зааж сургаснаар явж ирсэн. Энэ жүжигт Сэлэнгэ эгч Адель гэж мундаг эмэгтэйн дүрийг бүтээж, жүжигт бид хоёрын харьцдаг хэсэг их олонтой, тэр бүхэнд Сэлэнгэ эгч маань надад үгээ яаж хэлэх, текстийн гол утга учир, үгийн далд санааг хэрхэн ойлгох зэрэг маш ихийг хэлж, зааж сургаж байсан болохоор би дотроо хүндэлж, биширч явдаг. 

	Жүжигт С. Сэлэнгэ-Адель.. , Ритаг (намайг) яаж халамжилж сэтгэлийн дэм өгч байдаг энэ чанар нь амьдралд ч гэсэн илэрч байдаг байсан. Хамт байсан цаг хугацаа маань саяхан юм шиг л санагдаж байна. Сэлэнгээ эгч маань хэнийг ч их бага гэж ялгахгүй халуун дулаан харьцаж ядарсан нэгэнд сэтгэл харамгүй тусалдаг их нээлттэй хүн. Нэг удаагийн бригадаар явахад би жирэмсэн, манай хоёр ихэр гэдсэнд 45 хоног явж байж билээ. Сэлэнгэ эгч надтай нэг гал болж намайг халамжилж, хажуудаа байлгаж, яг л миний ээж шиг явдаг. Ёстой л Сэлэнгийнхээ гар дээр бөмбөрч, эрхэлж яваад ирсэн дээ. 

	Сэлэнгээ эгч минь хэнэггүй, эршүүд юм шиг харагддаг ч, эмэгтэй хүний нарийн мэдрэмжтэй, их цэвэрч, гал тогооных нь сав суулга гэхэд толь шиг л гялалзаж байдаг сан. Сэлэнгээгийн гэр бүл Буурай ахыг дурсахгүй байхын аргагүй. Нэг үе эднийх Москвад амьдарч байсан юм. Тэр үед манай гэр бүлд хүндхэн асуудал тулгараад нааш цааш явах шаардлага гарч байлаа. Буурай ах Сэлэнгээ эгч хоёр маань өөрийн төрсөн дүү нар мэт угтан авч, бидэнд маш их цаг заваа зарцуулж, том туслалцаа үзүүлж байсныг мартахын аргагүй. Сэлэнгээ эгч минь авьяас билгээрээ алтан тайз болон мэргэжил нэгт нөхдийнхөө дунд ч, эхийн хайр энэрлээрээ үр хүүхэд, ач нартаа, өрөөлийн төлөө зүтгэдэг хүнлэг сайхан чанараараа ойр дотно байсан хүн бүхэнд үгүйлэгдэн дурсагдаж байдаг. 

	АЖ С. Сарантуяа

	2015 он

	МУГЖ С. Сэлэнгэ, жүжигчин С. Сарантуяагийн хамт



	



	“ХАТАН СЭЛЭНГЭ”-ЭЭС “ЭЭЖ ХАД” БОЛСОН ХҮМҮҮН ЗАЯА... 

	С. Сэлэнгэ жүжигчин бол монголын театр киноны урлагт арилшгүй тод мөрөө үлдээсэн хүн гэдэгт хэн ч эргэлзэхгүй. Манай урлагийнхны алтан үеийг залгамжлан гарч ирсэн сэтгэлийн их догдлолтойгоос гадна ямар ч дүрд хувирч чаддаг маш их хүчирхэг жүжигчин билээ. Тоглох дүрийнхээ дотоод мөн чанарыг зүрхээрээ дамжуулан илэрхийлж чадаж байгаа нь нүд, нүүр бүхий л биеийнх нь гадна төрхөд илэрхий харагдаж байдаг гайхалтай жүжигчин байсан. Төрхгүй зүггүй гэмээр гэнэн цагаан ааштай тэр сайхан бүсгүйтэй олон жил хамт явж үерхэж зовлон жаргалаа хуваалцаж хүнлэг, гүдэс зангаас нь амьдралын хэм маягаас нь ихийг сурсандаа. Нөхөрлөж явахад ямар их түшигтэй халамжтай гэж санана. Залуустайгаа тоглолтоор яваад ирэхдээ “Арслантай авдрын эзэн” нэр авчхаад ирсэн байсан. Залуус дүү нараа баярлуулах гэж элдэв чамин зүйл амтат боов, чихэр цуглуулж аваад хөдөө явдаг байсных нь нэг жишээ энэ. 

	Би мөнгөний өрөнд орчхоод... мөнгө зээлээч гэж хэлж чадахгүй явж байтал зуун мянган төгрөг гаргаад өглөө. Миний баярласан гэж... удаахгүй л өгөх юм сан гэж хичээсээр хоёр сарын дараа өглөө. Тэгтэл тэр маань учиргүй баярлаад намайг “үнслээ”. — Би чамаас авсан мөнгөө эргүүлж өгч байна. Юунд нь баярлаад байгаа юм гэсэн чинь — надад бэлэг өгч байгаа юм шиг л санагдчихлаа. Би баяжчихлаа гээд хашхирч байж билээ. Хаана ч хэнтэй ч цайлган зангаар нээлттэй ярьж, бүгдээс түрүүнд танилцчихсан байдаг. Хүүхэд шиг онгирвол нэг хэсэгтээ дарагдахгүй, ямартаа эр хүнтэй барилдаад (Алтан-Өлзийтэй) унагачихсан хувцсаа засаад орж ирж байх вэ. Харин тайзан дээр гарахаараа ямар гоё харагддаг гээ. Алхаа гишгээ нь намбалаг, хийж байгаа үйлдэлдээ итгэлтэй, жавхаалаг, гоо сайхнаараа хэнийг ч дагуулахгүй... мань мэт нь хичээгээд ч бараадахгүй. Жүжигчид бид тэрэндээ “Хатан Сэлэнгэ” алдрыг хайрласан нь ийм учиртай. Ямар ямар дүрүүдийг хэрхэн бүтээснийг уран бүтээлч нөхөд нь дурсамждаа бичсэн болохоор энэ тухай би давтах хэрэггүй гэж бодлоо. Харин тэр бүсгүй урлагтаа ямар их үнэнч жүжигчний хөдөлмөртөө ямар дуртай байсныхаа төгс төгөлдөр жишээг бие сэтгэл амь насаараа үзүүлж алтан тайзнаасаа тэнгэрт хальсныг хойч үе, урлагийн түүх мартахгүй гэдэгт итгэнэм. 

	2011 оны 7 сарын 15-нд Хөвсгөл аймгийн Арбулаг сумын 80 жилийн ой болж С. Сэлэнгэ агсны найз нь гэж намайг урьж билээ. Өмнө нь хэд хэдэн удаа найзынхаа төрсөн нутагт нь ирж уран сайхны киноны зураг авч, бас тоглолт хийж ах дүүсээр нь орж, танилцаж байсан болохоор намайг нутгийн уугуул шиг бодож урьсан байх... 

	Би найзыгаа бурхны оронд “явуулчхаад” ганцаараа очсон болохоор ах дүүстэй нь уулзаж зүрхлэхгүй буудалд нь шигдсээр наадам өнгөрөөсөн юм. Мөрөн хотод ч гэсэн найзыгаа дагаад ах дүүсээр нь зөндөө хүндлүүлж амтат хоол идээ ундаагаар нь зөндөө дайлуулж явсан болохоор одоо эргээд уулзах хэцүү, халгаад байдгийн минь учрыг ойлгож уучлал гуйж байгааг минь хүлээн авна уу. Ийнхүү Арбулаг сумын зочид буудалд байхдаа хайртай найзыгаа дурсан хэдэн мөр зэрэгцүүлэн бичсэн минь энэ буюу... 

	 

	Эдүгээ үеийн урлагийн сор

	Ээж аавынхаа энхрий

	Эгэл түмний охин 

	Эх орны бахархал... 

	 

	... Төмбөгөр борхон дух нь

	Төрхгүй жаалын шинжтэй

	Бодлын гуниггүй ааш нь 

	Болчимгүй гэнэхэн гэмээр

	 

	Сайхан нүднийх нь инээмсэглэл 

	Саар бүхнийг холдуулах шиг 

	Гэгээн сайхны ерөөлөөр

	Гэрэлтэж амьдарсан бүсгүй дээ

	 

	Ээлтэй ивээлтэй зүрхийг нь 

	Эршүүд зан нь халхалсан ч 

	Инээд цацалж гэгээ татуулсан 

	Ижийн уянгат чавхдас байлаа... 

	 

	Шохоорхол татсан залуу насандаа 

	“Согоо Сэлэнгэ” нэртэй байсан 

	Хамт олон жүжигчдийнхээ дунд 

	“Хатан Сэлэнгэ” алдартай болсон

	 

	Эмээ болсон намбалаг үедээ

	“Ээж хад” шиг гэлцдэг байлаа 

	“Арслантай авдрын эзэн” ч гэж 

	Адтай залуус өргөмжилсөн байдаг... 

	 

	"Согоотой” зүйрлэж гоо үзэсгэлэнг нь 

	“Хатан” болгож цог жавхланг нь 

	“Ээж хад” гэж ивээл буянтайг нь 

	Ижилсүүлэн зүйрлэсэн нь лавтай

	 

	... Алтан тайзан дээрээ гарахаар

	Алт шиг гялалзаж хараа булаагаад

	Авьяас билэг нь булаг шиг ундардаг 

	Адтай, аатай жүжигчин байлаа.... 

	 

	Орчлонгийн жам хатуу юм байна. 

	“Одтой” одгүйг ялгадаггүй юм байна. 

	Унасан газраа уйлж ирсэн тэр маань 

	Урлагийн онгодоор жигүүрлэж явсаар 

	Соёлын гэрэлт өргөөнөөсөө 

	Солонго татуулсаар тэнгэрт хальсаан... 

	 

	МУГЖ - Д. Цэрэндарьзав


СЭТГЭЛ НЬ УЯХАН, ААШ НЬ ЭРШҮҮД, УРЛАГИЙН СОР СЭЛЭНГЭ

	 

	[image: Image]

	 

	Сэвжидийн Сэлэнгэ гэдэг хүнтэй би 1967 оноос хойш театрт хамт ажиллаж, уран бүтээл туурвиж явлаа. Энэ хүн бол олон сайхан жүжигт тоглож, сайн дүрүүдийг бүтээж байсан. Сэлэнгэ маань эгэл даруухан зантай, жинхэнэ монгол эмэгтэй, сайхан ээж гээд хүний сайн чанар бүхнийг өөртөө шингээсэн хүн дээ. Сэлэнгэ маань бусдыгаа хайрлах, нөхдөө хүндлэх, театраа шүтэх сэтгэлийн их далайцтай, уран бүтээлийн төлөө амин сүнсээ зориулсан эгэл хүн байсан. Түүнийг гаднаас нь харахад, сайхан эмэгтэй хүн мөртөө, зан аашны хувьд эршүүд зантай, “За тэгье” гэсэн бол түүндээ заавал хүрч байж салдаг, өөрөөсөө доош залуу жүжигчдийг хүндэлдэг, хөгшчүүлдээ халамжтай хүний төлөө төрсөн юм уу гэмээр сайхан сэтгэлтэй эмэгтэй байлаа. 

	Хамзагийн “Баян барлаг” жүжгийн Хонзада, “Нандин эрдэнэ” жүжгийн Цэвэлмаа, “Эдип хаан” жүжгийн Иокаста, “Ээдрээ” жүжгийн Жавзан гэх мэт олон сайхан жүжгүүдэд хамтран тоглохоос гадна, нэгэн үед энэхүү театрт Сэлэнгэ, Мэндбаяр, Лхамхүү, Нарантуяа дөрөв, кино драмын ангийн анхны төгсөлт гэдэг утгаараа 1962 оноос 1990 он хүртэл бүх жүжгийн гол болон туслах дүрүүдийг нуруун дээрээ үүрч явсан цаг хугацаа юм. Урлаг сурталчлах, орлогын төлөвлөгөө биелүүлэх бригадаар явж байхад машин шаварт сууна, элсэнд сууна, усанд сууна, тэр бүхэнд эрэгтэйчүүд буугаад ноцолдоход Сэлэнгэ эрэгтэйчүүдтэй зэрэгцээд шавар ухаад явж байдаг. Мөн нэг гал болж явахад хоолыг их сайхан хийдэг. Хүмүүс загас бариад ирэхэд загасны махаар хуушуур, бууз, котлет гээд хийхгүй юм байхгүй дор нь хийчихдэг байсан сан. 

	Миний сэтгэлд тод үлдсэн дурсамж нь: Нэг удаа манай нутаг буюу Булган аймгийн “Ингэт толгойн” САА-д бригадаар очсон юм. Би тоглолтоо тарчхаад, нутгийн хэдэн анчидтай анд яваад зэрлэг гахай буудаж ирээд хамгийн сайн махтай, өөхтэй, амт сайтай мах нь толгой талдаа байдаг юм болохоор толгойг нь галынхандаа хадгалаад байж байлаа. Тэгэхэд Сэлэнгэ, гавьяат жүжигчин Б. Тунгалаг, Г. Равдан бид нэг гал болж явсан юм л даа. Сэлэнгэ Тунгалагийг Дамдин дээр очоод хувиа аваад ир гээд явуулахад өнөөх толгойг өгч явуулчхаад араас нь очсон чинь Сэлэнгэ маань:

	— Би толгой авахгүй гээд над руу шидээд, тэгэхлээр нь би уурлаж

	— Мангуу минь толгой чинь хамгийн сайхан амттай, их махтай байдаг юм. Би өөрийнхөө галд муу юм авах юм уу? гэтэл цохиод авах нуу дээ гэмээр ууртай байсан хүн чинь:

	— Өө тийм үү! гээд инээгээд авч байсан сэтгэл сайтай эмэгтэй. 

	Бас нэг удаа Бужгар бид хоёр өндөр ургасан халгай дээгүүр харайтал Сэлэнгэ бид хоёрыг дуурайж юбкатай байж харайгаад халтирч унаад бөгсөө түлчхэж байж билээ. Бригадаар явж байхад тарвага их буудна. Тариат суман дээр билүү дээ, би ганц хоёр тарвага алаад өвчиж байсан чинь Сэлэнгэ ирээд “би өвчинө” гээд, чадах юм уу гэхээр чадна гээд дор нь өвчөөд, цэвэрлээд чаначихдаг байгаа. Өнөө чанасан махаа хуваарилах болсон чинь Нарантуяа надад бага хуваариллаа гэж хоорондоо муудалцаж, Нарантуяа нь шартай юм болохоороо очоод бариад авахгүй юу, тэгсэн Сэлэнгэ өмнө нь байт сураар хичээллэж байсан юм болохоор хүчтэй, ганцхан өргөөд хүүхэд шиг ор луу нь чулуудчихаж билээ. Ийм л шулуун, эршүүд зантай хүн дээ. 

	Жил бүрийн цагаан сараар ээж аавынхаа битүүлгийн ууцыг аваад намайг дуудаж, ууцаа эвдүүлж янзлуулдаг. Гурван сайхан хүүтэй, айлын дархан бэр, хүний хайрыг байгаа байдал, хийж буй үйлдлээрээ, сайхан сэтгэлээрээ татаж явдаг эмэгтэй байлаа даа. Түүний бүтээсэн дүр бүхэн утга учиртай, зорилготой, жинхэнэ дүр болж чаддаг, гайхамшигтай авьяастай жүжигчин байсан. 

	Монгол улсын гавьяат жүжигчин С. Дамдин

	2014-10-30

	Ч. Чимэд “Арын албаныхан” жүжиг Буниа С. Сэлэнгэ УГЖ, Сүхбаатар С. Дамдин УГЖ, Бор банди Ч. Алтан-Өлзий УГЖ, Тогтох Б. Тунгалаг УГЖ



	



	БУУРАЛ ААВ ЭЭЖ, “БУРХАН” БУУРАЙ НӨХӨРТЭЙГӨӨ ЖАРГАЛТАЙ АМЬДАРЧ ЯВСАН... 

	Би 1971 онд УБДС-ийг төгсөж Драмын театрт жүжигчнээр ирж ажилласан. МУАЖ Мэндбаяр, АЖ Д. Лхамхүү, МУГЖ С. Сэлэнгэ, СТА, Алтан гадас одонт Х. Нарантуяа нар алтан үеийнхний залгамж халаа болон залуухан, дээд мэргэжилтэй анхны жүжигчид ид залуу насандаа үзэгчдийн хошууруулж явсан үе байлаа. Сэвжидийн Сэлэнгэ гэж, галтай цогтой сэргэлэн том нүд, жижигхэн жигд цагаан шүдтэй, зэгзгэр шулуун хөлтэй, алхаж гишгэж байгаа нь жавхаалаг, бие хаа тэгш дүүхэлзсэн, жаахан “хэнэггүй” байрын төрхтэй сайхан эгч байсан. Э. Оюуны ”Цэрэн хаачив” гэдэг жүжигт Магнай хэмээх сайхан эмэгтэйн дүрд тоглож байх нь дөрвөн талтай булган малгай хэлтгий тавьсан, хар хөх, магнаг дээлийг маш гоё бүсэлж өмссөн “нээрээ л тэр үеийн хүрээний охид бүсгүйчүүд ийм л байсан байсан болов уу” гэмээр монгол бүсгүйн төрх намба харагддаг байсан. Би ийм гоё бүсгүйн дүрд тоглох юм сан гэсэн шохоорхол өөрийн эрхгүй төрж энэ жүжгийг байнга үздэг байлаа. Нэг өдөр би дублёр авч тоглож болох болов уу гэж асуухад, “Тэгээч!” Галсанжав найруулагчид хэлээд үз! гэдэг юм байна. Ролийг нь бичиж аваад уншиж явахдаа өнөө гоё малгай дээлийг нь өмсөж үзлээ. Тэгээд толинд харсан чинь ээ чааваас аа! гэмээр, хувцсандаа дарагдчихсан нэг муу хариугүй амьтан харагдаж байлаа. Болихоор шийдээд, сургууль хийлгүй яваад байсан чинь гэнэтхэн Галсанжав найруулагч дуудаад, маргааш Магнайд тоглоно шүү! гэдэг юм байна. Ухаан алдчих шахаад Сэлэнгээ эгчийг эрээд дээгүүр доогуур гүйгээд байлаа, байдаггүй ээ. Тэгээд Норолхоодоо хэллээ: Орох гарахаа заалгаад, нэг удаа сургууль хийсэн болоод тоглолоо. Тэр өдрийн тоглолт дээр яаж орж гарч, юу ярьж, юу тоглож байснаа эргээд санадаггүй юм. Их айж сандарч үндсэндээ өөрийгөө хянаж чадахгүй, чих нь дүлий, нүд нь харанхуй юм л ээлж өнгөрөөж билээ. Дахин би тоглоогүй. Энэ талаар маргааш нь хэн ч юу ч яриагүй. Инээгээд л жуумалзацгаагаад л байсан. Тэгсэн гээд хэлчих юмгүй л байсан байх. Нэг гавьяа нь тэр өдрийн тоглолтыг тасалдуулалгүй өнгөрөөсөн шиг байгаа юм. Харин жүжигчин З. Шагдаржав (Цэрэнд тоглосон) : - галд орох хэцүү, үгүй яах вэ! болж л орхисон гэж хэлж билээ. Энэ тоглолт надад маш их сургамж болсон юм. Харсан, бодсон болгон чинь амархан юм биш! гэдгийг ойлгуулж өгсөн дөө. Тухайн жүжигчний ягштал хийсэн бүтээсэн дүрийг дараагийн жүжигчин гүйцэд хийхэд маш их хэцүү гэдгийг ухаарсан. Дараа нь Сэлэнгэ эгч “чи тоглочхооч” гэдэг байгаа. Зүрхээ авчихсан хүн юм чинь чадахгүй ээ! гээд шууд хэлчихсэн. Үүнээс хойш би дублёр ролийг эхнээс нь цуг хийх болсон. Сэлэнгэ эгчийн тоглосон дүрүүд нь тэр дүрийнхээ характерийг их тод товойлгон гаргасан байдаг. Инээдмийн ч бай эмгэнэлт ч бай адилхан “Эдип хаан” жүжгийн Иокаста хатан, Ч. Чимэдийн “Арын албаныхан” жүжгийн Буниа, Папаяны “Цаг өөр болжээ” жүжгийн Виктория зэрэг олон сайхан жүжгийн дүрүүдийг нэрлэж болно. Дүр дээр ажилладаг өөр нэг онцлог нь нүүр будалт, хувцас, жижиг хэрэглэл бүгдийг нь өөрөө олж донжийг нь тааруулж хэрэглэдэг. Хувцсыг их сайхан өмсдөг, ялангуяа монгол дээлийг маш сайхан өмсдөг байсан юм. Нүүрээ будсаныг нь харахад арай л хэтэрсэн юм шиг боловч, зрителиэс их зөв, илүү дутуугүй харагддаг байсан юм. Жүжигчин Норолхоо, Сэлэнгэ эгч хоёр нүүр будагт гаргууд сайн. 1980 онд П. Чимэдийн “Арын албаныхан” жүжгийг дахин сэргээж тоглоход Сэлэнгэ эгч Буниад, З. Пүрэв гуай Чойжав маарамбад, Алтан-Өлзий Бор бандид, Нямсүрэн Балдоржид, би Тогтоход тоглож шинэ бүрэлдэхүүнээр тоглосон юм. Жүжгийг найруулсан Галсанжав найруулагч: намайг “чи нэг л хөдөөгийн сайхан хүүхэн болж харагдахгүй л байна даа. Булбарай харагдаад байна. Чанга түлхчихвэл ойччих гээд байгаа юм шиг” гээд болдоггүй. Нэг өдөр Сэлэнгэ эгчээр будуулаад өргөн том бүс ороогоод, уртхан ханцуйтай дээл өмсөж, алчуураа ногоон байсныг ягаан болгоод өөрөөр ороож боогоод гарсан чинь “өнөөдөр л нэг аятайхан харагдлаа. Одоо алхаагаа ол” гэлээ. Сэлэнгэ эгчид “алхаагаа ол” гэнээ гэж хэлсэн чинь “тэгнээ тэр! - хоёр хөлөө жоохон гадагш нь сайран гишгээд томхон алх” гэж зааж өгсөн юм. Эндээс би жүжигчин хүн дүрийнхээ гадна төрхөө олоход будаж хувцаслах алхаа гишгээ хүртэл их чухал юм гэдгийг сайн мэдэрч авсан. Сэлэнгэ эгч, театрт их үүрэг рольтой жүжигчин байлаа. Хөдөө орон нутагт урлаг сурталчлах бригадаар 1963-2000 он хүртэл жилд хоёр удаа 45 хоногоор явж орон нутагт театрын урлагаар үйлчлэх, орлогын төлөвлөгөө биелүүлэхэд хошуучлагч байсан. Өөртөө зохицсон олон сайхан хувийн номертой үүгээрээ хот орчмын газрууд, баяр ёслолын үеэр үйлдвэр албан газруудаар, З. Пүрэв, Д. Цэрэндарьзав, Б. Цэрэнпагма, З. Жарантав, Ж. Дорлигжав зэрэг жүжигчидтэй хамт явж тоглодог. Телевизийн “цэнхэр дэлгэц” бол С. Сэлэнгэ эгчийн уран бүтээлийн нэг талбар юм. Ж. Барамсайн “Нүд” телевизийн жүжигт хамтран тоглож оны “Шилдэг бүтээл”-ийн шагнал хүртсэн. Мөн Жүжигчин бидний хүчээ сорьдог газрын нэг бол монголын уран сайхны кино, “Өндөр ээж”, “Талын цуурай”, “Энэ хүүхнүүд үү”, “Өглөө” гэх мэт кинонуудад жижиг дүрийг гол дүр шиг чадварлаг бүтээж, жүжигчнийхээ эрхэм үүргийг нэр төртэй биелүүлж ард түмэндээ хүндлэгдэж, хийсэн бүтээснээрээ мөнхөрсөн жүжигчин юм. 

	Бурхан энэ хүнийг театрын хүн болгож илгээчхээд сүүлд нь нэг ёсондоо театрынх нь тайзнаас аваад явчихсан даа. Хүн хаана төрж, хаана бурхан болж төгсөх нь тэр хүний л төөрөг. 1 Жүжигчин хүн хамгийн сүүлчийнхээ дүрд тоглож байгаад тайзан дээрээс явна гэдэг харамсалтай ч бас бахархмаар. Энэ хүний зам мөр ийм л эрхэм байсан юм. 

	Хүний хувьд айлын эрх танхи, өргөмөл ганц охин гэхэд их ажилсаг, юмхнаар юм хийдэг, ундтай устай, гэр бүлийн ёс дэглэмтэй, хатуудаа хатуу, зөөлөндөө зөөлөн, аав ээж, хань ижил, үр хүүхдээ авч явдаг хүн байсан гэж боддог. “Бурхан шиг” нөхөртэй ямар сайндаа л “бурхан Буурай” гэдэг нэртэй байх вэ дээ. Сэлэнгэ эгчийн ажлын онцлог, хэцүү бэрхийг сайн ойлгодог, тэвчээртэй, ухаалаг, эрдэмлэг, зөөлөн зантай хүн байсан. Гурван сайхан хүүтэй. Сэлэнгэ эгч жаргалтай гэр бүлд өсөж, жаргалтай гэр бүлд аз жаргалтай ажиллаж амьдарч байсан гэж би боддог юм. Сэвжид гуай, Цэнд-Аюуш гуай хоёр, ганц охиноо юугаар ч дутаалгүй зөв өсгөж, хүмүүжүүлэн, амьдралынх нь гол багана ноён нуруу, болж охин хүргэн хоёртойгоо олон жил хамтдаа амьдарч адилхан өвөө эмээ болтлоо цуг байж, бие биедээ ээлтэй, ивээлтэй халуун дулаан сайхан амьдарцгаасан. Манайхан 3-р хороололд ойрхон амьдарч гэр бүлээрээ үерхэж нөхөрлөж явлаа. Буурай ах жаахан халахаараа

	 

	Зүйл зүйлийн цэцэг хуар нь хө 

	Зүлгээ дагаад ургаа юу даа хө, 

	Зүйтэй төрсөн чи минь ээ хө, 

	Зүрхээ дагаад учраа юу даа хө... 

	дууг гоё дуулна. Та дуучин болохгүй яасан юм бэ гэхэд - “Сонирхол байсан” гээд инээдэг сэн. 

	 АЖ Дамдинсүрэн УГЖ, Г. Равдан бид нар олон бригадаар явахдаа гал болж, Сэлэнгэ эгчийнхээ гарын хоол, цайгаар бор ходоодоо божийлгож өлсөж цангалгүй 45 хоногийг бардаг байж дээ. Тэр бол хамгийн сайн галын дарга! бусад галынхан мөнгөө дуусчихсан байхад, манай гал илүү гаргачихсан, алчуур бээлий бэлэгт авна. Ийм л юманд тооцоотой, бүгдийг авч явдаг чадалтай буянтай хүн байсан. Ер нь л буянтай хүн байсан даа. Говь-Алтай, Хөвсгөл, Булган гээд аав ээжийнхээ нутгаар явахдаа заавал бидэнд хонь гаргуулж өгдөг сөн. 

	Сэлэнгэ эгч хүүхдүүдээ хатуу зөөлнийг хослуулан өсгөсөн гэж боддог. Иймээс ч одоо хүүхдүүд нь хөл алдахгүй ажиллаж амьдарч явна. Тоглоомоор эрэгтэйчүүдтэй барилдаад унагачихдаг байлаа. Оюун багшийн Гүндэгмаатай их үерхэнэ. Ер нь Оюун багштай их дотно байсан байхаа. Хүнд санамсаргүй хамаагүй үг хэлчхээд дараа нь түүнийгээ цайлгах гэж их юм болно... Ядарсан хүнд тустай явсан нэг жишээг хэлье. Театрын Янжмаа гуай хэдэн хүүхэдтэйгээ үлдчихээд байхад нь нэг өдөр шуудай мод үүрээд ирсэн гэдэг. Чи яаж байна аа! гэхэд - “яадгийн наад тогоо хэмнэж хэдэн хүүхдэдээ хэд хоног хоол ундыг нь хийж өгөхгүй юу” гэхэд нь. Янжмаа гуай чи чинь жүжигчин хүн байж, амьтан хүн хараад юу гэх болоо! гэж санаа нь зовоод хэлэхэд, яадгийм! шуудай мод үүрсэн хүн л байгаа биз! гэсэн гэдэг. Ийм л хүн. Бидэнд дандаа л “тэгмээр юм уу даа, ингэмээр юм уу даа” гэж хэлж сургаж явна. Үерхэхэд түшигтэй тулхтай хүн байсан 1989 онд Москвад уулзаад хоёулаа нөхрүүдээ ажилд явсан хойгуур дундаа нэг “шил юм” тавьчихсан, хуушуур хийж идээд өдөржингөө театрынхаа тухай шавайгаа ханатал ярьж билээ. Доржсамбууг театрын дарга байхад Сэлэнгэ эгч тэтгэвэрт гарч, Буурай ах ч Худалдааны төлөөлөгчийн газар ажиллахаар болж, Москвад суух болсноо хэлэхэд: “За Сэлэнгэ минь! орост перестройка болоод амьдрахад хүнд байгаа, чи хэнэггүй шүү! бууз зараад зогсож байв даа” гэж хэлсэн гээд инээж, тэгж хэлээгүй бол, би аягүй бол “хийнэ шүү”. Заримдаа Буурайгийн цалин 2-3 сараар ирэхгүй удна. Тэр үгийг нь бодоод Доржоодоо баярлаж, намайг бодож хайрлаж байсан байна ш дээ! гээд нулимс нь цийлгэнэж байж билээ. Доржсамбуу “Театр жүжигчингүй бол найруулагч бид чинь хог дээр гарна шүү дээ” гэж хэлэхэд нь “Надаар дутахгүй байлгүй” гэлээ. За битгий онгироод, томроод бай! Чамаар яадаг юм! гар гар! гэснээ “дутна аа дутна Сэлэнгээр дутна. Би чинь хэдэн шоргоолж шиг жүжигчинтэй үлдэх болчхоод байна” гэж ширүүхэн хэлсэн гэдэг. "Би удахгүй нэг жил болоод эргээд ирнэ" гэж хэлчхээд бушуухан өрөөнөөс нь гарсан. Доржсамбуу найруулагчийн дотор театрын тухай олон бодол эргэлдэж байсан бололтой гээд Сэлэнгэ эгч бодоод нэлээд сууж байснаа -“Би ер нь театраасаа удаан хугацаагаар хол явж байгаагүй юм байна, театраа их санах юм” гээд нулимсаа арчиж байсандаа хөөрхий!

	 


“ОРЧИН ҮЕ” ТЕАТР-Д АЖИЛЛАСАН ОН ЖИЛҮҮД... 

	 

	С. Сэлэнгэ нь 1992 оноос “орчин үе” театрт жүжигчнээр ажилласан юм. Найруулагч Ч. Найдандоржийн найруулга Эннекейн зохиол “Худалч эхнэр” жүжгийн асрамжийн газрын эзэгтэй Петиктоны дүрд мөн Буляковын “Эмээ нар хадамд гарсан нь ” жүжгийн Иванихагийн дүрд, Л. Ванганы “Тожоо жолооч” жүжгийн намын дарга, “Шинэ үсгийн багш” уран сайхны киноны Хагархай Лхам, В. Шекспирын “Эндүүрлийн паян” жүжгийн Эмиля, Л. Ванганы “Худалдагчийн зүүд” хүүхдийн жүжгийн худалдан авагч эх зэрэг дүрүүдэд тоглож, шинэ театрын уран бүтээл, урын санд их түлхэц өгч хүндтэй байр эзэлж, театрыг хөл дээрээ босоход өөрийн туршлага хүний мөс чанар, ноён нуруугаараа их түшиг тулгуур болж, ямарваа тулгамдсан асуудалд оновчтой санал гаргаж, дүн нуруутай хандаж байсныг дурсан бодоход сэтгэл өег байна. Армийн театр байгуулагдсаны 10 жилийн ойгоор С. Сэлэнгэ, Д. Цэрэндарьзав хоёрыг МУГЖ цолд нэрийг нь дэвшүүлсэн юм. Шинэ театр, шинэ хамт олон дотор Монголын театрын урлагт хийсэн бүтээснээрээ С. Сэлэнгэ, Д. Цэрэндэрьзав, Д. Лхамхүү, Д. Баатархүү, нар аргагүй том байсан. Энэ үед тус театрт МУГЖ Дугарсанжаа, АЖ “Амбаа” Дамдинсүрэн, “Морьтой ч болоосой”-н Гончигийн дүрээрээ алдаршсан МУГЖ Батсүх нар ажиллаж байлаа. С. Сэлэнгэ эгчийг МУГЖ цол авахад би өөрөө төвийн театруудын бүсчилсэн уралдааны, ажлаар Дархан хотод явж байлаа. 

	“Эмээ нар хадамд гарсан нь” жүжгийн дараа

	 

	Ерөнхийлөгчийн тамгын газрын дарга Даш-Ёндон гуай, Сэлэнгэ эгчийг маргааш төрийн ордонд бэлэн байлга! гэхэд би их баярлаж билээ. МУАХ-руу утасдаж А. Таяа даргадаа хэлж энэ эрхэм цолыг авхуулж байсан нь одоо сэтгэлд гэрэлтэй, баяртай мөч болон дурсагдаж байна. 

	Жүжигчин Д. Лхамхүү, Д. Баатархүү, Д. Цэрэндарьзав, Я. Оюунцэцэг, Л. Чаминчулуун, Ардын зураач УГЗ Ц. Доржпалам гуай бид нар ууган театраасаа сурсан бүхнээ дайчлан, нийгмийн ороо бусгаа цаг үед чармайн ажиллаж, Сэлэнгэ эгч маань нүүр будалт, үс парикан дээр онцгойлон дагнан ажиллахын зэрэгцээ залуу уран бүтээлч жүжигчдэд их тусалж дэмжиж ажилладаг байлаа. С. Сэлэнгэ эгч бид хоёр 1971 оноос эхлэн нэг театрт хамт ажиллахдаа ямар ч цаг үед хамт уран бүтээл туурвиж, үерхэж явжээ. 

	 

	“Тэр өдөр... ”

	Дэргэд минь нүүрээ будаж 

	Дүрийнхээ үгийг амандаа “үглэж”

	Дээлээ өмсөж бүсээ бүсэлчхээд 

	Догдлон “энэ л үгэн дээр гацаад байгаа юм

	 

	Өнөөдөр хариуцлагатай байхгүй бол болохгүй” гээд 

	Өөр үг хэлэлгүй холдон сууж, гарахдаа бэлдэн байснаа, түдэлгүй

	Тайзан дээр гарч, ээжийнхээ дүрд тоглочхоод 

	 

	“Толгой эргээд халууцаад байна 

	Та нар зрительд орж бай” гээд... 

	Тав арванхан минутын дараа... 

	Тайзны хажууд амьсгаа нь давхцан... 

	 

	“Та минь ээ! яачих нь энэ вэ! гэж сандралдахад... 

	“Тархинд нь цус харвасан байх аа! гэсэн 

	Таагүй мэдээг дуулсан мөчөөс

	 

	Тав хоноход “арай ч үгүй байхаа!

	Тэнхээтэй л хүн юм сан

	Тэсээд босоод ирнэ” гэсэн 

	Итгэл үнэмшлээр үр хүүхдийн чинь хамт

	Хүлээсээн, таныг хүлээсэн... 

	 

	Ц. Балдоржийн “Хориотой” жүжигт 

	Цэрэндаръзав. Мягмарнаран, Найдандорж бид дөрөв 

	Соёлын Төв Өргөөний тайзнаа

	Сүүлчийн мөчид хамт байхын чинээ бодсонгүй. 

	 

	Монголын театрын зүтгэлтнүүд, бас үзэгчдэдээ 

	Монгол улсын Гавьяат жүжигчин

	Сэвжидийн Сэлэнгэ би байна!

	Та нар минь үүрд баяртай! гээд 

	Тайзан дээрээсээ бурхны дуудлагаар 

	Тэнгэрт хальсан болохоор чинь 

	Таныгаа харуусаж нэг дурсах юм!

	Танаараа бахархаж нэг дурсах юм. 

	 

	МУГЖ Б. Тунгалаг

	МУГЖ С. Сэлэнгэ, жүжигчин Ц. Баясгалан

	 


“СЭТГЭЛД ТОД-СЭЛЭНГЭЭ ЖҮЖИГЧИН”

	Сайн жүжигчний санаанд тод үлдсэн том жижиг ямар ч дүр, нэг л үлдэцтэй байдаг даа. “Өглөө” киноны нэгэн хэсэгт “шигтгээ” болон тодорч, дүрийн сэтгэхүйн логик учир утгаараа гол дүр Норжмаа (жүж. Д. Цээнямбуу (-тай дотоод нарийн шижмээрээ нэг нэгнээ нөхөн тодотгож, харилцан шүтэлцээндээ киноны тухайн хэсгийн санааг зангидан гаргахад чухал нөлөөтэй болсон, хүрээний хээнцэр ганган, хэлэмгий сурамгай бүсгүйн дүрийг манай Сэлэнгээ жүжигчин тун ч донж маягтай, нарийн уртайгаар учир утгын төгс гүйцэтгэлээр бүтээсэн байдаг. Хайр сэтгэлээр холбогдсон “Сэлэм Тогмид”, Норжмаа хоёрыг гэм хоргүй, наргиан тохуурхлаар өдөн цаашлуулж “Тогмид дарга та чийчаанаараа морилохгүй яагаа вэ?” гэж даажигнаад, хүн амьтны дэргэд санаа зовон бишүүрхэх тэр хоёрын “зовлон”-г бас ч гэж ойлгох “юм үзсэн” хүүхэн хүний нүүрэмгий зангаар намжирдан тас тас инээгээд “Битгий зов, хонгор минь. Бид хоёр явлаа” гэлцэн нудралцан хөхрөлдөн холдон явах “Хэлхээ гурав”-ын тэрхэн багахан хэсэгт жүжигчний уран чадварын нарийн мэдрэмж, энгийн мөртөө тодорхой дүрслэлтэй зан төрхт тийм л дүрийг донж аясыг нь тун ч уртайгаар тааруулан тоглож амьдруулсан байдаг. Ерөөсөө ч Ванган зохиолч жүжигчдээ мэддэгийн хувьд киноныхоо аль дүрд ямар жүжигчин тохирохыг найруулагчийн ухаанаар дотроо оноож, тооцоолж байсан ч байж болох талтай. Тэрийг нь Жигжид найруулагч бүтээлчээр мэдэж тухайн жүжигчнийг (Сэлэнгээг) уг жижиг дүрд тоглуулахаар сонгосон болов уу гэж бодогдохоор. Тэрнээс гадна найруулагч Л. Ванган жүжигчин С. Сэлэнгийг УБДС-ийн Кино драмын ангийг төгсөөд Кино үйлдвэрт хуваарилагдан орчуулгын кинонд дуу оруулдаг жүжигчин байхад нь нэг өдөр дуудаж уулзаад “Чи ерөөсөө Драмын театрт оч. Тэр талдаа чи илүү юм шиг байна. Би чамайг Драмын театрт шилжүүлнэ” гэснээр Сэлэнгээ маань 1964 оны 7 сарын 1-нээс Драмын театрын жүжигчин болж, гол гол дүрүүдээ энэ л театрын тайзан дээр бүтээсэн байдаг. Тэр дундаа Драмын театрын бүхэл бүтэн 2 үеийн томоохон төлөөлөл болсон хоёр “аварга” жүжигчинтэй манай Сэлэнгээ тун ч тэнцүүхэн, үг хэл, үйл хөдлөл, сэтгэлийн хувиралт, зан төрхийн онцлогт шинжийг зангидан гаргах тал дээр тэдгээр том жүжигчдээс аль ч талаараа дутхааргүйгээр дүрүүд бүтээснийг, харж үзэж явсны хувьд санаа сэтгэлд тодорхой бууж байна. Тэр нь Софоклын “Эдип хаан” жүжгийн Иокастахатны дүрд тоглохдоо Ардын жүжигчин, Төрийн шагналт Г. Гомбосүрэн (Эдип)-тэй, мөн А. Папаяны “Цаг өөр болжээ” жүжгийн Викториягийн рольд тоглохдоо Ардын жүжигчин, Төрийн шагналт Ц. Гантөмөр (Шмавон)- тэй партнёр болж тоглосон явдал юм. Ялангуяа найруулагч Б. Мөнхдоржийн найруулсан “Цаг өөр болжээ” жүжгийн Викторияд жүжиглэхдээ Гантөмөр жүжигчнээс дутахааргүй оргилсон их темперамент, дотоод сэтгэлийн эрч хүч, үг хэл үйл хөдлөлийн гал цогтой, өрнүүн бадрангуй хэмнэл, хамтран тоглогчоо мэдрэн, үнэлж хэн хэнийгээ тоглолтоороо дэмнэн, харилцааны өгөлт авалтын нарийн шижмээр холбон тоглож чадсан билээ. Тиймээс ч Сэлэнгээ жүжигчин өөрийнх нь хувьд анх тоглосон инээдмийн жүжгийн дүр Викторияг бүтээхдээ чамгүй хөлс хүчээ шавхаж, ахмад жүжигчид тэр дундаа багшийнхаа (УГЖ Т. Цэвээнжав) үнэтэй зөвлөгөөний дагуу дүрээ боловсруулж ажилласан болохоор энэ дүрдээ хайртай байдгаа дурсаж, бас “Энэ ролийг гайгүй шиг дүр болгоход Ардын жүжигчин Ц. Гантөмөр үнэхээр дэм болсон доо. Ер нь ч энэ “томчуул” чинь тайзан дээр биднийг зүгээр л хар аяндаа “өөд нь татаад” аваад явчихдаг юм билээ. Тэрнээс биш Сэлэнгээ сүрхий сайндаа Викторияд тоглосон юм биш шүү дээ” гэж даруухнаар өгүүлсэн байдаг. Кино драмын ангийн оюутан байхаасаа л тоглолтыг нь бахдан үзэж, бишрэн шүтэж явсан Т. Цэвээнжав гуайтайгаа театрт ирснээсээ хойш, багш шавийн барилдлагатай болсон Сэлэнгээ, ховорхон аз завшаанаар, багшийнхаа тоглож байсан дүрүүдийг өвлөн авч, тэдгээр дүрүүдийг нь өөрийнхөө хүч чадал, авьяас билгээр тайзнаа амьдруулан босгосон билээ. Тийм дүрүүдийн нэг нь Төрийн шагналт Ч. Чимэдийн “Арын албаныхан” жүжгийн Буниа юм. Ардын журамт цэргийн арын албанд хувьсгалын үйл хэрэгт зүтгэж яваад хүү нь амь үрэгдсэнийг дуулаад жанжин Сүхбаатар, журамт цэргүүдийн өмнө Буниа хөгшний хэлдэг үг монолог бол, энэ жүжгийн утга санааны зангилааг гаргах чухал нэгэн хэсэг байдаг. Чухам энэ хэсэгт Сэлэнгээ жүжигчин дүрийнхээ сэтгэлийн дотоод гүн хямрал, хүүгээ алдсан эхийн түмний хэргийн төлөө өргөх амь насны утга учрыг ухаарч мэдсэн ухаарал, сэтгэлийн хат тэвчээр, цаашлаад “Дайн дажнаас болж учрах эх үрийн хагацал дахиж бүү гараг, энэ нь зөвхөн хүү бид хоёроор дуусаг!” гэсэн санааг энгүүн хэр нь ээ далайцтай харалт, ур ухааны “тэнхээ” сайтай жүжигчний тоглолтоор баяжуулан урлаж амьдруулсан байдаг. Энэ дүр, гадна дотно аль ч талаасаа жүжигчний өөрийнх нь тоглож дадсан ролиудаас нь тэс өөр хандлага, эрэлхийлэл, илэрхийлэл шаардсан, нэг ёсондоо өөрийнхөө дүр бүтээх нэгэнт тогтсон арга барилаа “эвдэх”, түүнээсээ энэ удаад ямар ч байсан “татгалзах” амаргүй зорилтыг “тулгасан”, ажиллагаа ихтэй роль байсан хэдий ч, Сэлэнгээ жүжигчин энэ бүхнийг бүтээхүйн чадал заан даван гарч, үзэгчдийн төдийгүй, жүжигчид бидний бахдалыг төрүүлсэн сайн дүр болгож чадсан билээ. Жүжигчин Сэлэнгээ энэ дүрээрээ тухайн цагийн Соёлын яам, Урлагийн ажилтны холбооны шилдэг дүрийн шагналыг хүртсэн билээ! Энэчлэн жүжигчин Сэлэнгээгийн театрын тайз, кино дэлгэцнээ бүтээсэн дүрүүдийн онцлог шинжийн талаар олныг ярьж болох ч, энд би нэгэн жүжигт Сэлэнгээ жүжигчинтэй хамтран тоглосон тухайд цухас дурдъя гэсэн юм. Хамза Хаким Заде Ниязийн “Баян барлаг хоёр” жүжгийн Хонзада хэмээгдэгч хорон муу санаат, хойшлогогүй самуун явдалт, зальхай эмийн дүрд Сэлэнгээ тун ч гарамгай хувирч наадсан билээ. Миний хувьд энэ жүжигт гарах Халмат гэх рольд тоглох завшаан таарч, хөдөө аймгуудаар аялан тоглох театрын бригадаар голцуу тоглож явсан даа. Уг жүжгийн Хонзада, Халмат хоёрын нууц уулзалтын хэсэгт гарахад рольдоо дадаагүй, учраа ч бараг олж чадахгүй будилсан намайг дүрдээ жинхэнэ ёсоор шингэн хувирсан туршлагатай жүжигчний хувьд Сэлэнгээ эгч ёстой л үг хэл, үйл хөдлөл, харьцаа, харц тэргүүтнээрээ өөрийн эрхгүй хөтлөөд л, өргөөд явчихдаг түшигтэй, өгөөжтэй, нөөлөг нөмөр сайтай жүжигчин байлаа. Халмат-ын магтаж дүрсэлснээр бол Хонзада үнэхээр л хаанаас нь ч харсан ёстой “хазаад авмаар” хачин сайхан “амьтан” л даа, уг нь. Тэгсэн мөртөө өөрийнх нь нэр сүр, тэргүүн хатны эрх ямба, эдлэх жаргалд нь садаа бологч Жамиля бүсгүйг замаасаа зайлуулахын тулд сэдэж хийж байгаа хорлонт муу үйлээ үзэсгэлэнт гадаад өнгө төрхөөрөө яаж өнгөлөн далдалж, хуурамч үнэгэн залиараа бүхнийг аргалан зохицуулж буй айхтар “ухаантай” эмэгтэйг- нүүр хувиргалт, үс зүс, өмсгөл зүүсгэлээс авхуулаад үг яриа, үйлдэл хөдлөлөөр нь тодотгон баяжуулж үнэхээр “зэвүү, дургүй хоёр зэрэг хүрмээр” дүр болгож чадсан нь, жүжигчний дүрд хувилан амилуулах эрдмийн ид хавыг мэдрүүлсэн юм. Ер нь Сэлэнгэ маань өөрөө тайзан дээр харагдах төрхөөрөө сайхан байж чаддаг, хувцаслалт, будалт, алхаа гишгээ, аяс намба бүхнээрээ алтан үеийн алдарт ахмадуудаасаа бүтээлчээр өвлөж, сурч эзэмшсэн тайзны өндөр соёлтой, авхаалжтай, ажилсаг, хөдөлмөрч, бүтээлч жүжигчин байлаа. Эрхэм алдарт энэ жүжигчин эмэгтэй, энгийн амьдралдаа бол харин ч нэг, энгийнээс энгийн байж чаддаг байсан даа. Элдвийн маяггүй, эр хүн шиг хээ шаагүй чанар, эрсхэн хэлдэг үнэн шударга үгтэй, ээжийн сайхан энэрэл хайр бялхсан тусч нинжин сэтгэлтэй “Хүн” явсан юм, манай “Сээгээ”. Жүжигчид бид Сэлэнгэ эгчийгээ “Сээгээ” гэж дотночлон дууддаг байлаа. Бид театрын бригадаар хөдөө явахдаа олон жил амь нэгтэй “гал” явлаа. Манай галынхан гэвэл ардын жүжигчин Амбаа Д. Дамдинсүрэн, Дамбийжаагийн бага хатан, “дарга хэргэмтэй гавьяат жүжигчин Б. Тунгалаг, галынхаа гал тогоо хариуцсан дэд тэргүүн” буюу биднийхээ өгөөмөр нүнжигтэй “Өндөр ээж” С. Сэлэнгээ эгч, “идэхээс өөр идгүй” энэ бичвэрийг цоохорлогч миний бие, бид дөрөв байлаа. Амбаагийн айлгаж тунирхах, албаар бид хэдийг хооронд нь будилуулж уур цухлыг нь хүргэх гээд аль бужигнуулахыг тэр гэхэв дээ. Нэг удаа бригадаар Шарын голд явж байгаад, өглөө босоод гадаа гарвал Амбаа “аль хэдийнээ эрт боссон” гээд байшингийн хажууд уруу царайтай сууж байна. Учрыг нь лавлавал “Олон хоног хар цай уусаар явтал дотор харлаж, ядарч гүйцлээ. Ганц аяга сайхан сүүтэй халуун цай уух юм сан. Галын дарга ч юу ч бодохгүй юм даа” гэх нь тэр. Би ч тэр дор нь Сээгээ эгчийн өрөөнд орж “Гадаа сүү зарж байна. Сүүтэй цайгүй хэцүүдэж байна гэж Амбаа хэллээ” гэвэл Сэлэнгээ эгч өөдөөс “Амбаа ийм хачин ш дээ. Юу ярьж байгаа юм. Би өглөө эрт босоод сүү аваад сайхан сүүтэй цай чанаад өөрт нь сая уулгаад гаргасан ш дээ. Хүнээр дандаа ингэж дамшиглаж байдаг хачин хүн шүү” гэж байж билээ. Тэрүүхэн хооронд л Амбаа намайг гүйлгээд чадсан л байгаа юм даа. Энэ мэтээр Драмын театрт жүжигчин байх хугацаанд Сэлэнгээ эгчтэйгээ олон ч жүжигт оролцож, бас тоглосон дүрүүдийг нь бахдан харж энгийн нөхөрсөг, үе тэнгийн жүжигчидтэйгээ ч эр хүн шиг наргиж тоглож чаддаг, тэр хирээрээ тоглоом тохууг нь сайн даадаг, тэгсэн мөртөө тайзан дээрээ гарахаараа танигдахын аргагүй хувирч өөр хүн болж чаддаг тийм л жүжигчнийг, тийм л Сэлэнгээг, бид одоо хир нь үгүйлсээр, ор суурийг нь залгаж, уран бүтээлч замналыг нь үргэлжлүүлэх тийм жүжигчин, тийм Сэлэнгээ дахин төрөөсэй, заяагаасай гэж залбирсаар суудаг даа. 

	 

	“Өрөөлийн үгийг өөрийн болгож, дуулж, ярьж 

	Өрөөлийн үгээр өөрийгөө мартаж, дурлалцаж, бас хагацаж, 

	Уяхан үзэгчдийн нулимсыг хааяа хааяа асгаруулсан

	 

	Улс, олны хүндэтгэл, хайрыг татсан азтай хүмүүсээ! Жүжигчид!.. гэж”. Төрийн шагналт, Ардын уран зохиолч, С. Дашдооров “Жүжигчид” шүлэгтээ хэлсэн байдаг. Тэр үнээн. Тийм л өндөр их хүндэтгэл хайрыг хүлээсэн, өөрийгөө “мартан, мартан” явж бүтээсэн дүрүүдээрээ өөртөө мөнхийн гэрэлт хөшөө босгосон азтай, авьяастай “Жүжигчин” бол Монгол улсын гавьяат жүжигчин Сэвжидийн Сэлэнгэ мөнөөс мөн гэж ам бардам хэлнээ!

	МУГЖ Гомбын Равдан

	УБ хот 2014-10-30

	“Баян Барлаг хоёр” Хонзод-С. Сэлэнгэ, Халмат Равдан 1978 он



	



	ДОТНЫН НӨХӨР, АНД НАЙЗ С. СЭЛЭНГЭЭДЭЭ СЭТГЭЛИЙН ӨЧИЛ ӨГҮҮЛЭХ НЬ

	Гайгүй сайн ажилласнаар 

	Гавьяатын зэрэгт хүрлээ, чи минь 

	Чалх сайтай бие байна

	Дахиад тавь наслаарай!

	Чансаа сайтай оюун байна 

	Давшаад “Ардын” болоорой! гэж

	 

	Сэтгэл зүрхнийхээ үгийг 

	Сэржим болгон өргөе 

	Сэтгэж бүтээх үйлсэд тань 

	Цаашдаа амжилт хүсье

	 

	Айл гэр төрөл саднаараа

	Амар сайхан жаргалтай яв! 

	Амраг хань, үр хүүхдээрээ

	Алдрын дээдийг хүртэж яв гэж

	 

	Сайн сайхны дээдийн ерөөлийг 

	Сархад болгон чамдаа өргөе 

	Сайн нөхдийн үнэн үгийг 

	Хадаг болгон чамдаа барья

	1999-12-10. Гавьяат цол хүртсэнд зориулав

	С. Дашзэвэг, Ж. Жигжиддулам (жүжигчин)



	



	СЭТГЭЛД МӨНХӨРСӨН СЭЛЭНГЭ ЭГЧ МИНЬ

	Арван жилээ дөнгөж төгсөж 

	Алтан тайзнаа дөнгөж гишгэсэн 

	Алдрайхан охин надад 

	Амьд домог шиг санагдсан 

	Сэлэнгэ эгч минь!

	Үзүүлэх авьяасаараа 

	Үзэсгэлэн гоогоороо 

	Үнэхээр миний сэтгэлд

	Үүрд мөнхөрсөн Сээгий эгч минь! 

	 

	Гэсэн цөөвөр үгyүүд миний зүрхнээс урган гарлаа. Тийм ээ! энэ бол миний үнэн сэтгэлийн үг. Театрын тухай, жүжиглэлтийн тухай юу ч мэдэхгүй надад “амьд хичээл”, эрч хүч, хүсэл мөрөөдлийг анх бий болгож өгсөн хүн бол Сэлэнгэ эгч минь билээ. Түүний тоглосон дүрүүд надад бол ёстой гайхамшиг байлаа. Сэлэнгэ эгчийн тоглож байгаа дүр бүхэн өөр өөр, хэл яриа хурц тод, түүнээс гадна тайзан дээр ямар гоё харагддаг байсан гээч, өндөр гоолиг биетэй, их хөөрхөн, их сайхан инээдэг, тэгээд би нэг ахаас (Баатархүү) энэ гоё жүжигчин эгчийг хэн гэдэг юм бэ? гэж асуухад Сэлэнгэ гэдэг юм “Согоо Сэлэнгэ” гэж хэлсэн юм даа. Тиймээ! Сэлэнгэ эгч минь амьдралдаа ч бүтээсэн дүрүүдээрээ ч ёстой “Согоо Сэлэнгэ” байсан юм даа. Тэгээд сүүлд нь түүний тоглосон олон жүжигт нь оролцон тоглож байсан болохоор, тоглолтынх нь намба аяс, тайзан дээр биеэ авч явах байдал, дотоод сэтгэлийн эрч хүчийг нь мэдэрч үнэлдэг байсан. Мөн эсрэг талын дүрийг ямар уран гайхамшигтай гаргаж чаддаг байсныг харж бахархаж, зарим тохиолдолд бүтээсэн дүрийг нь харж, өөрийн мэдэлгүй огших, бас үзэн ядах сэтгэл ч төрж, үнэхээр л Сээгий эгч минь төрөлхийн жүжигчин юм даа гэж хайрлан бодох үе зөндөө байсан. Сэлэнгэ эгч минь сайхан жүжигчин байгаад зогсохгүй маш сайн нүүр хувиргагч “зураач” байсан юм. Түүний бүтээсэн дүрүүдэд энэ бүхэн тод томруун харагддаг байсан. Бид хөдөө орон нутагт олон жил хамт явсан даа. Сээгий эгч минь маш их халамжтай, сайхан сэтгэлтэй “мундаг тогооч” байсан. Түүний хийсэн хоол гоё амттай. Өнөөдөр би энэ тухай бодож суухад хийсэн юмтай, түүгээрээ дурсагдаж байна гэдэг бол, хүн болж төрсний гавьяа юм болов уу. Тэгвэл Сэлэнгэ эгч минь хийх юмаа хийчихсэн авьяастай, чадалтай, билэг танхай жүжигчин байсан юм шүү гэдгийг хэлхийг хүссэн юм. 

	МУСТА О. Норолхоо

	Н. Гоголь “Байцаагч түшмэл” жүжигчин худалдаачин авгай-С. Сэлэнгэ

	 


АЛТАН ТАЙЗНЫ ЭЗЭН

	МУГЖ С. Сэлэнгэ. Би 1982 онд УБДС-ийн кино драмын ангийн III курсийн оюутан байхдаа Д. Мягмарын “Найрын ширээний ууц” жүжигт энэ эрхэм эмэгтэйтэй хамт тоглож, уран бүтээлийн “эгч дүүс” бололцсон юм. Юугаа ч мэдэхгүй миний дүрийн нүүр будгийг анх хийж өгч, оюутан надад сэтгэлийн дэм болж, урам хайрлаж байснаар бидний уран бүтээлийн нөхөрлөл эхэлсэн түүхтэй. Сэлэнгэ эгч энэ жүжгийн зочны дүрд тоглодог байлаа. Найран дээр зочилж ирээд бэлэг өгөөд л болох боловч, бие галбиртаа зузаалга хийн өөрчлөөд, нүүр амаа ихэмсэг ярвагар болгон будаж, уран сайхны дүрийг жижиг дүрээр бүтээж болдгийн үлгэр жишээг харуулж чадсан юм. 1983 онд намрын айлчлал тоглолтоор би Сэлэнгэ эгчтэй гал тогоо, санхүү нэгтэйгээр, бидний хэлдгээр “нэг гал” болж говийн аймгуудаар явсан юм. Тэр үед хар нялхаасаа өнчин өссөн би эхийн гэмээр халамжид умбаж гайхалтай сайхан явж билээ. Ер нь театрт жүжигчин болж ажилласнаас хойш найруулагчаар сурахаар явах хүртлээ/1997он) театрын бусад эмэгтэй жүжигчидтэй Сэлэнгэ эгч шиг дотносоогүй байсан гэж одоо бодогддог юм. 

	Амьдрал дээр Сэлэнгэ эгч эршүүд хэр нь их уян, тоглоом даамтгай, хатуу тоглоомтой, хошин мэдрэмжтэй, сэтгэл хөдлөмтгий, цайлган, халамжтай, дэгжин, хэнийг ч ялгадаггүй, шударга эмэгтэй. 


Жүжигчний хувьд бол дотор сайтай, характерны жүжигчин билээ. Бас хошин мэдрэмж сайтай жүжигчин байлаа. Эдгээр нь түүний өргөн цараатай ховорхон жүжигчин байсны нотолгоо юм. Хүнийхээ хувьд болон жүжигчнийхээ эдгээр чанаруудаар намайг найруулагч болсон хойно ч татсаар байсан билээ. Тийм ч учраас найруулагч болж ирээд, миний анхны тавьсан “Худалч эхнэр” инээдмийн жүжгийн Петиктон хэмээх асрамжийн газрын эрхлэгчийн дүрд тоглохын тулд Москвагаас хүрээд ирж байсан юм. Энэ дүрийг Сэлэнгэ эгч бүтээхдээ, хошин жүжгийн хэтрүүлэн тоглох аргыг гайхалтай хийснээр жүжгийн зөрчлийг улам хурцатгаж, үзэгчдийн сэтгэл догдлолыг дээд цэгт нь аваачиж, улам сонирхолтойгоор үйл явдлыг хөтөлж өгдөг байлаа. Энэ бол чадалтай жүжигчний зоригтой шийдэлт байсанд найруулагчийн хувьд ихэд талархаж билээ. Сэлэнгэ эгч маань энэ дүр дээр уран бүтээлчийн их шуналаар ажиллаж байсан юм. Учир нь энэ дүр Сэлэнгэ эгчийн өөрийнх нь “материалд” их таарч байсан ба, тэр өөрөө тайзнаас холдож түр завсарласан үе байсан юм. Хожим энэ уран бүтээлийн хамтын ажиллагааны талаар надтай уулзахаараа байнга дурсдаг байсны зэрэгцээ, ахиад уран бүтээл дээр хамтран ажиллах санал тавьдаг байлаа. 

	Надад ч боломж олдвол хамтарч ажиллах сонирхол байсаар Х-түц хамтлагийн уран бүтээлчидтэй хийсэн анхны драмын жүжиг Ц. Балдоржийн “Хориотой жүжиг”-т Сэлэнгэ эгчийг урьсан юм. Ганц хүүгээ хилсээр шоронд явуулж байгаа жирийн нэгэн ээжийн дүр дээр ажиллаж, бүтээл маань амжилттай болж байсан хэдий ч энэ дүр түүний сүүлчийн бүтээл байсныг яахин мэдэх билээ... Энэ дүрийг Сэлэнгэ эгчийн зиндаанд хүртэл бүтээх жүжигчин, найруулагч надад харагдахгүй байсан учир жүжгээсээ хасалт хийхээс өөр аргагүй болж тэр дүрд ганцхан Сэлэнгэ эгч маань тоглосон түүх үлдсэн. Амьдралынхаа эцсийн мөчийг хүртэл уран бүтээлээрээ амьсгалж бүтээсэн дүрээрээ үзэгч түмнийхээ алга ташилтын дууг тээсээр харван одсон “од” та билээ. Та бол яах аргагүй алтан тайзны эзэн юм. 

	УГЗ Ч. Найдандорж


“СЭТГЭЛЭЭ УРЖ, ЗҮРХЭЭ ЗҮСЭЖ” ТОГЛОДОГ ЖҮЖИГЧИН

	Залуус бид Сээгий гэж дотносон дууддаг, хүндлэн дээдэлдэг жүжигчний дээд жүжигчин, хүн шиг хүн байлаа, Сэлэнгээ эгч минь. Учирсан уулзсан болгондоо урмын дулаан үг хэлж, ууч зөөлөн сэтгэл дэлгэн, цайлган цагаан инээдээрээ мялааж байдаг сан. УДЭТ-т ажилласан он жилүүдэд Сэлэнгэ хэмээх өв тэгш жүжигчин, өөлөх сэвгүй сайхан хүнтэй ихэд ойр явсан байх юм. Хавар, намрын аялан тоглолтын нэг сараас дөчин тав хоногийн хугацаанд нэг баг, нэг гал болж олон удаа явжээ. 

	Өвөрхангай, Архангай, Булган, Сэлэнгийн чиглэлд (1983 оны намар), Төв, Дундговь, Өмнөговь, Дорноговийн чиглэлд (1984 оны хавар), Хэнтий, Дорнод, Сүхбаатарын чиглэлд (1985 оны хавар) “Уртын бригад”- аар аялан тоглоход Сэлэнгэ жүжигчин гол ачааг үүрч, “Нандин Эрдэнэ”, “Баян барлаг хоёр”, “Унаган хайр”, “Буурай аав”, “Чи хэн бэ”, “Муурын байшин” жүжгүүдэд тоглож, авьяас, туршлагаар ааглаж, залуус биднийг бишрүүлж байсан юм. Нэгэн удаа Сэлэнгээ эгч, Сарантуяа (Одоо Ардын жүжигчин) бид гурав гал болж, намайг галын даргаар томилдог юм. Миний дарга гэж юу байх вэ, мөнгө барьдаг ухаантай. Хөдөө нутагт хоол хүнсний олон төрөл, нэмэр хачир тэр болгон олдохгүй ч өдөр бүр өөрсдийн бэлдсэн янз бүрийн хоол идэж мөн ч тансагладаг байж. Энэ бол Сээгийгийн гавьяа, буян. Бас дэндүү туршлага ихтэй. Орос дэлгүүрээс хатаасан төмс, сонгино, янз бүрийн амтлагч аваад, борц, боорцог зэргийг чамбайхан бэлдсэн юм даг. Хоолыг Сэлэнгэ эгч гардан хийнэ. Гурван хүндээ яг тааруулна, амттай чанарлаг гэж жигтэйхэн. Бригадын төгсгөл рүү бусад галынхан мөнгөө гөвж, хүнсээ шувталчихсан байхад бид гурав тансагласан хэвээр, харин тооцоолсон мөнгө илүү гарч, хот орохын өмнөх өдөр Шивээ говийн орос дэлгүүрээс би шоколад, алим, чихэр авч Сээгий, Сараа хоёроо дайлж билээ. Сэлэнгэ эгч холдоо бараатай, ойрдоо нөмөртэй хүн дээ. Тайзнаа гараад ирэхлээрээ үнэхээр жавхаалаг гал цогтой жүжигчин дээ. Биднийг УБДС-ийн оюутан байхад Армены зохиолч А. Папаяны “Цаг өөр болжээ” жүжгийн Виктория, Оросын зохиолч Н. Анкиловын “Цэргийн бэлэвсэн гэргий” жүжгийн Клавдия гэж тэс өөр араншинтай, тэрслүү хоёр дүрийг авьяас, бяр, туршлагаараа аагархаж тоглож байсан нь тодхон санагдаж байна”. Нэг нь инээдмийн, нөгөө нь эмгэнэлт дүр. Энэ номд Бирваагийн Мөнхдорж багш “Сэлэнгэ бол энгийн өгүүлэмжээс дүрийг ургуулан бодож, инээдэм, драм, утга уянгын аль ч дүрд өөрийгөө хувилж чаддаг, хөрвөх чадвар сайтай, онцлог жүжигчин байсан” хэмээн тодорхойлжээ. Аливаа жүжигчинд рольд тоглох дадмал шинж (амплуа) гэж байдаг. Харин Сэлэнгэ жүжигчинд тийм шинж байгаагүй. Учир нь жүжигчин Сэлэнгэ сонгодог, үндэсний, эмгэнэлт, инээдмийн аль ч дүрийг “зодоод өнгөрдөг”-т байгаа юм. “Цэргийн бэлэвсэн гэргий” жүжигт хамтран тоглосон Г. Мягмарнаран (Ардын жүжигчин) “Вороховын гэр бүлд том драм, эмгэнэл зөрчил үүсэх хэсгүүдэд Сэлэнгэ маш сайн тоглож, партнёртоо түшиг тулгуур болж байсан. Ер нь дүрд хувирах, дүрийг дүр болгон босгож ирэх чадвар бусдаас илүү байсан шүү” хэмээн тодорхойлжээ. Түүнийг “Характерны жүжигчин” гэж дүгнэж байхыг олон хүний амнаас сонссон. Үнэн юм. Дүрийг характер (зан чанар) бүрдүүлдэг, угаас дүр бүтээхийн тулд л жүжигчин байдаг шүү дээ. 

	Амьд, энгийн үнэн тоглолтоороо бусдаас ялгардаг “амьдралтай” жүжигчин Түдэвийн Цэвээнжавын гарын шавь бол Сэлэнгэ юм. Тэр алдарт жүжигчин өөрийн тоглосон дүрүүдээ Сэлэнгэ шавьдаа өвлүүлэн үлдээжээ. Итгэлийг нь шавь нь даасан гэж боддог. Зохиолч Чойжилын Чимэд “Арын албаныхан” жүжгийн Буниагийн дүрээ Т. Цэвээнжавт зориулсан гэдэг. “Арын албаныхан” жүжиг академик театрын тайзнаа олон жил амьдарсан нь Цэвээнжав, Сэлэнгэ хоёрын гавьяа юм. Жүжгийн төгсгөлд Буниагийн өгүүлж буй монолог хэсэгт хувьсгалын хэрэгт амь насаа алдсан хүүгийнхээ гунигт мэдээг сонсоод харамсан гашуудавч монгол эх хүний уужуу сэтгэл, алс хэтийг харсан ухаанаар өөрийгөө тогтоон барьж буй дүрийн дотоод ертөнц, зөрчлийг Сэлэнгэ жүжигчин мөн ч уран, сэтгэл эмтрэм гаргасан. Говийн сүглэгэр хайлаас шиг сүр бараатай зогсох Буниа (С. Сэлэнгэ/-ийн буурал үс чихнийх нь омгоор сэрвийж, гандмал хүрэн ягаан тэрлэгийнх нь энгэрт нулимсны дусал гялтганаж, жүжигчний зүрх судсаар эхийн цагаан сүү үерлэж байна уу гэмээр болдог сон. Буниагийн монологгүй бол (энэ жүжиг үгүй, монологийг үзэгчдэд хүргэж чадахгүй бол, энэ жүжгийг тоглохын ч хэрэггүй билээ. “Сэлэнгэ багшаасаа дутааж, гаргаагүй, гүйцээж гаргасан” гэж ахмад жүжигчид ярьдаг. Тэр үнэн байх аа. Сэтгэл зүрхээ “урж” тоглодог жүжигчин цөөхөн. Тийм жүжигчин бол Сэлэнгэ юм. Тэгж “урж” байж, үзэгчийн сэтгэлийг “зурж” чаддаг гэдэг нь “Арын албаныхан” жүжгийн төгсгөлд Буниагийн монологоор батлагддаг байлаа. Сэлэнгээ эгч харахад гүжирмэг, эршүүд юм шиг атлаа, гутарна, баярлана, гомдоно. Академик (тухайн үеийн нэрээр) театрынхан 1983 онд Москва, Ярославль айлчлан тоглох болж, “Оролмаа” жүжгийн сургуулилт дээр Оюун багш орж ирдэг юм. Дуламсүрэн охиноо авахаар орж ирээд хэрүүл хийдэг хэсэгт Оюун багш Сэлэнгээ эгчийг учиргүй загнаж, тэр хэсгийг мөн ч олон хийлгэсэн юм. Харин сургуулилтын завсраар Сэлэнгэ эгч хөшигний ард хүүхэд шиг уйлаад сууж байж билээ. Хорин жил тоглочихсон, дөч гарчихсан том жүжигчин шүү дээ. Аргадаад нэг үг хэлэхэд тэр дороо нулимсаа арчаад инээгээд босоод ирнэ. Сэтгэл мөн ч цагаахан. Сэлэнгэ эгчийг хүний хайлан байсан гэж хүн болгон хэлдэг, энд тэнд дурсамж өгүүлсэн бүхэн, сайхан сэтгэлийг нь юун түрүүнд магтжээ. Гантөмөр багш “Сэлэнгэ маань зүрх сэтгэлээрээ, авьяасаараа дүрүүдийг бүтээдэг, хүнлэг сайхан сэтгэлтэй, нандин хүн байсан” хэмээжээ. Дэндүү оносон тодорхойлолт. Хаа хамаагүй хар элгийн хүний ээж болчихсон явж байх энүүхэнд. Миний СУИС-ийн анхны шавь нарын нэг, сайхан жүжигчин болох ирээдүй хүлээж байсан Баатарын Отгончимэг гэж шавь минь Сэлэнгэ эгчийг “ээж” гэнэ. Буурай гуайг гурван хүүтэй гэдгийг урьд нь мэдэх би “Та хоёр яагаад ээж охин болчихсон юм?” гэж асуухлаар шавь маань “Их учиртай” гээд өөр юм хэлдэггүй, хожим сонсох нь ээ тэднийд урвасан охин байсан. Ингэж л эх үрийн сэтгэлээр учирсан юм байж. Театр дээр Сэлэнгэ эгчтэй таарахаар “Охин минь ямаршуу байна?” гэж асуух. Заримдаа СУИС дээр сураглаад ирнэ. Өөрийн хүүхдээс илүү хүний хүүхдийн төлөө санаа тавьж явдаг, ёстой үлгэрлэл юм даа. Буурай гуайнх 1990 оноос таван жил хэртэй Москвад амьдарсан юм. 1992 оны зун би Москвад очтол Отгончимэг шавь маань ээж дээрээ амрахаар ирчихсэн, Сэлэнгэ эгч бид гурав нэг өдөржин хотоор зугаалж, бас тансаг хоолыг нь идээд наашилж билээ. Москвад очсон танил болгон нь тэднийхээр саатдаг, Сэлэнгэ эгч дагуулж хотоор аялдаг, театр музей үзүүлдэг уламжлалтай байжээ. Энэ бол түүний сэтгэлийн сайхныг л илэрхийлээд буй хэрэг. 

	Эмэгтэй хүнд заяамгүй эршүүд зантай атлаа аливаад маш нямбай ханддаг, цэвэр цэмцгэр хүн байлаа. Засгийн ордны хойд талын гурван давхар шар 2-р байрны 31 тоотод, III хорооллын 16-р байранд тэднийх амьдарч байв. Зөндөө очно. Сэлэнгээ эгч юу байдгаараа дайлна. Хүнийг их бага, дарга цэрэг гэж ялгахгүй, эн тэнцүү харьцана. Гэртээ уур амьсгал өег дулаахан. Буурай гуай гэж буянтай хань нь инээгээд сууж байх. Сэлэнгээ эгчид бурхнаас заяасан бурхан тэр байлаа. Жүжигчин хүний ажил, хөдөлмөрийг ойлгодог хүн нэн ховор. Буурай гуай бол эхнэрээсээ илүү жүжигчний мэргэжлийг ойлгосон хүн гэлтэй. Сэлэнгээ эгч нямбайн хэрээр шинэ уран бүтээл, дурсамж, ярилцлага гэхчлэн хэвлэгдсэн болгоны материалыг хавтаслаж үдэж хадгална. Зургийн альбом мөн ихтэй. Арав хол гаруй зузаан альбом байсан санагддаг, Зураг болгонд өөрөө тайлбар бичсэн байх. Сэлэнгэ эгч бид хоёр гурван жил, гурван урлагийн бригадаар “ээж хүү” болж тайзнаа тоглосон юм. Инээдтэй нь С. Маршакын “Муурын байшин” жүжигт Сэлэнгэ эгч Гахай ээжийн дүрд, би Торой болж гарсан явдал. Жүжгийн төгсгөлд хоёр торой ээжийнхээ гараас барьж тойрон бүжиглэдэг сэн. Алаг нүдэнд нь жаргал гэрэлтсэн Сэлэнгэ эгчийн алганы халуун илч одоо ч мэдрэгдэх шиг болж байна. Сайн хүнийг дурсах сайхан юм. 

	Бидний сүүлчийн уулзалт СТӨ-д “Х-Түц” хамтлагийн “Хориотой жүжиг” 2005 онд тоглохын өмнөх хяналтын үзлэгийн үеэр болсон билээ. Намайг гаднаас орж ирэхэд Сэлэнгээ эгч тайзны хажуугийн цэлгэр өрөөний вандан сандал дээр нүүрээ будаад сууж байлаа. Амар мэнд мэдэлцээд Сэлэнгээ эгч Хөвсгөл нутгийнхаа “Их тайга” цайны рекламын зурагт ороод дөнгөж ирснээ яриад л, би үзэгчийн танхим руу орсон юм даг... Хэдхэн мөчийн дараа нөгөөх вандан сандал дээрээ... 

	Сайн жүжигчин тайзан дээрээ насан эцэслэдэг байх аа. Дэлхийн театрын түүхэнд ийм тохиолдол байдаг. 

	Сайн жүжигчин байхын тулд сайн хүн байх ёстой гэдэг гаргалгааг харин Сэлэнгээ эгч биеэрээ баталсан нь үнэн. Сэвжидийн Сэлэнгийн сэвгүй цайлган инээд, сэргэлэн алаг нүд, сэтгэлд хадаатай байнам. Хүн гэдэг агуу боловч хүн чанар тэрнээс агуу гэдгийг Сээгий амьдралаараа нотолсон нь бүүр үнээн. 

	УГЗ, доктор, профессор Найдангийн Ганхуяг 

	2014. 12. 15

	1963 онд УБД Сургуулийн дэргэдэх кино драмын анхны төгсөлт болж манай театрт олон сайн уран бүтээлчид, театрын түүхийг бүтээгчид төрөн гарсан юм. Түүний дотроос миний бие Сэлэнгэ гэдэг билиг танхай авьяастай жүжигчний тухай товч хэдэн зүйлийг дурдъя! Би Сэлэнгээгийн уран бүтээлийн тухай дурсан бичих юм бол маш их зүйл гарна. Үүнийг манай театр судлаачид өгөх байх гэж бодоод үлдээе... 

	1962 оны үед Сумхүү найруулагч “Толбот хивс” гэдэг кино найруулж байлаа. Тэр кинонд УБДС-ийн кино драмын оюутнууд оролцсон үеэс тэдэнтэй ганилцаж С. Сэлэнгэ, Д. Мэндбаяр, Ж. Лхамхүү, Х. Нарантуяа, Ё. Батсүх, Б. Зориг, Д. Элбэгсайхан, Мягмар, Юнгэрэн, Бадрах нар биднийг Б. Дашдаваа, Л. Жамсранжав, З. Шагдаржав багшаа ахаа л гэдэг байлаа. Манай Сэлэнгэ хүнлэг, нөхөрсөг шударга эмэгтэй. Биднийг гэртээ урьдаг тэдний ангийнхан гэрээр нь дүүрэн байдаг байлаа. Тэдний урилгаар очиход ангийнх нь оюутнуудтай уулздаг, дуулж хөгжимддөг, театр урлагийн тухай ярилцдаг нэг ёсондоо тэдний гэр уран бүтээлчдийн цуглаан, уран бүтээлийн нөхөрсөг уулзалт болдог байлаа. 

	Сэлэнгээгийн аав ээж нь маш сайхан зантай, бидэнтэй дуулж наргидаг байлаа. Тэднийхээр хааяа очиход хоол ид, цай уу! Миний хүү, миний охин гэдэг бидний аав ээж шиг байдаг сайхан зантай, хүний хүүхэд, оюутнуудад өөрийн хүүхэд шиг сайхан сэтгэлээр ханддаг, Монголын сайхан эх, эцгүүдийн төлөөлөгч болсон жинхэнэ монгол эх, эцэг, хүнлэг хүмүүс байлаа. Эндээс л хүүхдүүдийн хүмүүжил, хүнлэг сайхан чанар шингэсэн байдаг байхаа. 

	1963 оноос эхлэн С. Сэлэнгэ маань манай театрт Д. Мэндбаяр, Ж. Лхамхүү, Б. Зориг, Ё. Батсүх, Э. Ганболд гээд л хэдэн сайн уран бүтээлчид ирсэн. Миний бие Сэлэнгээтэйгээ Хамзагийн зохиол “Баян барлаг” жүжгийн Хонзда, Мягмарын зохиол “Нандин эрдэнэ” жүжгийн Цэвэлмаа эмч, Ч. Чимэдийн зохиол “Арын албаныхан” жүжгийн Буниа, Ч. Лодойдамбын зохиол “Гарын таван хуруу” жүжгийн Хорлоо, А. Папаяны зохиол “Цаг өөр болжээ” жүжгийн Виктория гээд олон сайхан дүрүүд бүтээхэд нь хамтран ажилласан. 

	Сэлэнгэ хувийн номероор их баялаг жүжигчдийн нэг байлаа. Нэн ялангуяа Д. Нацагдоржийн “Хи Хи”-г Ж. Лхамхүүтэй хамтарч хийдэг байлаа. Надтай үдэшлэг уулзалтад очихдоо “Хи Хи”-г ганцаараа хийдэг. Тэгэхэд хоёр өөр эмэгтэй хүний дуу хоолойг, инээдийг ганцаараа хийж ялгааг нарийн гаргадаг байлаа. 

	Мөн МУГЖ Т. Цэвээнжав багшийн уншдаг байсан хувийн номер “Түрүүвч Түдэв” мөн “Цуурай” зэрэг хошин (Толгой руу нь жижиг шавар унаад, дараа нь тоосго, бүүр сүүлдээ Балкон нурдаг... ) энэ номертоо, халх, дөрвөд, буриад, хөгшин залуу гээд олон хүний дүрүүдээр дуу хоолойтой нь илэрхийлэн гаргаж үзэгчдээс өндөр үнэлэлт авдаг байлаа. Сэлэнгэ маань дуу дуулдаггүй байсан юм. Би түүнийг дуулуулах гэж баяан хөгжмөө аваад хоёулаа дуулж сургууль хийгээд нэг өдөр уулзалтад бид хоёр Монгол ардын дуу “Санхьюу гөлөм” гэдэг дууг хоёр хоолойгоор дуулахад бид хоёрыг дахиулсан. Түүнээс хойш Сэлэнгэ маань маш их баярлаж, дахиад 2-3 дуутай больё гэж билээ. Тэрнээс хойш үдэшлэг уулзалтынх очихдоо хоёулаа хамт явна шүү гэдэг байлаа. Яагаад гэвэл бид хоёр нэг цагийн программтай байлаа. 

	Нөхөр Буурай нь “Ой аж ахуйн яам”-нд хэлтсийн дарга хийдэг байлаа. 1988 оны үед Москвад байдаг Монголын элчин сайдын яаманд төлөөлөгчөөр очиж ажиллахад Сэлэнгэ маань Москва хот руу уран бүтээлийн чөлөө аваад явсан юмаа. 

	Театрын дарга Г. Доржсамбуугийн шийдвэрээр З. Жарантав, Ж. Дорлигжав, Б. Цэрэнпагма, Д. Цэрэндарьзав бид дөрөв, гэр үеийн ЗХУ-ын Эстони улсад очих урилгатай байлаа. Бид дөрөв Москва хотод очоод Монгол улсынхаа элчин сайдын яамны буудалд буугаад Сэлэнгэ, Буурай хоёр луугаа утасдахад Сэлэнгэ маань өвөр дүүрэн цэцэг тэвэрчихсэн халуун савтай цай, бууз хийчихсэн, хүн бүрд цэцэгтэй, хоолтой, цайтай угтаж билээ. Бид дөрөв Эстони орчхоод Москвад байх 3-4 хоногийн хугацаанд дэлгүүр, үзэсгэлэн, Москва хоттой танилцах, театр, кино үзэхэд биднийг дагуулан хамт явж байлаа. Бид дөрөв монгол руугаа буцах болоход Сэлэнгэ, Буурай хоёр маань вокзал дээр хүн бүрт цэцэгтэй, бэлэгтэй, замдаа идэх хоолтой гаргаж өгөхдөө. 

	Сайхан байлаа. Та нарыгаа, театраа их санах юмаа. Хурдан очиж уран бүтээлээ хийх юм сан. Очъё гэхлээр, муу өвгөнөө хүний нутагт үлдээгээд яаж явах вэ дээ гээд нүдэндээ нулимстай хоцорч билээ. 

	МУГЖ Заяат овогтой Жарантав

	2015-01-14



	



	МИНИЙ ХҮНДЭЛДЭГ ЖҮЖИГЧИН

	 

	Монгол улсад Драмын урлаг үүсэж хөгжсөний 80 жилийн ойд зориулан Монгол улсын Гавьяат жүжигчин Сэвжидийн Сэлэнгийн амьдрал уран бүтээлийн тухай хөрөг нэвтрүүлгийг 2011 онд хийж МN25, “Б” телевиз, “Айст монголии” зэрэг телевизүүдээр цацаж олны хүртээл болгосон юм. С. Сэлэнгэ эгчийн уран бүтээлийн талаар нэвтрүүлэг бэлтгэж байхдаа түүнийг ямар их ажилсаг, чадварлаг жүжигчин болохыг мэдэрч гайхан биширч байлаа. Түүний драмын театрын тайзнаа болон кино дэлгэцнээ бүтээсэн олон арван дүрүүд нь үзэгч олны сэтгэлд тодоос тод үлдсэн байдаг. Жишээ нь “Энэ хүүхнүүд үү” уран сайхны киноны нарийн бичиг Цэцгээ, “Өглөө” киноны хэлхээ гурав, “Шинэ үсгийн багш” киноны Хагархай Лхам, “өндөр ээж” киноны Цэвэл зэрэг дүрүүдийг нь нэрлэж болно. 

	МУГЖ С. Сэлэнгэ эгчийг амьд сэрүүн байхад нь драмын урлагийн нэрт төлөөлөгч, МУГЖ Т. Цэвээнжав багшийнх нь тухай дурсамж яриа авч байсан. Тэрээр багшийнхаа тухай болон уран бүтээлч хамт олон, найз нөхдийнхөө тухай олон сайхан дурсамжуудыг надад ярьж өгч байсныг дурсан санахад таатай байна. 

	Сэтгүүлч: Д. Авирмэд (МУСТА)

	МУГЖ С. СЭЛЭНГЭ, Л. НЯМСҮРЭН БАГШ НАРАА ЭРГЭН ДУРСАХ НЬ

	 

	[image: Image]

	 

	МУГЖ Лувсан-Осорын Нямсүрэн гуайтай 1973 онд уран сайхны "Ичээнд нь" киноны зураг авалтын үеэр цоргисон хүйтэн харцтай, нүүрэндээ сорвитой, ширвээ хар сахалтай, эрдүү дуу хоолойтой, буу, сэлэм агссан Мөнхнасан гэгч эсэргүү "дайсан"-ы дүрд хувирсан байх үед нь кино үйлдвэрийн павильонд анх танилцсан тэр цаг үеэс хойш их ойр дотно байсан даа. Монголын тайз, дэлгэцийн урлагт бүтээсэн олон арван дүрээрээ алдаршсан, Хөвсгөл аймгийн Эрдэнэбулган, Арбулаг сумын харьяат Монгол улсын гавьяат жүжигчин Лувсан- Осорын Нямсүрэн, Сэвжидийн Сэлэнгэ гэж хоёр "мундаг" хүнтэй хамт ажиллаж, жаргал зовлонгоо хуваалцаж явсан тэр он жилүүдээс хойш нэгэн арваныг үджээ. 

	Одоогоос 16 жилийн өмнө 1999 онд Д. Жигжидийн нэрэмжит КУДС-ийн Сургалтын албаны даргаар ажиллаж байх үед "Харцага" КУДС-д багшилж байсан хэсэг уран бүтээлчдийн хүсэлтээр тус сургуульд Сургалт эрхэлсэн дэд захирлаар очсон юм. Монгол улсын Урлагийн гавьяат зүтгэлтэн, кино найруулагч X. Дамдин, Монгол улсын гавьяат жүжигчин Л. Нямсүрэн, С. Сэлэнгэ, УГЗ- найруулагч: жүжигчин Д. Маамхүү, Монгол улсын Төрийн соёрхолт, гавьяат жүжигчин Ц. Төмөрбаатар, жүжигчин Ц. Төмөрхуяг, УГЗ- найруулагч Н. Нагнайдорж, найруулагч Д. Ганбаатар, О. Найманжаргал, Радиогийн ахмад сэтгүүлч Д. Гомбожав, зураач Д. Төгөлдөр гээд олон сайхан уран бүтээлчидтэй гар нийлэн ажиллаж байсан. 

	Л. Нямсүрэн гавьяат анх "Харцага" сургуулийг байгуулагдахаас нь эхлээд л жүжигчний уран чадварын багшаар ажиллаж, багшлах арга эвээ олчихсон, ёстой л сэтгэл, оюун юу байдгаа харамгүй зориулж "гялалзаж" явсан нэгэн билээ. Л. Нямсүрэн багшийг нэг өглөө орж ирэхэд нь би "нөгөөдөр танай ангид жүжигчний уран чадварын хичээлээр "нээлттэй" хичээл хийнэ. Та сайн бэлдээрэй. Багш нар сууна. " гэсэн чинь нэг их цочсон янзтай сүрхий ширүүн харснаа "Нээлттэй хичээл гэж юу байдаг юм" гээд аажмаар харц нь суларснаа, "Өө нохой долоо, намайг шалгах нь л дээ, бэлдээд байх юу байх вэ дээ, социализмын үеийн Нямсүрэн Нямсүрэнгээрээ л байна. Тэртэй тэргүй олигтой багш биш, багшийн дүрд тоглоод л, жинхэнэ багш болох гээд ядаж яваа амьтан, яах вэ яахав" гээд л нэлээд цухалдсан байдалтай хэлж билээ. 

	Нөгөөдөр нь ч боллоо. Өглөө намайг ажилдаа очиход дежур Л. Нямсүрэн багшийг оюутнуудтайгаа их эрт ирсэн гэж байна. Д. Маамхүү, Ц. Төмөрхуяг, Н. Зундуй (зураглаачийн багш), О. Найманжаргал гээд багш нар манай өрөөнд цуглацгаан хичээл эхлэх цагийг хүлээж, яриа хөөрөө болон сууцгааж байгаад яг 9. 00 цагт ангид нь орцгоолоо. Л. Нямсүрэн багш их л тайвнаар бидэнтэй мэндэлснээ: "Дарга нар дээшээ дээшээ" л гэж байна. Бид ч зассан ширээнд нь сууцгааж "Нээлттэй" хичээл нь эхлэх боллоо. Л. Нямсүрэн багш: "Ер нь миний хичээл болгон "нээлттэй" шүү дээ. Та нар л тоож орж ирдэггүй болохоос" гэж ирээд хичээлээ эхэллээ. Тэгээд л өмнөх хичээлийнхээ тухай, өгсөн үүрэг даалгавраа цэгцтэй хэдэн өгүүлбэрээр бидэнд хандаж хэлээд дараагийнх нь (өнөөдрийн) сэдвээрээ жүжигчин хүн ямар ч дүрийг бүтээхдээ тухайн дүрээ гадна төрхөө амьдрал дундаас эрж хайж, дотоод ертөнцийг нь зохиолч, найруулагчаас өгөгдсөн нөхцөлөөс нь хазайлгахгүйгээр өөрөө олж, дүрийг бүтээдэг. Тэгэхээр жүжигчний мэргэжил гэдэг "хүн судлаач" байх ёстой гэж ирээд л аргагүй туршлагатай мундаг жүжигчний аранга зааж, жүжигчний уран чадварын талаар ярьж, оюутнуудынхаа хийсэн бүтээлийг үзэж, харилцан ярилцаж, алдаа оноог нь засаж, дундуур нь лекц маягтай онолын яриа явуулж, үнэхээр л туршлагатай багш гэдгээ харуулж чадсанд би одоо ч баяртайгаар дурсдаг. 

	Ид сайхан ажиллаж байх үедээ бие нь муудаж, эмнэлэгт хэвтэхэд нь би очиж эргэхэд:

	— “Цаад хэдэн хүүхдүүд чинь яаж байна?! Би Сэлэнгэд хэлсэн "намайг эдгэрээд гартал чи хэдэн хүүхдүүдийг маань аваад явж байгаарай, С. Сэлэнгэ эгчтэй чинь ярьсан хөөрсөн юм их бий. Миний өвчин ч эдгэрэхгүй нь тодорхой болсон” гэж палхийтэл хэлээд, цааш харан чимээгүй болчихоор нь өндийгөөд харсан чинь хоёр шанааг нь дагаад нулимс урсах нь тэр... 

	Ингэж нэг театрын хоёр бие биедээ итгэж үгээ захиж, ангиа даатгахад С. Сэлэнгэ эгч авч амжилттай төгсгөж билээ. Монгол улсын гавьяат жүжигчин Сэвжидийн Сэлэнгэ бид хоёр эртний танил хүмүүс. Одоогоос 46 жилийн өмнө тэртээ 1969 оны зуны эхэн сарын сүүлээр "Монгол кино" үйлдвэрийн төлөвлөгөөт уран бүтээлийн нэг Л. Ванган, С. Дашдооров нарын зохиолоор бүтээх уран сайхны бүрэн хэмжээний "Талын цуурай" кинонд нутгийн ард иргэд сүсэгтэн олныг төрсөн нутаг уснаас нь дайжуулан хил давуулах, хувьсгалын эсрэг тэмцэлд нэгдэхийг уриалан, итгүүлэхээр хувилгаан багш хот айлд морилон ирэх үеэр ард иргэдийг хувьсгалын үйл хэрэг, шинэ засаг төрд итгүүлэхийн тулд Бошгыг Халах Залуучуудын Эвлэлийн гишүүн, суртал ухуулагч дөрвөн эмэгтэй хот айлаас холгүй дуу хөгжим сонсгож, өөрсдөө дуулж хөгжимдөн, лам нарыг шоолсон шүлэг уншиж, ухуулга сурталчилгаа хийдэг хэсгийн зураг авахаар болж, хотоос дөрвөн эмэгтэй жүжигчин ирлээ. Хүүхдийн театрын жүжигчин С. Мандах, Д. Борхүү, драмын театрын жүжигчин С. Сэлэнгэ гэж залуухан эгч нар, дөрөв дэх нь гутлын үйлдвэрийн ажилчин, Ажилчны соёлын ордны уран сайханч, бүжигчин Долгор гэж бидний үеийн бүсгүй байсан юм. С. Сэлэнгэ эгч бусдыгаа бодвол биерхүү, эршүүд нэгэн. Морь мал сайн унана. Хаана зургийн бэлтгэл ажил өрнөж байна тэнд л туслаад л гүйж явдаг, гэр барьж байвал хана шийрлэж, унь өлгөх, ачаа бараа ачаалахад гэрийн дээвэр туурга, авдар сав өргөсөн хээ шаагүй нэгэн байлаа. 

	Манай операторын баг цэрэг палатканд аппарат, хэрэгсэл, техник төхөөрөмжөө агуулан тэндээ байрлана. Кино үйлдвэрийн баян хуур хөгжим манай палатканд байдаг. Зураг авалт дуусаж, оройн хоолоо идсэний дараа гол дүрийн жүжигчин Л. Тунгалаг энэ хэд манай палатканд ирж дуулж хөгжимдөнө. 

	Ингэж л бид танилцсан хүмүүс. Ер нь нэг кино бүтээсэн хамт олон гэдэг чинь насан туршийн ах, эгч, найз нөхөд болж, жаргал зовлонгоо хуваалцан явдаг сайхан уламжлал манай киноныхонд тогтсон байдаг. Тэр л жишгээр хааяа учрахаараа бусдыгаа дуудаж, хаа нэг газар, гэр орондоо уулзаж, хөгтэй сонин үйл явдлаа хуучлан, нулимсаа гартал инээлдэж, нэгэн орой үдшийг сайхан өнгөрүүлдэг байлаа. 

	2003 онд байх аа, "Харцага" сургуульд "Тайзны яриа" - ны хичээл заах багш хэрэгтэй болоод С. Сэлэнгэ эгчийг гуйх санаатай утсаар ярьж байгаад гэрт нь очлоо. Зовлон жаргал ярьж нэлээд суугаад гарахынхаа үед багшлуулах санаагаа хэлсэн чинь "Би чадахгүй. Тэгж үхсэнээс тээглэж үхсэн нь дээр. Базарваанийн хум пад" юу юу ч гэлээ ёстой хавьтуулсангүй. Сүүлд нь Д. Маамхүү, Л. Нямсүрэн багш нарын нэрийг бариад л долоо хоногт цөөхөн цагаар орно, энэ тэр гээд гуйж үзсэн чинь, "Л. Нямсүрэнтэй өчигдөр ч гэл үү уулзсан, юу ч яриагүй, чи битгий худлаа яриад хөгшин эгчээрээ тохуурхаад бай" гэж үнэн санаанаасаа загнаж билээ. Маргааш нь сургууль дээрээ ирээд Л. Нямсүрэн багшид С. Сэлэнгэ эгчийнд очсон тухайгаа хэлсэн чинь "Тайзны ярианы багш хэрэгтэй гэж чи надад хэлээгүй ш дээ" гэхэд нь "Та л хэлж гуйж өг, " гэсэн чинь тэгье л гэж байна. Ингээд л хэд хоногийн дараа С. Сэлэнгэ эгч ирж уулзахдаа Б. Зоригийн бичсэн "Ярианы урлаг" гэсэн ном, оюутан байхдаа лекц, түргэн хэллэг, шүлэг өгүүлэл, монолог бичсэн гурван ч 5 төгрөгийн зузаан дэвтрээ, мөн СУИС-ийн багш Чаминчулуунаас авсан гээд тайзны ярианы хичээлийн хөтөлбөр барьчихсан, орж ирдэг байгаа. Ингээд л манай найруулагчийн, жүжигчний ангийн оюутнуудад "Тайзны яриа"-ны хичээл заах багшаар тушаал гаргуулан ажиллуулсан юм. 

	Би С. Сэлэнгэ багшийг хичээл заах ангиудаар нь дагуулж ороод оюутнууддаа танилцуулахад хүүхэд бүрийн нүүрэнд инээд баясал дүүрэн их л хүндэтгэлтэйгээр хүлээн авч байсан нь сэтгэлд тод үлджээ. 

	Оюутнууд С. Сэлэнгэ багшийгаа хамгийн сүүлд тоглосон "Шинэ үсгийн багш" киноны хагархай Лхамын дүрээр нь сайн мэддэг байсан юм билээ. 

	С. Сэлэнгэ багш Л. Нямсүрэн багшийн захиснаар жүжигчний ангид нь уран чадварын багшаар ажиллаж, хаврын анги дэвших шалгалтын ажилд Бажийморын "Хайрын нуурт гурвуулаа" жүжгийг тайзнаа тавьж, дэлгэцийн бүтээлийн гол ба туслах дүрд оюутнуудаа удирдан тоглуулснаар өндөр үнэлгээ авч байсныг сайн санаж байна. 

	Ер нь тэр үед "Харцага" сургуулийн багшлах бүрэлдэхүүн сайжирсан ч, сургалтын орчин, материаллаг бааз тааруу, техник төхөөрөмж хүрэлцээгүй, сургалт явуулахад учир дутагдалтай байсныг багш, оюутангүй л шүүмжилж ярьдаг байлаа. Сургуулийн удирдлагын болчимгүй үйлдэл, зүй бус хандлагаас болж, олон сайхан уран бүтээлч - багш нар энэ сургуулиас явахад үнэхээр харамсаж байсан хүний нэг нь миний бие. Би - 2004 онд сургууль байгуулах дүрэм журмын дагуу баримт бичгийг нь хуулийн хүрээнд боловсруулан, БСШУ Яаманд оруулж, сургуулийн эрх зөвшөөрөл авч, "Замбуулин" гэсэн нэр хайрлан, 2004 - 2005 оны хичээлийн жилээс Арьс ширний үйлдвэрийн "АРМОНО" эрдэм шинжилгээний төвийн байранд хот, хөдөөгөөс оюутан элсүүлэн үйл ажиллагаагаа эхэлж байлаа.

	"Харцага" сургуулиас оюутнууд ч ангиараа багшийнхаа хамт шилжин ирж суралцсаны дотор С. Сэлэнгэ багш ч хүүхдүүдээ аваад ирж билээ. 

	С. Сэлэнгэ багшийн удирдлагаар төгсөх ангийн оюутнууд А. Арбузовын "Хөөрхий дөө, Мараг минь" бүрэн хэмжээний жүжгийг найруулан тавьж, жүжигчний мэргэжлээр дээд боловсролын Бакалаврын зэргийн дипломын ажлыг амжилттай хамгаалан төгссөн билээ. 

	Түүнчлэн энэ ангийн оюутан Н. Мэндсайхан нөхдийнхөө хамт "Шинэ театр" нэртэй хамтлагийг байгуулж, "Сэтгэлд харвасан гэгээ" жүжгийг тавихад С. Сэлэнгэ багш ёстой л эх хүний сэтгэлээр хандаж, туслах дүрд нь өөрөө тоглож, анхны тоглолтоо Өмнөговь аймагт хийхэд нь хамт явж, сэтгэл санааны болон эд материалын дэмжлэг туслалцаа үзүүлж байсныг дурсан санахад таатай байна. 

	Шинэ дутам байгуулагдсан сургуулийн маань удирдах зөвлөлийн гишүүн, миний хамгийн дотно нөмөр нөөлөг бүхий нөхдийн маань нэг Сэвжидийн Сэлэнгэ багш маань тэнгэрийн оронд одсон гэдэгт нэг хэсэгтээ л итгэхгүй явж билээ. 

	Ийнхүү Монголын тайз, дэлгэцийн урлагт бүтээсэн олон сайхан дүрээрээ Монгол түмэндээ гайхагдан хүндлэгдсэн, өөрсдийн залуу халаа чадварлаг уран бүтээлчдийг бэлтгэхийн төлөө сэтгэл зүрхээ зориулж явсан "бурхан" хоёр буурал багшийгаа санаж, тэднийхээ дурсгалыг хүндэтгэн үгэн "зул" өргөн, тэнгэрийн оронд илгээж байгаа маань энэ ээ. 

	 

	Д. Жигжидийн нэрэмжит КУДС-ийн уран чадварын багш, кино, телевизийн зураглаач Шагдарын Ооёо. 

	МУГЖ С. Сэлэнгэ 2005 оны төгсөгч зарим шавь нарынхаа хамт

	 

	 

	[image: Image]

	“Сэтгэлд харвасан гэгээ” жүжгийн хэсгээс С. Сэлэнгэ багш, оюутан Н. Мэндсайхан, Б. Мөнх-Оргил, Н. Нацагбадам, Н. Аринаа нарын хамт 



	



	АНХНЫ УРАН БҮТЭЭЛД ХӨТӨЛСӨН ЭЭЖ МИНЬ

	Хөвсгөл далай ээжийн эрэг хөвөөнд би хөл тавихдаа, 18-хан настай юм бүхэнд туршлагагүй, уран бүтээлчдийн дэмжлэг сургаалыг авах хэрэгтэй тийм л “жаахан” үе маань байлаа. Олон мундаг уран бүтээлчдийн дунд яг л хөлд ороогүй хүүхэд мэт байхад ээж минь болж нөмөрлөж, аргадаж хөтөлсөн хүн бол МУ-ын гавьяат жүжигчин С. Сэлэнгэ эгч маань билээ. Камерын өмнө бие барьсхийн байхад жүжигчний уран чадвар, бас эхийн сэтгэлээр тосон авахад нь хэчнээн их нөмөр, урам дэвсдэг байсныг мэдэрч, кинондоо ажиллахад минь үнэмшил, итгэл өгч байсанд үргэлж баярлаж, сайн сайхнаар дурсан явдаг юм. 

	С. Сэлэнгэ эгч маань ямар ч хүнтэй ээж нь, эгч нь, найз нь мэт ойлголцож чаддаг уужуу ухаалаг эмэгтэй байсан. Зураг авалтын бус үед ч дүрд дасгах, өөриймшүүлэх бүх л үйлдэл, сэтгэгдлийг бий болгох гэж хичээн ажилладаг байсан нь хожим дурсах олон сайхан дурсамжуудыг үлдээжээ. Ямар сайндаа л аав ээж хоёр минь анх “Илүү сартай зун” киноны Ариунаагийн дүрд тоглох болоод байхад минь санаа нь зовж байтал, ээжид жүжигчин Сэлэнгэ эгчийг тоглох болсныг сонсоод, тэр гайхалтай жүжигчний авьяас, туршлагад найдаж, олзуурхаж баярлацгаасан юм билээ. Тэгээд ч аав ээж хоёр маань С. Сэлэнгэ эгчийг миний охины анхны уран бүтээлийн “ээж” гэж бэлгэшээн ярьцгаадаг юм. Тэр үеэс хойш 30 гаруй жил өнгөрсөн боловч миний сэтгэлд Ариунаагийн ээж Даваажаргал хэмээх жинхэнэ монгол ээж яг л тэр амьд дүрээрээ үлджээ. 

	 

	СТА, жүжигчин О. Оюун

	“Илүү сартай зун” МУСК



	



	 

	МУГЖ С. Сэлэнгэ 
УРАН БҮТЭЭЛИЙН ЦОМОГ

	Д. Намдаг “Ээдрээ” жүж. Жавзан- С. Сэлэнгэ УГЖ, Сономбаатар- Ц. Гантөмөр АЖ, ТШ

	“Ээдрээ” Эрдэнэ эхэд С. Сэлэнгэ, 1986 он.

	“Нандин Эрдэнэ” Цэвэлмаа — С. Сэлэнгэ 1973 он

	А. Папаян “Цаг өөр болжээ” жүжиг Виктория — С. Сэлэнгэ

	Ц. Цэрэндорж “Талын цуурай” киноны Эвлэлийн үүрийн дарга — С. Сэлэнгэ

	“Егор Булычовынхан” Мелания-С. Сэлэнгэ, Гэлэнмаа-Т. Цэрмаа 1975 он

	“Галын урсгал” УСК Ажилчин Хандаад 1985 он С. Сэлэнгэ

	“Маш нууц” Тогтох 1974 он С. Сэлэнгэ

	“Нандин Эрдэнэ” жүжиг Цэвэлмаа

	А. Папаян “Цаг өөр болжээ” жүжиг Виктория С. Сэлэнгэ УГЖ, Шмавон Ц. Гантөмөр АЖ, ТШ, Вардуй Ж. Лхамхүү АЖ

	“Цэц магнай” МУСК

	Ж. Бунтар “Цэц магнай” МУСК

	“Талын цуурай” УСК

	Д. Намдаг Шинэ байшинд жүжиг Насанбат-Д. Дамдинсүрэн АЖ, Пансмаа-Т. Хандсүрэн АЖ, Мядагмаа-С. Сэлэнгэ УГЖ, Цэцгээ-Д.

	Цээнямбуу, Агваан-Ц. Гантөмөр АЖ, ТШ

	 

	 

	[image: Image]

	Б. Брехт “Эхийн сэтгэл” жүжиг Георгий Абашвили-Ж. Лувсанжамц, Наталия Абашвили-С. Сэлэнгэ

	УДЭТ ын жүжигчид Буриад улсын АЖ М. Зориктуева, М. Жапхандаев нарын хамт “Үхэвч үнэн ялна” жүжигт хамтран тоглосны дараа

	УГЖ С. Сэлэнгэ, УГЖ Ч. Алтан-Өлзий нар Буриад улсын АЖ М. Зориктуевагийн хамт

	“Эмээ нар хадамд гарсан нь” АЖ, ТШ Ц. Гантөмөр, МУГЖ С. Сэлэнгэ

	А. Ермолинский “Анхны тулаан” жүжиг В. И. Ленин-Ц. Гантөмөр АЖ, ТШ, Крупская-С. Сэлэнгэ

	А. Папаян “Цаг өөр болжээ” жүжиг Шмавон-Ц. Гантөмөр АЖ, ТШ, Маркар-Д. Дамдинсүрэн АЖ, Нубар-Д. Цэрэндулам АЖ, Виктория-С. Сэлэнгэ УГЖ

	К. Барянов “Тэр талд” жүжгийн Катя-С.Сэлэнгэ, Игнатьев-Г.Мягмарнаран

	 

	 


МУГЖ С. СЭЛЭНГИЙН УЛСЫН ДРАМЫН ЭРДМИЙН ТЕАТРЫН ТАЙЗНАА БҮТЭЭСЭН ДҮРҮҮД

	19. Сүхбаатар аймаг, Кино жүжигчид хөдөлмөрчидтэй уулзалт, 1982

	20. Барилгын 2-р контор, 1981 онд 18-р их хурал угтсан 18 долоо хоногийн уулзалт, 1981

	21. Налайхын уурхай, 18 долоо хоногийн уралдааны дүгнэлт, 1981

	22. Жанжин штаб, 18 долоо хоногийн ажил үүрэг амлалт авах уулзалт, 1981

	23. Оросын ШУС-ын ордон, Зохиолч Д. Намдагийн 70 насны ойд, зориулсан аман сэтгүүлийн уулзалт жүжгийн хэсгээс, 1981

	24. 5-р сургууль, Багш нарын баярын үдэшлэг, 1983

	25. Төв хорих, Дэг журам сахилгын өдөрт өдөрлөг, 1983

	26. Завхан аймаг, Завхан аймгийн театрын уран бүтээлчидтэй уулзалт, 1983

	27. Төв хорих Авдрант, Сүхбаатарын мэндэлсний 89 жилийн ой, 1984

	28. 0187-р анги, Мартын 8 ны үдэшлэг уран бүтээлчдийн уулзалт, 1984

	29. Төв хорих Баянхошуу, Сүхбаатарын мэндэлсний 90 жилийн ой, 1985

	30. Зүүн Хараа хот, Төмөр замын зангилгаанд кино урлагийн тухай, 1985

	31. Ар Жанчивланд, Филармонийн уран бүтээлчидтэй, 1985

	32. Хөвсгөл аймаг, Бригадын өдөрлөг, 1986

	33. Хөвсгөл аймаг Нөмрөг сум, Эмнэлгийн ажилтнуудад театрын тухай, 1986

	34. Говь-Алтай Гуулин сум, хөдөлмөрчидтэй уулзалт, 1986

	35. Завхан аймаг, театрын уран бүтээлчидтэй, 1987

	36. Барилгын СОТ 2, Улирлын ажил дүгнэсэн өдөрлөг, 1987

	37. 067-р анги, Мартын 8 үдэшлэг, 1988

	38. Гал команд, Шинэ жилийн үдэшлэг, 1988

	39. Ган хайлах үйлдвэр, Өглөөний сонсголд, 1989

	40. Гутлын үйлдвэр, Өдөрлөг, 1989

	41. Төмөр замын Соёлын ордон, О. Намдагийн уран бүтээлийн үдэшлэг, 1989

	42. II цахилгаан станц, Шинэ жил, 1989

	43. II цахилгаан, Шинэ жил үдэшлэг, 1989

	44. Керамикийн үйлдвэр, Шинэ жил үдэшлэг, 1989

	45. З-р сургууль, Багш нарын баяр, 1990

	46. Эмэгтэйчүүдийн хорих, Мартын 8, 1990

	47. Тээвэрчдийн 70 жил, уулзалт үдэшлэг, 1995

	 

	Зэрэг 60 гаруй уулзалт, үдэшлэг, өдөрлөгт доорх хувийн номероор оролцлоо. 

	 

	1. Д. Нацагдорж, Хи Хи Хи хошин шог өгүүллэг

	2. Л. Түдэв, “Цуурай” хошин өгүүллэг

	3. Ц. Гайтав, “Азтай билет” хошин өгүүллэг

	4. М. Цэрэндорж, “Хүү хаана байна”

	5. Ч. Чимэд, “Арын албаныхан” жүжгийн эх Буниагийн ганцаарчилсан яриа (монолог)

	6. Д. Намдаг, “Шинэ байшинд” жүжгийн Мядагмаагийн монолог

	7. Анда сарын, “Хүн төрлөө”шүлэг

	8. Ц. Нацагдорж, “Хүү чи алх” өгүүллэг

	9. Зөвлөлтийн зохиол, “Хэрүүл гэж юу вэ” хошин өгүүллэг

	10. Ш. Цэнд-Аюуш, “Танихгүй жаал” хошин өгүүллэг

	11. Б. Нямаа, “Хөршийн холбоо” хошин өгүүллэг

	 


ШИНЭХЭН ЦАСАН ДЭЭР МӨРӨӨ ГАРГАХ ДУРТАЙ...

	 

	Монгол улсын Соёлын тэргүүний ажилтан Сэвжидийн Сэлэнгэ. Гурван хүүтэй. Одоо ээж, нөхөр, ууган ачийнхаа хамт амьдардаг. ”Орчин үе” театрын жүжигчин. 

	Төрсөн он, жил: 1941он. Могой

	Нутаг: Хөвсгөл, Ар булаг

	Бүтээсэн нийт дүр: Тайз, дэлгэц, телевизийн 200 гаруй. 

	Хамгийн анхны дүр: Д. Намдагийн “Шинэ байшинд” жүжгийн Мядагмаа, “Энэ хүүхнүүд үү” киноны нягтлан Цэцгээ. 

	Амны уншлага болсон үг: Би хараал хэлдэггүй. Аягүй санагдсан зүйл дээр “яасан заяа нь дэлгэрсэн юм бэ” гэдэг. 

	Хүндэлж хайрладаг хүн: Аав, ээж. Хайрлах тусмаа ачийг нь яаж хариулна даа гэж боддог. 

	Гудамжаар алхахад: ... намайг бага байхад зам дээр цаас хаях нь байтугай, тамхины иш ч харагддаггүй байлаа. Урьдын юм ул болж, хойдох зул гэдэг ч залуучууд маань архи, тамхийг хэтэрхий их хэрэглэж байгаад эмзэглэдэг. 

	Хүүхдүүддээ хэлдэг үг: Хүн шиг хүн болоорой гэж. Нэг ач маань саяхан миний урдаас “яадгийм” гэж хэлээд жавтий хүртсэн. "эмээ намайг энэ үгний төлөө хөхөртөл зодсон гэж байна гэсэн. 

	Цаг заваараа юу хийдэг вэ?: Юм оёно, бичнэ. Салхинд гарахыг хичээнэ. За тэгээд ач нартайгаа бужигнах сайхан шүү дээ. Хөзөр гэх мэт тоглоомд дуртай. Хүн нас ахих тусмаа тоглох хэрэгтэй. Толгойгоо байнга ажиллуулж байгаа учраас зөнөдөггүй гэдэг.

	Эрхэмлэдэг зан чанар: Худлаа ярихыг цээрлэдэг. Хүнд чадлынхаа хэрээр тус болох. 

	Дуртай хоол: Гурилтай шөл, бууз. 

	Таатай улирал: Өвөл. Шинэхэн цасан дээр гаргасан мөрөө харах дуртай. 

	Хамгийн сайхан өнгө: Цэнхэр, улаан хүрэн, үзмэн ягаан. 

	Хайртай дүр: Би эерэг, эсрэг инээдмийн аль ч дүрд тоглодог. Папаяны зохиол “Цаг өөр болжээ”жүжгийн Виктория. Намайг эвдсэн дүр дээ. Төрийн шагналт зохиолч Д. Мягмарын “Нандин эрдэнэ” жүжгийн Цэвэлмаадаа хайртай. 

	 

	... жүжигчин хүний босгож байгаа дүр бол бүдүүвч загвар биш, хийсвэр томьёолол ч биш, жинхэнэ хүний шинж чанарыг тодорхой томруун гаргадагт оршино. 

	 

	С. Сэлэнгэ

	1998-10-30. 

	 


Хүү Б. Баяраа, Б. Баясгалан, Б. Баатар

	 

	АЛТАН ТАЙЗНЫ ЭЗЭН

	(Тэр үүнийг хийж чадсан)

	 

	Номыг хамтран бүтээсэн МУАХ

